
Автоматаар үүсгэсэн тайлбар]

	ЖИЖКИЙН ДОМОГ

	I

	Өдгөө чех нутгийн өмнө зүг уруудсуу. Тэр зүгт, бяцхан тосгоны тэнд онцгойдуу, хөл үймээнгүй Троцновын сууц хороо бий1 Ойр хавьд нь нуга тариан, царс мод, хар төгөл, түүний цаана наран шингэх зүг Крумловын уул хөхрөнхөн харагдах ажээ.

	Модны сүүдэрт хөвд ургасан дээвэртэй тэр хуучин тайжийн сууц хороог халайн үз. Манай эрийн сайн жанжны залуу бага насандаа сууж байсан газар нь юм шүү.

	Унасан газар, угаасан ус нь тэр шүү!

	Хорооны нь тэртээ, цөөрмийн цаана, модны захад, бухаар тариалангийн дэргэд нэг сайхан дэвийн тэнд мундаг царс мод байсны ёроолд төрсөн юм гэдэг. Зун цаг, Троцновын тайжийн авгай нь, тариа хадаж байсан хүнийг эргэх гэж яваад тэнд Ян гэдэг хүү нь мэндэлж, тэр лут царс шиг мундаг зоригт хатан эр болсон юм гэдэг.

	Багадаа Троцновын сууц хороонд орчин тойрны нь зэлүүд газар өсөн торниж, бага насандаа тэр үеийн чех хот байсан Прахатицад сургууль дагаж суусан нь, Хусинец гэдэг газраас Ян гэдэг ядуу хүүгийн явдаг сургуульд явдаг байжээ. Тэр хүү, Бланице голын дагуу явахдаа ядраад, одоо хүртэл очвол үзэгддэг голын захын ургаа том чулуу дээр амарч суудаг асан гэдэг.

	Жижка алдартай Ян хүү, эрийн цээнд хүрэхдээ, эцгийнхээ өмч, тэр Троцновын сууц хорооны эзэн болсон боловч, тэндээ удтал амгалан сууж чадсангүй. Тэр өмнөд хязгаарын ноён, чадал ихтэй эзэрхэг учраас, эзэн вантайгаа цэргийн хүчээр үзэлцдэг Розенберкийн Ийндшихтэй эв тасарсан гэдэг. Тэр Розенберкийн ноён зах нийлсэн тайж нарын эрхэнд аймшиггүй халддаг тул, нэр мэдлээ алдахаас эмээж, зэмсэг барин Крумловын ноёнтон, бас эв тасарсан Будейовецийн германтай өстөн дайсан бололцжээ.

	Тулахдаа хүч мөхөстөж, ядуу тайж яахин хүч зузаан ноёнтой ба вангийн баян хотынхонтой тулалдан давах аж. Ядахдаа, чадлынхаа хэрээр хариугаа авах гэж оролдсоор, тэр тулаанд сууц хороогоо үнсэн товрог болгуулаад байдаг хөрөнгөө алдахдаа, хөвч модонд зайлан хоргодоод, тэгшгүй тулаанаа хийж байтал нь, найз нөхөд нь өрөвдөж, ван ноёнд тал засан айлтгажээ.

	Чингээд дөрөвдүгээр Вацлав вангийн өршөөлөөр Эзэн Тэнгэрийн 1409 онд Праг орж, вангийн шадар албанд ороод, Жофие хатны хаалгач болоод, хожим самбаачлан Польш орост, герман морьтны эсрэг цэрэглэх албанд Польшид хүчин зүтгээд Эзэн Тэнгэрийн 1410 оны долоон сарын арван тавнаа польшийн цэрэгт явсан олон чех морав хүнтэй хамт Танненберкийн газар байлдаж, германы морьтон гэгчийг хиар дарсан билээ.

	Тэр Танненберкийн тулаанд Жижка баатарлан байлдаж өрөөсөн нүдээ алдсан бөгөөд, Польшид баахан байзнасхийгээд нутагтаа буцаж Прагад зангийн дэргэд очиж гэнэ ээ. Жофие хатны дэргэдийн хүн тул Хусинцын Ян гэдэг алдарт номч багшийн ном тавихыг сонссоор Бетлемийн дуганд очиход нь хүргэж өгдөг байжээ. Чингээд, түүнээс болж Троцновын тэр тайж, Ян багшийн ном сургаалд маш дуртай болоод, хурц билигт тул, тэр Бетлемийн ном тавьдаг багшаас тэр үеийн шашин төр нийгэм даяарын үл бүтэх аливаа ёсон бус юмыг чичин заахад нь үнэн санаанаас ойшоодог байлаа.

	Чингээд тэр чин бишрэлт номч багшийг гар хөлд нь гав гинж зүүж, Констанце хотноо булай муухай шоронд хийгээд, олны элэг доог болгон шатааж хороосонд тэсгэлгүй хорсоод, «Хүсын эсэргүүцэл этгээд бүгдийг харийн хүн, уугал Чех хэмээн ялгалгүй занан жигшиж хилэгнэн хялайжээ. Тэгээд Ян багшийг Прагийн Йероним гэдэг номын садан лугаа хамт гашуунаар насан элэгдсэн тэр явдлыг байн байн санаж, Вышехрад дахь вангийн шилтгээн харшийн дотор удтал бодол гунил болж, цааш нааш алхан явдаг байжээ.

	Нэгэн удаа чингэж явах үес Вацлав ван дайралдаад, машид бодлого болсон байдлыг ажин гайхаж учрыг асууваас, Троцновын тэр Ян өчрүүн:

	— Өршөөлт ван еэ, манай чех хүнийг, сайн удирдагч нарыг хааны хамгаалах бичиг байсаар атал, шударга бусаар шатаан хороосонд үнэн голоос хорсон гашуудаж байна. Тийм муухай юм болж байхад, хэн баяр цэнгэл болж байх вэ? гэхэд нь ван:

	— Ээ, Ян минь тэр гашууг шулуутгаж болно уу? сүвэгчлэх арга байвал хэлж өг. Бид сонсохыг хүснэ гэхэд нь Жижка, вангийн тэр үгнээс ишилж би нэг үзнэ гээд тэр ёсоор болгожээ.

	 

	II

	Чингэтэл асар удалгүй бүх Прагийнхан улс олны ихэнхийн нэгэн адил, цөм Хус Ян багшийн номлол, мөн дуган сүмийн шүтээний газраас хишиг хувь хүртэхдээ хоёр ёсоор хүртэх тухай сэтгэл машид чилцгээжээ. Прагийн их сүмийн ламас дарс боорцгийн хишиг хувь хүртээхгүй гэх болсонд Хусын Микулаш морьтон тайж олныг оройлон, хутагт Аполинаржийн их сүмийн хавьд гудамжнаа Вацлав вангийн өмнө очин, хоёр ёсны хишиг хувь хүртээдэгт нь их дуган сүмийн олонхыг өгмүү гэж айлтган гуйжээ.

	Ван, тэр их хөлтэй олноос эмээн сандраад, Хусын Микулашийг Прагаас үлдэн зайлуулж, шинэ хотын зөвлөл яаманд шинэ түшмэл суулгаад, Прагийнхныг хүн бүр байдаг бүх зэр зэмсэг, хуяг дуулга жад, алман сүх, хулхавч нум, бэгтэр, дуулга, бамбайгаа хутагт Мартины өдөр Вышехрадад авчирч вангийн өмнө тэр зэмсгээ хураа гэж зарлиг буулгажээ.

	Хотын яамны түшмэд түүнийг сонсоод ихэд гэлмэж, эс дагавал хилэгнэхээс эмээгээд, зэр зэмсгийг хураалгавал хүчин буурай болно гэж бас дурлахгүй байжээ. Тэгж байтал нь Жижка Ян зүйтэй үг зөвлөн сануулж, хотын нийгэм олныг зарлан хуралдуулж, уг зарлиг тушаал хотын түшмэл бидэнд ч хамаагүй, ван ноёнд ч хамаагүй юм гэж таниулаад, хүн бүр зэр зэмсгээ агсаж хуяглаад, цугласан олноороо жагсаж Вышехрадад үй олноороо очицгоо. Ван тэр цагт лав хуягаа тайлж, зэмсгээ хая гэхгүй байх гэсэн нь тэр ёсоор боллоо.

	Хутагт Мартины өдөр бүх Прагийнхан өвч зэвсэглээд Вышехрад чиглэж, Жижка Ян морьтон баатрын хуяг зэвсэг зэвсэглээд, тэр олныг тэргүүлэн манлайлжээ. Олон бүгд вангийн ордны хүрээнд туг хиурын дор өвч зэвсэгтэй жагссанд, тэр сүрт жагсаалын далбаа зэмсэг наранд гялалзан, ван цонхоороо сочин харж сэтгэл түгшсэнд түшмэл Жижкийг:

	— Ах, үг айлтга! гэсэнд, жагсаалын өмнө гараад ванд:

	— Өршөөлт ван еэ! Албат олноо өвч хуяглан зэвсэглээд, хуяг зэвсгээ авч ир гэсэн ёсоор чинь ирээд зогсож байна. Манай хуяг зэмсэг энэ байна, өршөөлт эзэн ноён минь. Одоо бид энэ хуяг зэмсэгтэйгээ яах ёстой болсныг зааж хайрла. Хаа л оч, ямар л дайсантай тул гэвэл чинь, дуртайяа хүчин зүтгэж, Ван ноёндоо, гүрэн төрдөө, бүлээн цусаа шавхтал зүтгэн тулна гэхэд нь вангийн дотор онгойж, мишээгээд өгүүлрүүн:

	— Зүйтэй сайхан үг байна. Би та нарт итгэж байна. Түмэн олноо гэр оронд нь тархаан буцаа гэхэд нь, тэр олон амьтан маш журамтай сайхнаар Шинэ хотын яаманд эргэж буцаад, тэндээсээ тарцгаажээ. Хуяг зэмсгээ гэр гэртээ аваачаад, ван ноёноо ч хилэгнүүлэлгүй өнгөрчээ. Чингээд Прагийнхан түүнээс хойш Жижкийн ам хардаг болжээ.

	Вацлав ванг 1419 онд нас элэгдсэн хойно бүр ч их биширдэг болсон гэдэг.

	Маш олон дайсан чех түмний эсрэг хүчин нийлсэн тун хэцүү бэрх ч цаг үе байж, хамгийн хэцүү дайсан нь Вацлав вангийн төрөл Унгарын Зигмунд ван, Чех нутагт нэг ч чех хүн үлдээхгүй болгоно гэвэл, Унгар нутгаа өгөхөөс хойш харахгүй гэж олны өмнө хэлж байсан байна. Тэр үес, манай ван төрийг үгүй хийж, чех хэлийг баллах гэж байсанд, тайж угсаатай, тэр алдарт чехээр, баатар хатан зоригт, ганц нүдэт бөгөөд биеэ Калихын гэдэг Троцновын Жижка Ян босож ирсэн билээ.

	Тэнгэрийн өршөөлөөр тэр эр, ард түмнийхээ дайсны өөдөөс, мөн дайсантай нийлсэн буюу Хус Ян багшийн дайсан, дуган сүмд сахиусны хувь хишгийг хоёр зүйлээр түгээхийг үл хүлээгчийн өөдөөс дайлан морджээ. Тэр бүхнийг эсэргүүцнэ гэж олныг зэвсэглэн, бүгдээрээ, хөгшин залуу ч гэсэн цаг бүр цагд гэж зарлан, тэр бэрх цагт бүү гунигтун, бүгдээрээ зоригтой хөдөлцгөөж, ихийн өөдөөс бид бага байна, олны өөдөөс цөөдөөд байна, хуягтын өөдөөс хуяггүйдээд байна гэж бүү гутар гэжээ.

	Жижкийн цэргийн гол нь хөдөөгийн ардууд байсан ч, байн байн тулан байлдахдаа хуяг зэмсэг сайтай морьтон баатар, сургуультай цэргийг ч дардаг байжээ. Тулаанд алдсан удаа нэг ч үгүй. Дайснаа даран хядахдаа зориг бадрахад улам чадал орох цэргийн дан хар хүчээр ч биш, цэрэг удирдах жанжны эрдэм чадал, бас арга бодлогоор ялгуулан давдаг байжээ.

	Жишээлбээс, 1921 оны гуравдугаар сард Плзен хотоос саяхан босгосон Табор хот хүртэл бүх хүн олонтойгоо явахдаа эмс болон сая дүүгүүрдэж сурсан багачуул нийлэн дөрвөн зуугаас хэтрэхгүй хүн явж, байлдааны тэрэг арай хийж арван хоёрын төдий, унах морь есхөнтэй явахад нь, хоёр талаас нь Унгарын вангийн албаны ноёд хавчин байлдах гэж нэг зарим нь Писек буюу Элст хэмээх газраас шамдан хөдөлж, Плзен хавийн ноёд Страконицын их багш ноёноор удирдуулан Страконицын зүгээс давшжээ.

	Жижкийг Штекен гэдгийг өнгөрөөд, Судомершицийн зүг хар ус олонтой, нуга ихтэй газраар явтал нь, ноёд хөөн ирж цаашаа яваач эсэргүүцэл этгээдийн давуу хүчнээс зайлахын аргагүй боллоо. Хойноос нь гэзэг даран хоёр мянган шилдэг морин цэрэг, цөм сайн хуягтай, «төмөр ноёд» гэж цуу тарж, амьтан айн гэлмэж байв гэнэ гэжээ. Жижка огт сандарсангүй. Их төлөв тариа цайлгадаг түгсүүрээр зэвсэглэсэн цөөхөн баг цэрэгтэйгээ Муухай гэж нэртэй хар цөөрмийн ус нь тэр үед боолт нь нээлгээтэй байсны ард буун жагсаж, тэргээ өндөр даланд нь тулган угсарчээ.

	Цэргийнхээ эмэгтэйг тэр цөөрмийн шавартай ёроолд өвс зэгс алчуур, ваадан, хувцаснаасаа дэвсэцгээ гэж тушаатал өнөөх «төмөр ноёд» айсаж, цэргийн хиур намиран хийсэж наранд үй олон эр цэргийн хуяг дуулга, зэр зэвсэг нь гялалзан, тал нуга бас уудам цөөрөм ч гэсэн, хүнд хуягт морин цэргийн хүнээр арзайтлаа дүүрчээ.

	Мари дагинад бошиг үзүүлсэн дүйцэн өдрийн үдээс хойш, үдшийн мөргөлийн цаг болж байхад, тэр «төмөр ноёд» зүг зүгээс хэдгэнэ шумуул мэт шуугинаж, тэрэг далан хоёроор хийсэн хориглолтын зүг дайран орж муухай ихээр хашхиран гууглаж, тэсгэлгүй оморхоглон баярлацгаажээ. Гар ч хөдлөлгүй, илдээр ч цавчилгүй, жадаар ч чичилгүй, Жижкийн тэр цөөн цэргийг мориороо няц гишгүүлж, агтын туурайгаар товрог болгоно гэж дайрчээ.

	Чингэтэл, морьтой давхиад тэр далан шороонд ч хүрч чадсангүй. Арга буюу мориноосоо буугаад, олонх нь ус ширгэсэн тэр цөөрөм дундуур дайран орлоо. Шавар туулан давшихад «төмөр ноёд» шигдэж даланд ойртмогц унаж эхэлсэн нь, гутлын төмөр өргөсөн даравчинд нь алчуур ваадан мэт асан тээглээд, хөлөөсөө салгах гэж оролдох тусам улам орооцолдож, улам хүндрэн шигдэж, унах тусах нь их болж ирлээ. Араас нь эгнээ эгнээ, жагсаал жагсаалаараа түрээд, өвөрт нь түрүүлж явснаа түлхэн чихэлдэж шаварт шигдээд замбараагаа алдаж сандан үймэлдтэл нь Жижкийн олон «садан» цэрэг дээрээс нь дайран тарианыхаа түгсүүрээр нүүр нүдгүй нүдэж гарсан нь, хуяг дуулга нь харчигнан шарчигнаж, аймшигтай тулалдаанд «төмөр ноёд» сандан мэгдэж, ялангуяа нар, жаргах цагаасаа өмнө харвуулсан юм шиг уулын цаагуур далд орсонд, тийнхүү оройн мөргөлийн цагаар урьд үзэгдээгүй жиг ургасанд бүр ч их гэлмэгдэн сандарчээ. Тэр дороо харанхуй болж, хэн хэнийгээ балбаж байгааг ч харахын аргагүй болж «төмөр ноёд» бие биеэ цохин цавчилцаж ухрахад хүрлээ. Ихэд ичгүүр хохирол хүлээж, зүг зүг зугтахдаа зарим нь хороон гасалж:

	— Жад минь тэднийг чичихгүй, илд минь цавчихгүй, хулгавч нум минь харваж чадахгүй болчихлоо! гэж халаглаж явсан гэдэг.

	Жижка тэр тулалдааны газар хоноод, үүрээр Таборын зүг хөдлөн саадгүй хүрэхэд Таборынхан ихэд сайхнаар хүндэтгэн тосжээ...

	Судомершийн тэнд Жижка жанжин, дайсны үй олон морьт цэргийн өөдөөс эмсийн алчуур хувцсаар аргалсан нь тэр билээ. Бас өөр тулаанд гурвалжин төмөр өргөс, урд талдаа газар цацаад, дайсан, Жижкийн цэргийг довтлон дайрахдаа, морь нь тэр өргөст төмөр гишгэж, доголох нь доголж, тэсгэлгүй өвдөхдөө булгиж бусгахад хүрч, жагсаалаас мулт үсрэн, араас яваа нь үргэж жагсаал эвдэрч сандран үймдэг байжээ.

	Заримдаа Жижка жанжин мориныхоо тахыг буруу харуулан тахлуулж, дайсан Жижкийн цэргийн агт цувааны мөрийг нь андуурч, буруу замаар эргэж хөөж мэхлүүлдэг байжээ. Ингээд Жижкийн хамгийн их ашигтай бөгөөд алдартай арга нь гэвэл, их төлөв явган хөдөөгийн хүнээр бүрдсэн цэргээ чухал цагт тэргээрээ хүрээлэн хамгаалдаг арга байв.

	Харьяат олноо сургаж, байлдааны болон ачаа хүнсний тэргийг тухайн дайсны тоо хүчинд тааруулан давшгүй хүрээ болгон угсруулах буюу байлдах газрын байр байцад тааруулж зээтүү, тармуур, хадуур зэргийн ер тариачны сайн мэдэх хэлбэр байдлаар жагсаан хэрэглэдэг байлаа. Бэрх байдалд учирваас, зарим ачааныхаа тэргийг өндөр газар гаргаж чулуу ачуулж дайсанд мэдэгдэлгүй урагшлуур ангийнхаа тушаа зэхүүлээд, дайсныг тэр тушаа дор нь хүрч ирээд дайран орохыг завдахад, Жижкийн морин цэрэг Жанжныхаа тушаалаар зам талбин зайлаад өгөхтэй зэрэг, ар талд нь байсан тэр чулуу ачаастай тэрэг доош нь түлхэн тавимагц, уруудах тусмаа тэр тэрэгний гүйдэл нь ширүүсэж, нижигнэн пижигнэж газар донсолтол давхисаар, тогтоох зогсоохын аргагүй ширүүлж, дайсны цэргийг тачигнан дайрч сүйдлэн онхолдон хөмрөхдөө ч их л аюул хохирол учруулдаг байлаа. Чингээд, дайсныг тэр тэргэнд дайруулж сандарснаа ухаа ортол, Жижкийнхэн жанжныхаа тушаалаар хэдийн дайран ордог байлаа. Христос тэнгэрийн мэндэлсэн цагаас хойших 1424 онд Жижка Малешовын тушаа Прагийнхантай тулахдаа энэ арга хэрэглэсэн гэдэг.

	Жижка өөрөө цагаан морь унадаг байжээ. Тэр үед нэлээд настай, нуруу дунд зэрэг гавшгай бөгөөд мөр өргөн, нүүр дугариг зүүн нүд нь боолттой, ширвээ хүрэн соёо сахалтай, байлдааны үед хуяглаж гартаа жанжны бялуу барин явдаг байв. Эсвээс арьсаар эмжсэн дугуй малгай өмсөн, үс нь ханцуйгүй тоосовч дээлд нь хүртэл малгай дороос унжиж, тэр тоосовчныхоо дотор цэмбэн дээл, хөлдөө урт түрийтэй гуталтай явдаг байжээ.

	Харьяат цэргийн тушаалтай хүнээр тойруулан аялж явахад урд нь нэг санваартан, модон гуутай адистидат шүтээн залж явдаг байжээ. Тэр санваартан, Жижкийнхний санваартны номт хувцас хурал номдоо хэрэглээд номт хормогч зүүж явдагтай адил хормогч хэрэглэдэг бөгөөд бусдыгаа мөргөл залбирлын үес энгийн хувцас, урт түрийтэй гуталтайгаар, номт хормогчгүй байдгийг нь үл тааламжлан санваартан биш гуталчин гэдэгт нь цаадуул нь дургүйцэж, өөрийг нь ёрог даавуу нэхээчийн санваартан гэж хочилдог байжээ.

	Жижка олон хот шилтгээн байлдан эзэлсэн боловч, хамаг олзоо садан гэдэг хамт олондоо өгч өөрөө юу ч авдаггүй, ганц «аалзны шүлс» хэрэглэнэ гэдэг байжээ. Хот байлдан эзлээд, садан олныг олзонд яв, би аалзны шүлс шүүрдэнэ гээд зуухны хулан яндан дотор өлгөөстэй гахайн гуя, утсан мах хайн түүх гэж явдаг байжээ. Бүгдийг нь хамж, тэр «аалзны шүлс» гэж нэрлэдэг юмаа, мундаг мундаг том бодонгийн хаа гуя, давсалсан мах тэргэнд ачуулж, хэрэгтэй цагт өөртөө болон садан олондоо нөөц болгож явдаг байжээ.

	 

	III

	Жижка садан бол, Хус багшийн өшөөг айхавтар нэхдэг хүн байжээ. Хусын дайсны сүм хийд, шилтгээн өдий төдийг хайргүй шатаан балласан боловч хэлтрүүлсэн удаа ч бий. Жишээ нь Прагад нутагтай Аннын хийдийг үгүй хийх гэж улс олонтойгоо хүрээд ирэхэд нь хийдийн хаалга дээр нэг хамаатан гэлэнмаа нь өмнө нь сөгдөөд, намайг өршөөж хайрла, миний номын олон садан гэлэнмаа нарыг өршөөж, орон хийдийг маань бүү эвд гэж гуйж гувшихад нь Жижка өрөвдөөд хэлтрүүлсэн учир хутагтай Аннын хийд бүтэн үлджээ.

	Кутна Хора буюу Уурхай уул гэдэгт нутгийн нэг их хийд хохироход хүрсэн нь, Жижка түүнийг улс олондоо ид гэж өгөхдөө, тэр хийдийн их дуган үнэхээр сайхан бүтээсэн тул гэмтээж болохгүй гэж захисан нь, нэг цэрэг эр сүмийн оройн хөндийд авиран гараад гал тавьж орхисонд тэр их сүм хайлж, утаа манаран, гал дурваганан гарч ирэхэд Жижка жанжин царай барайж, хэн гал тавьсан бэ? Эзэн нь гарч ирвэл алт их өгнө гэсэнд, тэр гал тавьсан хүн ирээд мэдэгдсэнд жанжин маш хилэгнэж, амласан алт өг, өгөхдөө урдаар хайлуулаад, аманд нь цутгаж өг гэж тушаан, тэр сайхан их дуганыг үгүй хийсэнд тун ч харамсаж билээ.

	Силезийн герман, Полиц нутгийн хусынхныг харгислан зовоож хядсан Медхүй голын тэндэх Полицийн цаана буй Хсра гэдэг уулын зүг чиглэхдээ Влчинец гэдэг Чонон шилтгээний тэнд бэрх юмтай тохиолдсон гэдэг.

	Тэр Влчинец гэдэг Чонон шилтгээн бол, Медхүй гол, Ждиарын цутгалангийн өндөр хясаа дээр мод дунд өндөрлөж маш бат бэх бөгөөд ямар нэг далдын хүчин хамгаалсан тул бууны сум, ер хэрэмд нь гэм болдоггүй байлаа. Хусынхан шагайхын сайнаар шагайж, буу нь орчин тойрны модонд хүнгэнэтэл цуурайтуулж өдөржин буун дуу тасрахгүй шөнө ч гэсэн буудаж байхад огт гэм болдоггүй, сум нь цамхаг цонж хэрмээс нь цацсан буурцаг мэт ойж байлаа.

	Ядаад буудахаа зогсоход, Жижкийн цэргийн хүрээнийхэн сонсвоос, шилтгээнд хөгжмийн эгшиг дуулдав гэнэ. Ямархан нэг хүн чавхдаст хөгжим чавхдаж байгааг буудаж байх үед цамхгийн бяцхан цонхны тэнд хүн үзсэн байж гэнэ. Тэгээд Жижка жанжин, шилдэг буучид тэр хуурчийг бууд гэж тушааж, бууч нь буугаа шагайж шагайж, буудаад орхитол, хуурын чимээ ч алга болж, хуурч нь цонхонд үзэгдэхгүй болсонд Жижка жанжин байдаг буугаараа шилтгээнийг бууд гэж тушаалаа. Түрүүчийн сум тусмагц, хэрмээс тоос манаран, чулуу нураад, төдхөн их нүх гарч хэрэм нурав гэнэ. Чингээд, нар шингэхээс өмнө ялгуусан садан, тэр Чонон шилтгээнийг байлдан эзэлж баярлалдан уухайлсан гэдэг.

	 

	[image: бичвэр, гадна талбай, хар, цагаан-г агуулсан зураг

Автоматаар үүсгэсэн тайлбар]

	 

	Шилтгээнийг эрхэндээ оруулж, галдан шатаасанд шөнөжин гэрэл туяа татаж, орчин тойрны уул модыг улбар туяа тусгасаар шатаж гүйцээд шилтгээнд байсан хамаг юм, автай живтэй аялгуу хөгжмөөрөө шилтгээнээ хамгаалж байсан хуурчтайгаа үнсэн товрог боллоо.

	Эвдэрсэн нураа нь хоцроод ургах мод, улирах цагт эвдүүлсээр, одоо ором төдий нэг юм үзэгдэн, дээр нь мод ургаж, автай живтэй хуур хөгжим хангинаж, Жижка жанжны буу нижигнэн дуугарч байсан газар гагцхүү ой мод шуугинах ажээ.

	Жижка садан гэдэг жанжин, Зикмунд вангийн найз холбоотонтой ингэж чех нутгаар тулан цэрэглэж, олон ч хот жанжныг дагаж олон ч шилтгээнийг байлдан эзэлсэн билээ. 1421 онд Плзенштийн Раби шилтгээнийг бүсэлжээ. Урд нь нэг удаа дагуулсан боловч бүслэн байлдсангүй. Чингээд, бүсэлж цэргээ удирдан давштал, хэрэм дээрээс харваж, наг сум жанжны ганц эрүүл нүдэнд нь туссан нь Коцов нутгийн Сезема тайж тэр алдарт жанжны нүд харвасан байжээ. Бас, заримууд тэр шилтгээнийг байлдахад, дайсны сум, лийрийн модонд тусаж, тэр модны өргөс нь Жижкийн нүдэнд шаасан юм ч гэлцдэг ёс бий. Тэр шарх маш хүнд тул Жижка жанжин арай гэж амьд үлдсэн бөгөөд, шархаа сувилуулахаар Праг орсон Таборын цэргийн дарга, Хлумчан нутгийн Лоуда Матей гэдэг эрдэмт эр Жижкийг хүргэлцэж, Прагад Хуучин Хот гэдэг хэсэгт нь «Хар хургат» гэдэг нэртэй байшиндаа2 хэвтүүлсэн гэдэг.

	Тэнд эмч оточ, Жижкийн нүднээс харван орсон юмыг нь суга татаж авсан боловч, хараа оруулж чадсангүй хоёр нүд балай болжээ.

	Жанжны нүд алдсан тэр Раби шилтгээний хаалганд зураг зурж Жижкийг өвч хуяглаад, бялуугаа гартаа барин, морин хүлгээ довтолгон, зэвсэгт цэрэг олноо удирдан довтолж явааг зураад цаана нь хаалгатай цамхаг зураад, тэр цамхаг дээр Коцовын тайж нумаа татаж, сумаа харвах гэж байгааг зураад, Жижка жанжинтай тэр тайжийн хэлэлцсэн үгийг бичсэн нь:

	— Жижка садан, чи мөн биз дээ?

	— Би мөн.

	— Мухар толгойтыг аваад бай!3

	Түүнээс хойш Жижка морь унаж цэрэг олноо удирдан байлдаанд оруулж чадахгүй болжээ. Гэвч байлдаан тулааныг урдын сүрхий мэргэнээр бодон удирддаг нь хэвээрээ. Их тугийн дэргэд, тэрэг дээр өндөр суудал засуулаад, цом хундаганы хөрөг тэмдэгтэй тугийнхаа хажууд сууж шадар улс нь дэргэд байлцаж, харьяат цэргийн дарга даамлууд нь Подебрадын Викторин ноён4 Всдинка Ян, Беловицын Кунеш гэдэг журамт «садан нөхөд нь газрын байдал зүйг хаа хадан хясаа, хаа мод тал газар, хаа хөндий гол, гуу жалга буюу дов толгой байгааг дэс дараалан хэлж өгдөг байлаа. Байлдахын өмнө хамаг байдлыг сайхан хэлж өгөөд тулалдаад ирэх үес юу болж, дайсан эсэргүүцэл чухам яаж байгааг нь нэгд нэгэнгүй хэлж өгдөг байлаа.

	Жижка жанжин тэр байдлыг хянан бодоод, ингэ чингэ гэж тушааж Чех нутаг Морав нутагт Мажар вангийн тал баригсдыг ялан дардаг байжээ. Чингээд, тэндээс нэгтээ Эзэн Тэнгэрийн 1423 оны намар арван сард Зикмунд ванг байлдахаар мордсон билээ.

	Дөрвөн цуваа тэрэг, аль л болох олон үхэр буу базааж хийгээд чех нутгийн хилийг уулаар давж. Унгар Мажаар нутагт ороод, явсан газраа сүйдэлж, 1420 онд Чех нутгаар Мажарууд вантайгаа явж, эмс охидоос эхлэн хэлэнд ороогүй улаан цурав хүүхдийг хядаж, маш харгисалж, шашин номын ёсонд нийлэхгүй муухай хэрэг өдүүлж байсныг нь хариу авчээ.

	Таг газраар явсаар Жижка жанжин, доошоо Комарно хот, Эстергом хот хоёрын хоорондуур Дунай мөрөн хүрч, улс амьтан, түүний ойртох чимээгээр дүрвэж, мал сүргээ туун зайлж байсан тул, Жижка мах хүнсээр тасраад, Эстергомын дээд талд Дунайн захад байсан нэгэн гацаа айлд хүрэхэд нь, цөм дүрвэж зайлсан учир, орон гэр эзгүй хоосон, нэг ч хүн байхгүй, нэхээд ч олдохуйяа бэрх, цөмөөрөө онгоц салаар Дунайн нэг арал дээр гарч хоргодохдоо байдаг мал сүргээ тууж аваачаад, хотондоо ганц тугал бяруу, гахайн торойг их ус гаталгахад хэцүү гэж үлдээсэн байжээ.

	Тэр аралд хоргодсон мажарууд, малаа Чехэд алдаагүй гэж, бас халдашгүй газар байгаадаа эрдэж арлаас хашхиран хүүхэрч гууглаж, Чехийн өөдөөс шоолон дохиж, манай энд сачийтай бол хүрээд ир, мал мах элбэг байна шүү гэж, Хүсийн цэрэг чехүүдийг онгоц салгүйг нь мэдээд санаа амар байсан нь, Жижка жанжин онгоц сал хэрэглэлгүй. Мажарыг чадаж орхисон билээ. «Садан» олноо харанхуй бүрэнхий болоод ирэхэд, айл гацааны хотонд байсан тугал бяруу, торой моройг нь хөөн гаргаж мөрний эргийн тэнд аваачаад зодож мөөрүүлэн гаслуул, гахайy торой нь гаслаг, тугал бяруу нь мөөрөхийн ихээр мөөрөг гэж тушаажээ.

	Чингээд, Дунай мөрний тэнд чих дөжрөм дуу гарч, тугал бяруу мөөрөн шуугилдаж, гахайн торой муухай дуугаар гаслан дуугарахад, аралд байсан үнээ, мэгж гахай дуулаад, тогтоохын аргагүй усруу ухасхийн орж, мажарууд хашхиралдан хөөж, хараал ширээл тавьж, буцааж ядахдаа дэмий л шуугилдан, түрүүчийн үнээ гахай, тугал торойдос хүрэх гэж ус руу орсны хойноос бусад мал нь даган давхихыг зогсоох гэж сандарцгаав. Мөрний усаар дүүрэн мал самарч, усан дундаас мөөрөх дуугарах, эргийн зүгээс тугал бяруу, гахайн зулзага торойн шуугилдах шуугиан шумараан болж, ус гоожуулсан шал нойтон үхэр гахай эрэг дээр гарч ирэхэд Жижкийн цэрэг олон баярлан хашхиралдаж тосон барьж аваад гал түүдгийн зүг тууцгаан, шаагиан шуугиан болжээ.

	Тэр үе хүртэл мажарууд, Жижка жанжныг эсэргүүцэн тулаагүйгээр, нутаг усандаа дотогшлуулан оруулж аваад даран дийлнэ гэж байсан санаа аргыг нь мэдэнгүүт тэргээ Морав нутгийн зүг эргүүлэн залахад нь, олон үхэр буутай гавшгай мажаар морин цэрэг хойноос нь хөөж бэрх юм боллоо. Зүг зүгээс нь дайрч, хүрээг нь довтлон идэх гэж оролдож, гол ус гаталж гарахад нь зовоодог байлаа. Тэгсэн ч нүдэн балай жанжин, Мажаар цэргийн халдан дайрахыг няцааж, арга мэхийг нь хийдүүлсээр Морав нутагт мэнд хүрчээ.

	Жижка жанжны байлдан явсан дайн аян дотроос Мажарт аялсан нь аялан байлдсаныг нь хамгийн сүрхий алдарт явдал нь болж, байлдсан цагаас нь эхлэн тэр аян нэн хүнд аян байсан гэдэг. «Тэгэвч Мажаар газраас сугарч гарахад нь Тэнгэр сахиус тусалжээ».

	Морав нутгаар дамжин Чех газраа хүрээд, Литомышл хотоор өнгөрөн Высоке Мыто гэдэг Өндөр Татарид хүрч зогсоцгоо гэсэн билээ. Амарч хоол иддэг үдийн цаг болоод жанжны бие нь аяншин чилжээ. Чингэхэд нь «садан» олон цэрэг нь хайртай жанжныхаа сэтгэлийг баясгах гэж, аятайхан амарч гүнцэглэх газар засаж өгье гэж сонгож олсон газартаа цэрэг тутам дуулгандаа шороо шавар дүүргэж хэд дахин тэр газар асгахад нь шороон овоо оройг нь тэгшлэн засаад, Жижка жанжнаа залан аваачиж хоол идээ барьсан гэдэг. 

	Тэгээд цэрэг нь хоолны сүүлээр цаашаа хөдөлж, жанжиндаа босгосон довцог толгойг хэвээр нь үлдээсэнд одоо хүртэл тэр довцог толгой хэвээрээ бөгөөд, тэр нутгийн ардууд одоо хүртэл түүнийг Жижка жанжны ширээ гэж нэрлэдэг5.

	 

	IV

	Жижка жанжин Моравын зүг цэргийн хамт аялан явахдаа, замдаа Пшибыслав хот шилтгээн хоёрыг бүслээд, шоргоолжин хатгинд баригдаж, нэг их удтал зовсонгүй, нэгэнт босохоосоо өнгөрснөө мэдмэгц, шударга журамт дотно хайрт чех хүндээ онцлон Подебрадын Викторин ноёнд, хүү Ийржикийн мялаагууд хуримд нь байлцсаны хувьд дотнолон үзэж, Беловицын Күнш, Бэдинек Янд гэрээс үгээ хэлж тэнгэрийн шударга журмыг сахиж яваарагтун гэж захижээ.

	Тэр гунигт үеэр Жижкийн дэргэд бас бичээч Лаудат Ян нь байлцаж, бас Житеницийн Коуделе Михал шадар байж, түүний гар дээр Жижка жанжин, хутагт Хавелийн өдрийн өмнө Бод гарагт насан эцэс болсон билээ. Домог үгэнд лийрийн мод дор амьсгалаа хураасан гэдэг. Зарим хүн, бас ондоогоор хэлж, царс мод дор төрсөнтэйгөө адил царс модны дор нөгчсөн гэдэг.6

	Олон амьтан уй гашуу болж бэрхийг давж хатуужил төгөлдөр баатар зоригт сахалт эрчүүд ч гэсэн, нүдний нулимс асгаруулан гаслалдаж, Жижкийн харьяат олон нь, эцэг мэт хүнээ алдлаа гэж биеэ өнчид гэж нэрлэх болжээ.

	Нас элэгдсэн жанжны чандрыг Лаб мөрний тэндэх Храдец гэдэг шилтгээнцэр хэмээх газар сүлд тэнгэрийн их сүмд оршуулсан билээ. Тэндээс сүүлд Чаславт нүүлгэн аваачаад хутагт Петер Павел хоёрын цогчин дуганд тавьж бурхан тахилын газар ойртуулж, нэг баганын ёроолд авсыг нь оршуулсан билээ.7

	Авсан тушаа нь чулуун таваг8 өлгөөтэй байсан нь Жижка Янтан, зоог барихдаа тэр таваг хэрэглэдэг юм асан гэж хэлэлцдэг байлаа. Зарим хүн бас, Жижкийн лам нь тахилын хувийг тэр таваг дээр талбин, номын ёсоор хоёр зүйлээр амсуулдаг байсан гэж хэлэлцдэг.

	Судомерш, Вожине, Жижков, Уурхайт уул, Гермат гарам, Хоршицын тэндэх хутагт Готхардын ууланд Малешовын тэнд, бас олон газар дайснаа дарж, өдий төдий хот шилтгээнийг эрхэндээ хураасан хусынхны цэрэг байгуул «ганц Тэнгэрийн ном шашны төлөө ч биш, бас чех слован хэлээ дарлалаас ангижруулах гэж байлдаж явсан Калих Хундагатын номын садан Жижка Ян чингэж нас барсан гэдэг».9

	Нас барахад нь Храдец гэдэг шилтгээнцрийнхэн Жижка жанжныг хийр дээр морьтон баатрын өвч хуягтай, гартаа бялуугаа барьж, цагаан хүлгээ унасан дүрийг нь зуруулаад, яг л сэрүүн тунгалаг байхдаа морддог байдлаар нь дүрслүүлээд «тэр хийрийг залан, байлдаанд явахдаа ер дайнд дарагдаж явсан удаагүй гэдэг»

	Чехийн түүх сударт нэр гарсан эрсийн дотроос ер тэр Троцновын баатар жанжин шиг ард түмнийхээ зүтгэлд хатангадан дурсгуулсан хүн байхгүй. Бас нас нөгчсөн газар нь ч мартагдаагүй. Жижкийн тал гэдэг нэртэй болоод, одоо хүртэл тэр нэр нь хэвээрээ бий. Тэр газар тариа тарих гэж хагалаагүй, атар хэвээрээ. Хожим хойно тэр алдарт баатрын нэр дурсгалыг бузарласан үед, тэр газарт нь тариа тарих гэж анжсаар хагалж эхлээд, анжис чирсэн мал нь гэнэт өвчин тусаж үхсэнд хагалахаа байжээ. Голт борын модонцор тэр газар нь ургаад, сагсайн саглайж том болоход нь, тэр газрын эзэн хүн, ухаж хаяулах гэсэн нь, зээтүүгээр ухах гээд тэр ухсан хүн хөлөө цавчуулж, сүх аваад цавчих гэхэд нь сүх нь ишээсээ сугараад, мод цавчих гэсэн хүнийг шархтуулсанд, тэр голт борын цэцэгт модонцорт халдах хүнгүй боллоо10. Бас Жижка жанжныг Троцнов гэдэг газар царс мод дор мэндэлсэн түүнээ өнөөх царс мод нь онгон дархан мод болж, ард амьтан их л хүндэтгэдэг байжээ. Хожим, Бела Хора гэдэг Цагаан уулын тэнд дайн болсноос хойш, Жижкийг ард олонд таниулахдаа муухай харгис зэрлэг, хүний мах цусанд ханадаггүй махчин гэж ухуулсан бөлгөө.

	Улс олны дуртгалд Жижка жанжныг дайнд дарагдаж үзээгүй дайчин эр, ер бусын чадалтан байсан юм гэж хэлэлцүүлж, мэндэлсэн газарт нь байгаа тэр царс модонд их чадал эрдэм бий гэж итгэдэг байлаа.

	Тэгээд зориуд тэр царсанд очиж, салаа мөчрийг нь огтлоод, их биеэс нь сүх алхны иш хийх гэж авдаг байж. Эдэлгээ сайтай бөгөөд, цохиж шархтуулахад айхавтар их шархтай болгодог юм гэж итгэдэг байсан байна.

	Тэг тэгсээр тэр царс барагдаж, ганц хожуул хоцроод төмрийн дархан, тосгоны хүн тэр хожуулд очицгоож хадаас шааж, бяр сайтай зоригтой болдог юм гэж цувдаг болоод бас зэвсэг багажийн иш хийсээр байгаад тэр хожуулыг ч үгүй хийж орхилоо. Чингэж тэр мундаг царсыг үгүй хийгээд, хожуул нь ч ялзраад ирэхэд, зомгол залтсыг нь хүртэл түүж, сүх алхны ишид шаантаг шаахад бөх болдог юм гэдэг байлаа. Тэгээд тэр царснаас юу ч үлдсэнгүй. Манайханд ямар нэгэн барилга, нэртэй хийд шилтгээн, дайнд үрэгдэж эвдрэн сүйдсэн бүгдийг, ялангуяа гучин жилийн их дайны хөлд үрэгдсэнийг Жижкийн хүчинд автагдан сүйрсэн юм гэж хэлэлцэж үнэн голоосоо итгэдэг байлаа. Бас балар эртний хэрмийг мөн л Жижкийн босгосон хүрээ хэрэм гэж хэлэлцдэг болжээ.

	Жишээ нь, Лүжийн орчин газар хуучин цогцолсон хэрэм далан байдгийг Жижкийн хүрээ гэж хэлэлцдэг. Бас Копидлины тэндэх том шороон хэрмийн тэнд хүрч, ойр хавьд нь суудаг хүнээс тэр балар эртний хүрээ хэрэм чухам аль үеийн болохыг мэдэх үү? гэж асуувал эртний чех хүрээ гэдэг юм аа, Жижкийн дайны үеийн юм гэж хэлдэг байна. Ард олон, Жижка жанжныг аялан явахдаа хаа үлдэж хаа хоносон газрыг нь андахгүй, хаанаас дайран ороод, хаа амарсан зэргийг үе улиран хэлэлцсээр иржээ.

	Рымбуркийн тэнд Спалинец гэдэг нэртэй цөөрөм бий. Уг нь яагаад Спалинец буюу Хэншүүт гэсэн юм бэ? гэвэл, Подлажицийн хийдээс олзлон барьж авсан лам нарыг тэр хавьд шатааж хэншүү тавьсан юм гэдэг. Рымбуркад нь бас Жижкийн хясаа гэж нэгэн сүрхий хадан хясаа, тэр Рымбуркийн шилтгээн тушаа нэгэн нарийн хотгорын тэртээ байдаг. Жижка жанжин тэр хадан хясааны дунд биед үхэр буугаа зоож, шилтгээнийг сүрхий буудуулсан нь, одоо хүртэл шилтгээний хэрэмд хоёр бөөрөнхий чулуун сум шигдээстэй байдаг. Тэндээс нэлээд хол, манай ванлагийн баруун хойд зүгт Влшааны тэнд Жижкийн довцог толгой гэж нэртэй толгой бий. Жижка тэнд цэрэгтэйгээ буусан юм гэдэг. Одоогийн Чех нутгийн тэртээ тэр үед Чехийн харьяат Кладын гүнлигт Радек хотоос Бамбершиц орох замд модны захад нэг хадан хясаа бий. Тэр хясаа дээр өрөөсөн нүд нь боолттой, дуулгатай хүний толгой шиг чулуу харагддаг. Тэр хадан хясааг одоо ч Жижкийн толгойт гэдэг11.

	Нааход газар бас Жижкийн ширээ гэж нэг том бөөрөнхий чулуу элсэн чулуун суурин дээр, шилтгээний хадан байцын орой дээр, цагаан хэрмийн дор нь байдаг байжээ. Бас тэр ширээний дэргэд чулуун ванданцар байсан гэдэг. Одоо тэр нь нэлээн дор газар байдаг. Жижка Морав нутгаас Кладскаар дамжин буцаж явахдаа тэр ширээ дээр хоол тавьж идсэн гэдэг. Тэгээд Нааходын шилтгээнийг байлдсангүй байдлыг нь хараад, энэ муу шар зөгийн үүртэй оролдоход нэрийн хор гэсэн гэдэг.

	Тэр Жижкийн ширээнээс гадна Храдец гэдэг шилтгээнцрийн хавьд бас нэг ширээ чулуу бий. Вшестар, Роснице Проблузи гэдгээс наахнуур вангийн шилтгээнцэр гэдэг Храдец Крааловын тэнд Туж гэдэг мод харлан харагддаг. Тэр зүгт «Шовгор» гэдэг намхан шиг бор толгой бий. Түүний хамгийн өндөр газар нь өвс ширэлдэн ургасан бөгөөд «Жижкийн ширээ» нэртэй газар, дөрвөн зүгтээ дөрвөн эм домо мод, голд нь тэш мод ургаатай байдаг түүнд Жижка Уурхайт уулнаас Вангийн шилтгээн орох замдаа буудаллаж, тэр «Шовгор» гэдэг толгойг цэрэг нь тойрон буугаад, жанжиндаа хамгийн өндөр газар ширээ тавьж, алтан мөнгөн хэрэглэл дэлгээд, жанжныг зоог барихад нь хүрээлэн буусан цэрэг дуу өргөж байсан гэдэг. Жанжин зооглож бараад, тэр алтан мөнгөн сав хэрэглэлийг цэрэгтээ тушааж хишгээ үлдээн булуулаад шилтгээний зүг аялсан гэдэг.

	Алтан ширээ, мөнгөн сав хэрэглэл нь одоо хүртэл тэр газар бумбалан дараатай, хэн ч ухаж авч чадаагүй гэдэг.

	Жижкийн цэргийн агтын тах газар сайгүй олдлоо гэдэг. Газар ухахад хуучин тах гарч ирвэл, Жижкийн үеийн гэж хэлэлцдэг. Хадаасны нь нүхээр таньдаг юм гэнэ. Жижкийн үеийн тах нүх нь дугариг байдаг ёстой юм гэлцдэг.

	Жижкийн ширээ, хүрээ хадан хясаа байдгийн адил, бас Жижкийн мод гэж байдаг нь Крчиний зэрэг газар хөгшин эм домо модны сүүдэрт сэрүүцэн суусантайгаа адил, биеийн чилээ гаргаж суусан мод нь гэж голдуу эм домо мод заан хэлэлцдэг.

	Эртний сударч өвгөний Жижка Яны тухай: Дэлхийн холхи зах хязгаар олон орон хүртэл алдар явдал нь дуурьсаж, одоо хүртэл хэлэлцсээр ирсэн нь, хожим хойнын цагт ч хэлэлцэх болно гэж бичсэн нь тэр ёсоор болж л дээ.

	УУРХАЙТ УУЛЫН УУРХАЙЧИН

	I

	Жижкийн үед Уурхайт Уул Чехийн захиргаанд орж, Италийн хороо гэдэгт чех арслан сүлдтэй, нэг талдаа «Чех түмний зоос» гэсэн үсэгтэй зоос дэлддэг байжээ. Нөгөө талд нь «Дайчин Тэнгэрийн алдрыг мандуулмуу» гэсэн үсэгтэй байжээ.

	Уурхайт уулыг Либүшийн бошиглон вивангиридэлсэн нь дахин шинээр гүйцэлдэж, хоёр дахин бууж, хоёр дахин өөдөлнө гэсэн нь, тэнгэр болсон Ийршикийн үед, дараа нь Ягелон Бладислав гэдэг Алдарай вангийн үед болсон явдал ажээ.

	Олон шинэ шинэ судал олдож, шинэ шинэ уурхай ухан уудалж, өдий төдий худаг уурхайг гүнзгийрүүлж, хаданд олон нүх цооног цавчин гаргаж, уурхайчин өнөр олон болж, хөндий дүүрэн арзганаж уурхайд орох саравч дотроос тэдний залбирал хөгжөөх дуу хангинаж байдаг билээ12. Эрдэнэ төмөрлөг гарч, ажил өөдрөг байгаа нь ил мэдэгдэж, уул сонин сайхан болж, байшин барилга босоцгоож, Рейсек Матей гэдэг уран, хутагтай Барборын сүм гэдэг алдарт үйлтгэлээ босгож байсан цаг ажээ13. Тайж нар нүүн суурьшиж харийн хүн худалдаа наймааны хүн хөлхөж, гудам талбай бүхэнд хөл ихтэй ялангуяа Италийн хороонд, Чех ванлагийн зоос дэлдэх газрын эрхэлсэн сайд уулын шадар дарга, үзмийн газрын эрхлэгч, сайд яамлан сууж, заримдаа ван өөрөө ч ирж суудаг байлаа.

	Тэр яамлах албан газрын дор нь, бас вангийн сайхан өргөөний доод зооринд нь эрдэнэ мөнгөний зүйл дүүрэн, бас уурхайгаас гаргаж, гулдмайлан цутгасан мөнгөөр нь гялалзсан чех зоос дэлддэг байлаа.

	Уурхайт уул ихэд хөгжиж, Праг хотын дараа орох хот болоод тэр хотыг эзэлж байсан германд хяхагдаж сүмийн газар хоёр зүйлээр тэнгэрийн хишиг хүртдэг учир урьд цагт уурхайд хайр найргүй их төлөв амьдаар хаяулсан шударга чехүүдийг тэр уулынхан хоёрдугаар Владислав гэдэг Алдарай вангийн үед нэхэн санаж, хуучин уурхайгаас тэдний ясыг олж гаргадаг байлаа. Чингэхэд Коуршимын хаалга гэдэг, Түймэртийн хаалганаас цаахна байдаг уурхай дотроос тун олон яс олдож цөмийг нь хүндэтгэн ёсолж оршуулсан билээ. Чингэхэд бас нэг сонин гайхамшиг тохиолдсон нь нэгэн чандар олдсон нь шилдэг сайхан гүгэл шиг ариун сайхан хүжсийн үнэр ханхалж байсан гэдэг.

	Түүнээс болж амьтан тун шуугилдан, нэгэн амаар хэлэлцсэн нь, өдий олон жил тэр гүн уурхайд оршиж байсан чандар тийм сайхан үнэртэй байгаа нь, лавдуу Тэнгэрийн өршөөл адистидын тэмдэг. Тэр чандар Ходкийн чандар болно, Ходка Ян гэдэг, урьд эрт Түймэртийн лам байгаад, харьяат гэлэнгүүдийн хамтаар германд бусад олон зуун чехийн адил тамлуулан хаяулсан юм гэлцлээ.

	Тэр гайхамшигт чандар 1492 онд олдоод, бас өөр үймээн гарсан нь, ядуу хүн газар дороос баяд ноёдын хөрөнгө чинээ, ямбатай байдлыг бий болгогч эрдэнийг махаа идэж олдогтоо гомдон зэвүүцдэг болжээ. Дэлхийн хөрс дотроос вангийн санг мөнгөөр хангах, хүн амьтныг амь зуух юмтай болгом хүдэр гардаг атал, зарим хүний ховдог нь хөдөлж, ван болон ажилчныг хохируулдаг байлаа. Уурхайн захиргааныхан Прагад бүх мөнгө явуулдаггүйн дээр бас уурхайчны хөлсийг нь дарж завшдаг байлаа. 

	Газрын гүн эзгүй харанхуй уурхайд тортогтой тосон дэнгийн улалзан сүүмэлзэх гэрэлд хүдэр ухаж, царил лантуугаар балбан, цуцашгүйгээр хичээнгүйлэн ажилладаг байжээ. Ганцаараа харанхуй бүрэнхий бүдэг гэрэлд ядраад гэнэт тэр чив чимээгүйд танихгүй хүн, нэрийг нь гурван удаа уртаар гуниглан татаж дуудахад чих тавин сонсоод эсвэл, харанхуй уурхайн цаанаас уурхайчны хувцастай, бүснээсээ дэн зүүсэн, гартаа лантуу барьсан дарханцар гэдэг гялалзсан бяцхан нүдтэй тохойн чинээ эр, уурхайчныг хорлох ч дуртай, заримдаа сайхан хүдэр ч зааж өгдөг тэр савдаг үзэгдэж байгаа юм биш биз эргэж хараад тэр хүчир ажлаа айван тайван нэг их сэтгэл зоволгүй хийдэг байжээ.

	Ондоо юманд сэтгэл зовдог байсан нь ноёдын шударгагүйд гутарч бэрх хүчир ажлын хөлсийг захиргааныхан үргэлж чимхэн дарж байдагт гомдон, хуучин цалингаас арайхан гэж хагасыг нь өгөөд, ажлыг нь өчүүхэн ч хөнгөлдөггүйд ар гэрийнхнийхээ аж амьдралыг ч өөдлүүлэх аргагүй, ядуу зүдүүгийн зовлон эдэлдэг байжээ.

	Чингээд хүн бүхний сэтгэл хорсон, дор дороо гомдол гаргаж, ажил дээрээ юу боддогоо юу санаж шийдсэнээ нуулгүй, цаашид ингэж байх чадал алга, хүлцэж суухын нөхцөлгүй, захиргааныхан дэлбэ баяжаад, уурхайн ядуу ажилчин улам үгүйрч байх ёсгүй юм гэж бодож, бас вангийнхаа төлөө санаа зовж, хольцоогүй сайхан эрдэнэ хүдэр уурхайгаас гаргаж, хэчнээн цэвэр мөнгө болдгийг Прагад явуулахдаа юутай дардгийг нүдээрээ үзэж дотроо бодож явдаг ажгуу.

	Юуны өмнө тэр дутагдлыг засахыг хүссэнд уурхайн захиргаа, дарга эрх баригчдын алин ч үгийг нь сонссонгүй, урдынхаасаа улам ч илүү хянах болоод, уурхайчныг зовлонгоо хэлэлцэх гэж цуглахад нь хотын төлөөний сайд цагдаатайгаа эсвэл Италийн хорооны цэргийн хамт дайран хөөдөг боллоо. Чингээд уурхайчин сэм үгсэн хэлэлцэж, Мажаар нутаг, Будын шилтгээнд саатаж байгаа ванд элч явуулсуу гэж шийдээд, итгэн явуулсан хүнээ чухам юухан гэж ирэх бол гэж тэсгэлгүй хүлээж суухдаа, ван ноён, манай зовлон зүдүүрийг сонсоод, цөмийг нь шалгуулж үнэн учрыг мэдэж, шударгуу журамтай болгох байх гэж горилон хөхөж байлаа.

	Элчис нь, Уулнаас шөнө сэм гарсантайгаа адил сэм буцаж, 1496 оны долоон сарын шинийн нэгэнд ирсэн билээ.

	Амьтан, Италийн хорооны зүг гүйлдэж, түүний өмнөх сул газар цуглаад, уурхайд ороогүй эрчүүд бүгдээрээ, бас олон эмэгтэй гүйн ирж, олон хүн хорооны ноёд хачин сонин юм дуулж номгорох байх гэж бодоцгоолоо. 

	Ноёд номгорсонгүй, уурхайчин ч, Мажаар нутгаас элчсийн дуулж ирсэн сонин урамгүй боловч бууж номгорсонгүй. Ван ер уурхайчинд тусалсангүй, хэрэгссэн ч үгүй, уурхайчны элчийг сонссон ч үгүй бараалхуулсан ч үгүй гэж Мажаар нутгаар явснаа дуулгаж олны санаанд ороогүй юм хэлээд, Ван ноёнд уурхайчныг муухай гүтгэж элдвээр муулснаас болж, уурхайчин биднийг ван тун үзэхгүй болсон байна. Шадар тайж нар, биднийг бушуухан буц аягүйдвэл гянданд хориулна шүү гэсэн гэж элчис олонд учир явдлаа айлтгажээ.

	Элчийн үг гүйцээгүй байтал, цэлмэг өдөр их салхи хөдөлсөн шиг, цугласан олон цөм нэгэн зэргээр их дуу тавьж, машид хорсон хохирсондоо шуугилдаж, гар зангидан, Италийн хорооны зүг зүхэн занаж, түмэн хүний сүрт дуугаар хараан шуугьж ховч худалч, муухай харгисууд, хүнийг ганц дарлах гүтгэхээс өөр юм мэддэггүй гэж шуугилдаж байхад нь, хорооны хэрмийн хайсан дээр уурхайн бичээчийг гарч ирээд үг хэлэх гэтэл, урьдынхаасаа улам сүртэй догшин ширүүнээр хашхиран шуугилдсанд бичээч эмээгээд, дорхноо далд орлоо. Зоос дэлдүүлэх сайд биеэрээ хэрэм дээр гарч, олныг тархацгаа гэхэд нь өөдөөс нь, бидэнтэй санаа нийлж ванд айлтга, бид бүхэнд шударгуу журмаар болгож өг. Эс тэгвэл уурхайд орохгүй, ноёд өөрсдөө тэр нүхэнд орж ухвал ухаг гэж шуугилдахад, сайд яаж ч чадсангүй.

	Хот даяар айл амьтан хаалга цонхоо түгжиж, газар сайгүй сандарч тэвдэн, шөнийн турш нойргүй хоножээ.

	Уурхайчид шөнөжин шуугилдаж, овооролдон цуглацгааж явцгаана гэж, эхнэр хүүхдээ пүүгээ мүүгээтэй нь гаргацгаан, уурхайн гүнд уулын ажил хийж байгаа нөхдөө дуудан гаргаж байлаа.

	Вангийн түшмэд, дарга нар хориглож дийлэхгүй болж, тархаан дарж чадахаас өнгөрч, тэр уурсан хорссон үй олон эрчүүлд халдахаас зэвсэгт цэрэг ч зүрхлэхгүй болжээ. Хотын дарга нар, Италийн хорооны ноёд, хотын хүмүүс, тэр олон уурхайчныг тайвшраасай, цус урсгаж, хотыг түймэрдэж орхих бий гэж эмээжээ.

	Үүрийн харанхуйгаар олон уурхайчин Уурхайт Уул гэдэг хотын гудмаар харлан цувж туг далбаагаа барин, хэрэгсэл зэмсэгтэйгээ, зарим нь зэр зэвсэгтэй, хотын хэрмийн хаалгыг чиглэж, бүгдээрээ нэгэн дуугаар «Үнэн христос шашинтан, Христосын үдшийн зоогт үлэмжээр горилогтун» гэдэг урьд вангийн тушаалаар цаазтай, дуулбал толгойгүй болдог дууллыг цонх доргитол дуулцгааж явав.

	Хотоос гарсан уурхайчин бүгд зургаан мянган хүн, явсаар Малитг Канькийн хоорондох Шпицберк гэдэг шовх ууланд хүрээд, ахмад улсынхаа заавраар буудлаа тойруулан гуу ухаж шороон хэрэм цогцолжээ.

	Уурхайт ууланд хөл чимээ дарагдсан ч, айван тайван болоогүй, уурхайчнаас айн эмээх нь хэвээрээ, уурхайг үймүүлэн сүйтгэнэ байх, ажил хийх хүнгүй болох байх гэж тэр хотынхон бодож Италийн хорооны ноёд, уурхайн дарга нар, уурхайчны аймшиггүй хөдөлсөнд хэлмэгдэн хулчийж, албадан ажиллуулах асан, ял шийтгэн эрхэндээ оруулах асан гэж зарлах бичиг бичицгээн, тамга дарцгаан, вангийн төлөөний түшмэл, уурхайн дарга нар зарлах бичгээ буухиа элчид бариулан, морины хурдаар зүг зүг давхиулж билээ.

	II

	Чингээд нэг хоног өнгөрч, хоёр хонож, гурав хонож, дөрөв хоноход, уурхайчин довцог толгой дээр хүрээлэн буугаад суусаар, Уулын хотын ноёд, эргэж буц гэж элч зараад, ажлаа хийцгээ, гэмээ халцгаа гэж хүн явуулна байх гэж хүлээвээс ер хүн ирсэнгүй, замаар айсах амьтан ч үзэгдэхгүй байсаар тав хонохын үдэш шороон хэрэм дээр өвч зэвсэглэсэн залуу уурхайчин сахин суужээ.

	Хүрээ дотор нь олон уурхайчин, ялангуяа ахмад нь санаа зовниж, Уул хотын ноёд дарга нар муухай юм хийх гэж байгаа байх, энд довцог толгойд бид суугаад суугаад удаан тогтохгүй байх, хүнс хэрэглэл ч барагдах боллоо гэж орой унтаад, нүднийхээ хор гаргаагүй байтал, үүрээр дуу шуу болж харуулын хүн нэг их олон цэрэг айсуй гэж хашхиралдлаа. Ахмад уурхайчныг шороон хэрэм дээр гүйн гарч үүрийн бүрэнхийгээр харваас, морьтой явган цэрэг харлан айсуй. Умар зүгээс Колин хотоос айсуй ажам.

	Тэгж байтал шороон хэрмийн бас нэг талаас харуулынхан хашхиралдаж, өөр нэг цэрэг хажуу талаас, Чаславын зүгээс айсуй гэтэл, Уул хотоос уурхайчны ар талаас нь олон цэрэг гарч ирэв. Туг хиур хийсэн үзэгдэж байгаа нь, ойр хавийн хотын улс авч явдаг туг хиур шиг бөгөөд хэнгэрэг дэлдэх бүрээ татах чимээ дуулдлаа.

	Хартал тэр бүгд цөм уурхайчны зүг айсаж, зүг зүгээс нь бүслэн авчээ. Часлав хотынхон, Колин хотынхон, Уул хотынхноос аюултай мэдээ бүхий бичиг авч, уурхайчин, хүн алах, уурхай эвдэн сүйтгэх гэж байна гэсэн зар авч, туслан тэнхрүүлэх цэрэг хүрэлцэн ирээд, довцог толгойн ёроолд жигдрэн жагсаж, зөвлөлдөж байтал бас нэгэн хэсэг зэвсэгт хүчин хүрч ирсэн нь Подибрадын зүгээс ирж, морьтой цэрэг олонтой харагджээ. Довцог толгойн хормойд хүрэхэд өглөөний гэрэлтэй болсон тул, уурхайчин дорогш харан ажваас, тэр шинэ ирсэн цэргийг Топицын Каменицки Онек гэдэг ноён, Подебрад дахь вангийн шилтгээний жанжин биеэр удирдан иржээ.

	Довцог толгой орой дээрх уурхайчны хүрээ бүслүүлж, толгойн хормойд цэрэг дүүрээд дайсны цэрэг арзганаж байв. Дөрвөөд мянган хүн хүрч ирээд, нийлсэн байжээ. Уурхайчин, довцог толгойн орой шороон далангийн ард, ахмадын хуваан жагсаасан ёсоор ангилан байрлаад, гартаа алх зэмсгээ барьцгаан, дайсны халдан дайрахыг хүлээж байлаа. Өөрсдөө тулаан үүсгэхгүй гэж санал нийлээд, гуйх буухыг хүсэхгүй гэлцжээ.

	Зарим хүн Уулын хотынхонтой хэлэлцэхгүй, гагцхүү Подебрадын жанжныг вангийн шадар албаны хүн, Ванеэтэй шууд харилцан хэлэлцэх сайд гэж, түүнтэй хэлэлцэж үзсүү. Каменицки Онек бол Уул хотод чухам юу болж, яагаад уурхайчин энэхүү хүрч ирсэн үнэн учрыг хараахан мэдээгүй байх. Хэрэв тэр жанжинд хамаг учраа гаргавал тогтоон хүлээж туслан тэтгэж, ванд бараалхуулах ч юуны магад, эсвээс өөрийн биеэр ванд уурхайчны гомдол зовлонг уламжилж ч юуны магад гэж бодлоо.

	Чингэж байтал Подебрадын жанжин өвч хуягласан байдалтай өөрийн цэргийн дундаас урагшлан гарч, уурхайчны зүг чиглэв гэнэ. Ахмад уурхайчин, түүнийг үзээд, шороон далан дээрээ угтан гарч мөн нөхдийнхөө өмнөөс үг хэлдэг буурал сахалт Опад өвгөн урагш давшин гарч жанжинд айлтгахдаа, цус урсган тулалдахыг уурхайчин үл хүснэ, гагцхүү эрхээ хамгаалж, Ван ноёнтонд учраа гарган айлтгах хүсэлтэй билээ гэжээ.

	— Нээрэн л тийм юм бол, надтай Подебрад орогтун. Та нарын хүсэл бодлыг би Ван ноёнд уламжлуулж өгсүү гэж жанжин хариулж гэнэ.

	Тэгэхэд нь өвгөн Опад, бид дуртай л очих асан. Очоод амиа алдахаас эмээж байна гэхэд нь, 

	— Та нарт айх юм байхгүй. Би баталж өгнө. Явцгаа гэхэд нь, ноён хүн, цагаан ястны ам байна даа гэж итгээд явалцахаар боллоо. Чингээд нөхөд олондоо жанжинтай хэлэлцсэн үгээ мэдэгдэж, ар гэрийнхэнтэйгээ салах ёс гүйцэтгээд, Опад өвгөн, дүү Викторинтойгоо, Шимон Прүша ах дүү хоёр, Дүхек, Черны, Күжел Нүцгэн Жеявүв, Немцүв Ондрой, Крхнявы Вид Хлоушкийн Лана, Младек Клад хоёр ийм улс явах болж, бусад нөхөд олон нь гэдрэгээ Ууланд гэр бүлээрээ буцаж, жанжинтай хэлэлцэн тогтсон ёсоор ванд зарга уламжлуулсны хариу юу болохыг хүлээж суухаар болжээ.

	Уурхайчин олны ах зах нь, Каменицкийн Онектэй хамт, түүний цэргийг дагаж Подебрад оржээ. Уулынхаа зүг харан харан явж, дотор баахан баяргүй, ноёнд бас сайн итгэхгүй, хүний эрх хүчинд автагдаж яваа тул, чухам учир хэрэг бүтнэ гэхийн найдвар багатай явжээ.

	Гэвч морьтон баатар хүн ам өгсөн нь, хэлсэн үгэндээ эзэн болох болов уу? гэж сэтгэлээ засан явжээ.

	Подебрадын шилтгээнд хүрэхэд нь жанжин тэдэнд зарцын өрөө гаргаж өгөөд, хэрэглэх юмыг нь нийлүүлж, шилтгээний хүрээ дотуур явахад нь хориггүй боловч, гадагш гарч, хот орох аргагүй шилтгээнийг тойрсон гүн гууны унуул гүүрийг өдөржин буулгадаггүй байлаа. Гурав хоног дээр түр уулзуулан юм асуугаад, морьтой хоёр элч довтолгон ванд бичгээр айлтгуулна. Хэд хоног хүлээж үз. Вангаас хариу ирмэгц мэдэгдэнэ. Тэнгэр өршөөж, сайн мэдээ ирвэл дор нь мэдэгдэнэ гэжээ.

	Бичиг явуулах нь ч явуулж гагцхүү уурхайт Уулынхнаас хахууль идээд, Италийн хорооны вангийн түшмэлийн явуулсан бичигтэй ав адилхан мэдээ хүргүүлж, уурхайчныг аюултай үймээний улс, Вангийн болон бүх чех ванлагийн эрдэнийн газар болсон уурхайт Уул хотыг сүйтгэн хөнөөхөд хүрнэ гэж бичсэн байжээ. Элчийг эргэж ирэхээс өмнө Уул хот ороод, тэндхийн ноёдын бэлэгт тал өгч, ийм тийм бичиг явууллаа, тэр бичиг ёсоор бол, ван эзэн, тэр уурхайчныг толгойн цаазаар авах болно. Ноёд та нар, тэр харьяат уурхайчиндаа ясанд нь өмсгөх цамц хийлгэж өг гэхэд нь, тэр ёсоор хийлгэж, юуны өмнө Подебрадын жанжин ноёнд мөнгө цутгаж, уурхайчны ахмад арван гурван хүнд цагаан маалинган цамц өгөлцжээ. Шилтгээндээ буцаж ирэхэд нь, Мажаар нутгаас буухиа элч эргэж тэр орой нь иржээ. Уурхайчин, түүнийг огт мэдсэнгүй. Өглөө нь жанжин, Нүцгэнхүү, Немцүв Овдрой Крхнявын Вид гурвыг дуудан ирүүлж, Кршивоклата гэдэг Буруу ерөөлтөд очиж, эрдэнийн уурхай бий эсэхийг эрдэнийн чулуу, мөнгөний хүдэр сайн мэддэгээрээ шинжин үзэж ирнэ үү гэж явуулжээ. Тэр уурхайчин чингэж мэхлүүлж, үнэн голоосоо жанжны үгэнд итгээд, бусад нөхөдтэйгөө даруй баяртай сайхан уулзахын ерөөл тавиад морджээ. Нөхөдтэйгөө дахин золгохоос өнгөрснөө яаж ч мэдэх вэ дээ, газарчилж яваа хүн нь тэр Кршивоклата гэдэг Буруу ерөөлтийн шилтгээний ноёнд Уриа түшмэлийн бичиг авч явааг нь яаж ч мэдэх вэ дээ. Буруу ерөөлтийн шилтгээнцэрт тэднийг цаазаар авах гэж, цаазын гурван цам ачаанд нь явааг яаж ч мэдэх вэ дээ. (Уриа түшмэл гэж Христосын библи гэдэг их хөлгөн сударт Давид хааны түшмэлийн нэр. Далдуур үхүүлэх бичиг авч, өөрөө үхэхийгээ мэдэлгүй явах хүнийг түүний нэрээр христосын шашинтан нэрлэж Уриагийн бичиг гэж үхэх хүний хүргэж яваа бичгийг нэрлэдэг болсон билээ. Монголоор орчуулсан шинэ хуучин тестамент гэдэг христосын библи хэмээх их хөлгөн сударт түүх нь гардаг амуу. Орчуулагчийн тэмдэглэл)

	Тэр гурвыг явсан хойно жанжин, нөгөө арван уурхайчныг Мажаар газраас элч ямар хариу хүргэж ирснийг огт мэдээгүй байтал нь дуудан ирүүлжээ. Тэр нь хутагт Вавршинцийн өдрийн хойд өдөр, Сугар гаргийн өглөө эрт байжээ.14 Уурхайчин, жанжин ноён яагаад ийм эрт дуудуулав аа? гэж гайхалцан, лав элч ирсэн байх гэж дотроо баярлалджээ.

	Тэгтэл, жанжны яамладаг газрын гурван гулдант өндөр тагтны өмнө дагуулж аваачив гэнэ. Шилтгээний хүрээ дотор өглөөний сүүдэр татаад, хэрэм цамхгийн оройд нь найман сарын өглөөний алтан өнгөт туяа татаж, өвч зэвсэглэсэн эрчүүд, гартаа жад барин жагсан тойрчээ. Үзвэл, их олон хүн байжээ.

	Уурхайчны ахмад, тагтны өмнө гадаа зогс гэхийг сонсоод, бүр ч их гайхан, нэг их удсангүй, яамнаасаа Топицын Каменицки Онек ноён өөрөө хар хилэн малгайдаа хар отготой, алтан туушин чимэгтэй, хар дээл, хар гутал өмсөн гарч, хойноос нь Ждярски гэдэг Подебрад хотын дарга, шилтгээний албаны улс цуван гарч ирээд, жанжин сайд, гартаа нэг бичиг барин, уурхайчинд сонсгон мэдэгдэхдээ энд зогсож байгаа уурхайнхан, бас тэр Буруу ерөөлтөд явуулсан уурхайнхан цөмөөрөө үймээн өдүүлсэн учир, цаазаар авхуулах болсон тухай вангийн зарлиг хүрч ирснийг мэдэгдэх боллоо гэсэнд уурхайчин тун их цочив. Жанжин хуурамч үгээр мэхэлснийг сая мэдэж, түмэн хилсийн амьсгал тэнгэрт тулам гомдож, хэл нь эргэж өгөхгүй байтлаа нэг нь дуугарч, бусад нь цугаараа өлгөж аваад, жанжныг ямар ичгүүрт урваач амьтан бэ? Ам алдаад ингэдэг юм уу? гэж зүхсэнд, Онек жанжин царайгаа барайлган чимээгүй дохиж цэрэг, тэр уурхайчныг барьж аваад, байранд нь хөөн аваачсанд хоёр зандалчин хэдийн хүлээн тосож, нэг нь шилтгээний сохор гэдэг, нэг нь хотын Колоух гэдэг зандалчин хоёулаа туслахтайгаа байж байв. Үхэх ял олгогсод, цаазын цагаан цамц өмсөөд, хоёр лам бодийг нь хөтлөх гэж хүрч ирэв.

	Тэгээд, өглөөний есөн цагийн алдад хоёр хоёроор нь холбон хүлээд шилтгээнээс гадагш гаргаж, Каменицки жанжин зэвсэгт цэргээ тэргүүлгэн хошуучилж, Ждярски гэдэг дарга цагдаагаа дагуулан явалцжээ.

Автоматаар үүсгэсэн тайлбар]

	 

	Тэр завсар Подебрад хотын олон, шилтгээнд болсон явдлыг сонсон эмгэнэлт жагсаалын хойноос маш олон амьтан дагалцан, цөм тэр цаазаар аваачих ял унагасныг хилс хэмээн гоморхон хэлэлцэж, жанжныг машид буруушаан, цаазын цагаан цамц өмсөн, хөл нүцгэн, зовлонгийн замаар туугдаж яваа хөөрхий хилсээр амиа алдах гэж яваа уурхайчныг тэсгэлгүй өрөвдөцгөөжээ. Үхэх тэдний нүд нь харанхуйлж үхэгсдийн хойноос дуугарах сүмийн их хонхны чимээ манан дотроос хангинах мэт дуулдаж, муухай зүүд дотор явж байгаа юм шиг алхаж явахдаа. Тун ч тийм хилс юм болно гэж санаа оноонд нь ороогүй байтал ингэж муугаа үзнэ гэж огт бодоогүй, жанжин сайдын ял сонсготлоо санасан ёсоор тань болно гэж хуурч байхад, ингэж үхнэ гэж огт бодоогүй байсаар, түмэн зүйлээр дарлуулж зовсны эцэст ингэж үхэх юутай хилс! Хөөрхий муу хүүхэд шуухад нь гэртээ хүлээж байдаг, эхнэр нь хүлээж суудаг! Ямар муухай харгис хилс юм бэ? Ингэж болдог юм гэж үү, даанч дээ гэж үймсэн сэтгэлдээ гайхан бодож худал гэхэд, гар хөл гав гинжтэй, цаазын цагаан цамц өмсөөтэй, сүнсийг хөтлөх хонхны дуу хангинаатай. Энэ ер сүрдүүлэн залхааж байгаа юм биш үү дээ? Ноёд алах ялаар айлган сочоох гэсэн юм байлгүй дээ. Хороох газар аваачаад, жанжин ноён хэлтрүүлэх зарлиг буулгах юм байлгүй дээ гэж дэмий л санаа сэтгэлээ хууран алхалж явав гэнэ.

	Лаб мөрний хөндийд байгаа Подебрадын бат шилтгээнийг өнгөрөөд, Клукийн тосгон өнгөрөөд, Лаб Клук хоёр нутгийн сав болох нугад цаазалдаг газар хүрвээс, лийрийн хөгшин модны гишүү найлзуур нь саглайж сүүдэртэн, дэргэд нь бүр их саглагар том царс мод дээгүүр нь өндөрлөн, мундаг гишүү нь доошоо бараг өвсний толгойд ойртон унжиж байсан түүний жагсаал хүрч ирээд, Подебрадын шилтгээний жанжин, тэр царсны дэргэдээс морин дээрээсээ Колбух зандалчинд тушааж, 

	— Цаазал! гэж хашхирсанд, тэр ганц үг сонсоод өнөөх хөөрхий уурхайчны горьдох юм нь тасарч, одоо ч өнгөрчээ, орчин тойрны жагсаал цуваа цөм гарцаагүй үнэн юм байна. Айлган сүрдүүлэх гэсэн юм биш байна. Сүүлчийнхээ мөр гаргаж энд хүрч ирсэн юм байна. Одоо мөнхөрлөө гэж бодохдоо унтууцан уурлах нь дарагдаж, гомдон гаслах сэтгэл төрөөд санаа бодол нь, газрын юм бодохоо байж тэнгэрийн зүг чиглэв. Бие биедээ сөгд гэсэн юм шиг сөгдөцгөөгөөд, дотроо ийн хэмээн залбирлаа:

	— Хүний хилс муухайг толилон мэдэгч Эцэг тэнгэр тэнгэрийн рашаан буулгаж, хилсээр асгаруулах бидний гэм буруугүй цусыг адистидлан соёрх оо! гэж залбиран уншсан дуу нь, уяран өрөвдсөн олны чимээгүй зогсож байхад хангинан дуулдаж, жагссан олон цөмөөрөө уярлаа. Колбук зандалчны дотор бас уяран зөөлөрч, цаазын юлдийг хэдийн сугалаад байснаа, лийрийн модны дор чулуудаад сэтгэл нь догдолж, 

	— Би чадашгүй! гэж өндөр дуугаар хашхирлаа.

	Сохор гэдэг зандалчин, жанжин ноёныхоо тушаал зөрчиж үл чадах тул, урагш давшин гарч хатуу харгис сэтгэлт ноёныхоо тушаасныг гүйцэтгэж эхэллээ.

	Ахмадаараа Шимон урагш алхан гарч, саглагар царс модны нэг бүдүүн гишүүний дор нь очиж зогсвоос, тэр найлзуур навчит гишүү нь, лаври татсан шиг үзэгдэж, ногоовор туяа татсан сүүдэрт нь зандалчны юлд гялсхийгээд, цус дээшээ олгойдон харваж, царс модны тэр гишүүнд тусаад, үер борооны ус доошоо гоожсон юм шиг улаан дусаа дуслаа.

	Шимоны сүүлээр түүний дүү Прүша урагш давшин, хойноос нь Черны залгаж, Чернын хойноос Опад дүүтэйгээ, бүгд арван хүн хойно хойноосоо Цуван давшиж, хамгийн сүүлчийн хүний амьгүй бие нь цус бялтсан ногоо дээр ойчмогц, цэлмэг тэнгэрийн агаарт тохмын чинээ үүл гараад, гайхалтай хурдан томорсоор, тэнгэр бүрхсэн сүртэй их хар үүл болоод, тэнгэр хилэгнэсэн юм шиг харанхуй үүлнээс зарлиглаа дуугарч, хуй салхи хөдлөн, хөгшин царс, лийрийн модны оройг бөхөлзүүлэн, гишүү мөчрийг нь шуугьтал хөдөлгөв.

	Цаазын газар цугласан олон, тун саяхан хөөрхий уурхайчны хангинатал залбирсныг санаад айн цочиж наманчлан залбирцгааж, гэр рүүгээ эмээн гүйхдээ, 

	— Тэнгэр үнэнийг ялгажээ! Тэнгэр харжээ!

	— Тэнгэр дуулжээ! Хилс хөөрхийн гаслан залбирсныг дуулжээ! гэж хашхиралдан гүйлджээ. Чингээд, үхсэн уурхайчны хүүрийг арай чарай түрүүн ухсан нүхэнд хийж дармагц, аймшигтай үер бороо асган цутгаж жанжин, шилтгээнийхээ зүг давхиад, хаалга дээрээ морьтойгоо халтирч ойчлоо.

	Тэр үед их бороо өдөр шөнөгүй орж есөн хоног цутгаад, гол горхи савнаасаа халин үерлээд Подебрад, уурхайт Уулын хавьд тэр их таллан хальсан ус гуу жалга болтол газрын хөрсийг иджээ.

	Тэр завсар, Буруу ерөөлтөд бас нөгөөдүүлийг нь цаазаар аваачиж байсан цаг бөгөөд, хоёр нөхрийнхөө толгой авхуултал, хүлээсээ тастаад, том чулуугаар зандалчныг муужиртал цохиж унагаад, мод руу зугтан амь гарчээ.15

	 

	III

	Уурхайчныг тийм муухай хилсээр хороосон улс, хариугаа бас амсжээ. Мажаарын ван болж төрийг нь барьж байсан чехийн Владислав ван, Мажаар нутгаас Чех газартаа буцаж ирмэгц, шударга журамтай хүнээс Подебрадын газар хэрэг шүүн тасалсан явдлын үнэн байдлыг сонсоод, уурхайт уул хотод хүрч Италийн хороонд буугаад, Подебрадын жанжин Каменицкийн Онекийг дуудан ирүүлээд, уурхайн захиргааныхантай нь хамт байцаан шүүв. Нөхдөөсөө ганцаараа эр сайндаа амь гарсан Крхнявы Вид гэдэг Солгой Вид бас тэр хэрэг шүүхэд дуудуулан ирээд, ноёд яаж хөөрхий уурхайчныг хилсдүүлсэн тухай гэрч болгосонд. Топицын Каменицкийн Онекийг зарим уурхайн захиргааныхантай нь хамт эрүү шүүлт тулгаж, үе мөчийг нь мултартал дүүжлэн байцааж, хэрэг хүлээхгүйд нь ширүүлсэнд вангийн жанжин шүүлт даалгүй тамлуулан үхжээ. Түүнтэй хамт харгисалж, уурхайчныг хилсдүүлсэн бусад тушаалтан цөмөөрөө шударга цаазаар авхуулжээ.

	Уулын уурхай тэр уурхайчныг түмэн хилсээр хороосноос хойш олон жил эзгүйдээд бараг балрахад хүрчээ. Уурхайчныг цаазалсан газар гайхалтай юм үзэгдэж, өнөөх царс модонд түүнээс хойш самар ургахдаа сонин жигтэй байдалтай, яг л уурхайчны малгай адил дүрстэй самар ургах боллоо. Ургахдаа ганцхан газар, тэр уурхайчны цус харвасан гишүүнд ургадаг болоод, тэр гишүүний навч нь хүртэл улаан өнгөтэй байдаг боллоо.

	Ургац муутай гантай жил тэр том царс модонд ганц ч самар гарахгүй байхад, тэр ганц гишүүнд нь самар тасардаггүй байдаг болоод, уурхайчны малгай шиг тэр самар ховор сонин юм болж, хол ойрын амьтан тэр самар түүж дурсгал болгож аваад, алт мөнгөн хүрээ хавчаар хийлгэж, өлзийтэй юм, хор жатгаас хамгаалах сахиус гэж хүзүүндээ зүүдэг боллоо.

	Тийм сонин самар өөр хаа ч үзэгддэггүй, харин Клукийн тосгоны тэнд уурхайт Уулын уурхайчны цаазаар авхуулах гэж туулгаж явахдаа нэг царс модны хажуугаар өнгөрөн гарсан тэр модонд л бас тийм самар гардаг байлаа. Цаазаар авсан газрын тэр хөгшин царс мод, арван наймдугаар зууны хоёрдугаар хагас хүртэл дэргэдээ бяцхан дугантай байснаа догшин хуй салхинд булга татуулж билээ.16

	 

	[image: бичвэр, гадна талбай, хуучин-г агуулсан зураг

Автоматаар үүсгэсэн тайлбар]

	 


[image: бичвэр, өрөө тасалгааны-г агуулсан зураг

Автоматаар үүсгэсэн тайлбар]

	ЦАГААН ХАТНЫ ДОМОГ

	Өдөр өнгөрсөөр жил болж, жил өнгөрсөөр нас элэгдэх цаг болдог. Эрлэгийн элч нь заримдаа буруу үүдний тэнд сахисаар их уддаг, заримдаа санаа оноондгүй байж байтал ороод ирдэг. Хааяа бас амьсгал хураахаас урьд мэдэгддэг ч ёс бий. Үхэх цаг ойртсоныг мэдэгдэж, жигтэй дуу чимээ дуулдаж элдэв ёр шинж үзэгддэг гэж улс амьтан хэзээнээс итгэсээр иржээ.

	Нууцгайгаар тогших чимээ цонх хаалгыг юмаар маажих шиг дуу чимээ гарах нь үхэхийн тэмдэг гэдэг. Зарим сурвалжит гэрийнхэнд тэдний нэг нь мөнх бусын дүр үзүүлэх цаг боллоо гэсэн тусгай шинж тэмдэг үзэгддэг байлаа гэдэг.

	Жишээ нь: Стоетицийн тайж нарт цагаан богширго үзэгдвэл үхэхийн ёр байжээ. Пршиховын тайж нар гөрөөчний бүрээний дуу, нохой хуцах, морь унгалдах хий чимээ дуулдвал үхлийн ёр үзэгдэх нь төр байжээ. Раби шилтгээнд том хар авдар гэнэт зөв зүгээр байж байтлаа доргилонхон, дотроос нь юм түрчигнэх шиг болбол, Длоуховес овгийнхон, Частолар овгийнхон, Хановынхны нэг нь л гэнэт нас бардаг байсан байжээ. Чернин овгийн ноёд үхэхийнхээ өмнө элс хайр асгаж байгаагийн чимээ сонсдог байлаа. Лобковицын язгууртнууд хонхны дуу дуулбал үхэхийн ёр үзэгдлээ гэдэг байж. Коловратын тайж нараас нэг нь насан эцэс болох цаг ирвэл, рочовын сүмд нь эрт дээр цагт Дөрөвдүгээр Карл вангийн үед үгэнд эрстсэн өвгийг нь оршуулж тавьсан маанийн чулуу хөлөрдөг байсан гэнэ билээ.

	Зарим сурвалжит гэрийн хүнд цагаан хатан үзэгддэг байсан гэдэг17. Жишээ нь: Дүбийн Беркийнхэн, Липийн ноёд, Швамберкийн ноёд, бас Шилтгээнцрийн мөн Рожимберкийн ноёнтонд цагаан хатан ёр заан үзэгддэг байжээ. Тэр хатан бас Телчид, мөн Бехийний шилтгээнд Крумловт, Шилтгээнцрийн шилтгээн, Тршебонийн шилтгээнд үзэгддэг байлаа.

	Үзэгдсэн газар нь сайн муу ямар нэг юм болдог байж гэдэг. Нэг бол хүүхэд төрдөг, нэг бол хүн үхдэг, нэт бол тэр овгийнхон бэр буулгаж найр хурим болохыг зөгнөдөг байлаа. Үзэгдэхдээ цайвар хувцастай, ихэмсэг жавхлант байдалтай, бэлэвсэн хүний ёсоор толгойгоо эмгэнэлийн алчуураар ороогоод зовлон тохиолдох аваас гартаа хар бээлийтэй үзэгддэг гэдэг асан.

	Үзэгдэхдээ цаг нь адилгүй, заримдаа яг жил үдэд, олонход шөнийн цагт үзэгддэг байжээ. Ийндршихийн Шилтгээнцэр гэдгийн шилтгээнд нь үдийн цагаар үзэгдсэн гэлцдэг. Хуучны, аль хэдийн хүн орохоо байсан, их гал түймэрт модон шат нь үгүй болоод, нэвтрэхийн аргагүй цамхагт цонхоор нь үзэгдээд, тэр шилтгээний хавийн хүн, мөн төр хотынхон цагаан хувцастай тэр сонин жигтэй юмыг гайхан харж, гар хуруугаараа заацгааж байхад нь, тэр дороо үгүй болсонгүй, цонхны дэргэд зогсож байгаад, доошоо бууж байсан юм шиг далд ор орсоор байхгүй болчихсон гэдэг. Шөнийн цаг үзэгдэхдээ цав цагаан байдалтай, цагаан шаа хувцастай, байдал дүр ихэмсэг жавхлантай боловч, айдас хүрэмгүй шинжтэй. Заримдаа хонгилоор тавтайхан явах нь үзэгдэж, нэг заримдаа бүснээсээ түлхүүрээ зүүгээд, яарч яваа байдалтай, хурдан алхсаар олон өрөөний нэгийг нь түгжин цоожилж, нэгийг нь түлхүүрээр цоожийг нь нээн түлхэж хүн хар ойртуулдаггүй, чингэж сэм сэлгүүцэж явахад нь хүн дайралдаад амрыг нь эрвэл хариу ихэмсгээр ёсолж, дуугүй толгой дохих буюу заримдаа үг дуугарч хариулдаг байлаа. Чингэхэд дуу нь навч хөдлөх анир, зөөлөн салхины чимээ шиг дуулддаг байлаа.

	Алтан сарнай цэцэг, улаан сарнай цэцэг бэлгэ (бэлэг сэлэг биш! Орч) тэмдэгтэй төрөл хоёр овгийн Шилтгээнцрийн ноёд, Рожмберкийн ноёдтой төрөл барилдсан холбоотой тул тэдэнд ээлтэй байсан гэдэг18.

	Их хүнд өвчин туссан Рожмберкийн ноён Иошт 1539 онд Крумловын шилтгээнд Петр Вок гэдэг отгон хүүтэй болжээ. Тэр хүү нь эртний сурвалжит тэр омгийн голомт залгах хүн байжээ. Тэр хүүхдийг асран сувилах хүн, хөхүүлэн тэжээх өрлөг эх өдий төдий. Дээрээс нь бас нэг сүрхий хамгаалан сахих юмтай байжээ.

	Тэр юм нь Влтав мөрний хадан хясаа дээр сүртэй өндөрлөгч Крумловын шилтгээнийхэн цөм унтаж, хүүхдийг хардаг хүн ч нойрт автагдаад байхын үед үзэгддэг байжээ. Юу гэвэл, цагаан хатан, тэр хүүхдийн найз сахиус нь байжээ. Тэр жаал Петр хүүгийн нойрсдог өрөөний цонх хаалга нь түгжээтэй хүн орохын аргагүй байтал тэр цагаан юм гэнэт, өрөө дунд нь бий болоод, сарны туяа туссан юм шиг гэгээ татаад тэр цагаан хатан, дөрвөн нарийхан багана дээр лаври татсан өлгийн дэргэд очиж, Рожмберкийн эртний сурвалжит төрийн хамгийн сүүлчийн бяцхан агийг харжээ.

	Хардаг хүн, хөхүүлдэг өрлөг эх хоёр нь тэрүүхэнд нь хөндий шиг суугаад, бөх гэгчээр унтаж байв. Жаал хүү тэгж байтал сэрээд уйлж, цагаан хатан түүнийг аваад эрхлүүлэн бүүвэйлж, илэн таалж мишээн энхрийлсээр уйлахыг нь зогсоож нойрсуулаад, сарны туяа тусаад үгүй болдог шиг үл үзэгдэн одвой.

	Тэгтэл хүүхдийг хардаг эм сэрээд, айж сочсондоо дуу ч гарч чадсангүй. Чичрэн дагжиж, тэр жигтэй юмны зүг харсаар, өнөөх цуутай цагаан хатан байна гэж таниад, айсандаа хөдөлж чадахгүй болоод, тэр хүүхдийн дэргэд ойртдог билүү, яадаг бол гэж эмээсээр, цагаан хатныг төдхөн үл үзэгдэн одоход дэргэдэх найзаа дугтран сэрээгээд, чичрэн дагжсаар санд мэнд дутуу хагас ярьж жигтэй юм үзсэнээ хэлэгчээ болоод, өлгийн зүг ухас хийвээс, нөгөө өрлөг эх бас хойноос нь яаран дагаж жаалыг хартал, бөх гэгчийн нойрсож, огт ажиг сэжиг авмаар байдал үгүй. Өглөө эрт сэрээд зөв зүгээр, эв эрүүл, өдөржин ажваас ер гэм болсон шинжгүй.

	Тэгээд тэр жаалыг хардаг хоёр эм, ирэх шөнө яадаг бол гэж машид эмээж, Петр хүүгээ нойрсуулаад, урж шөнийн адил ойролцоо нь сууж нүд анилгүй сахиж, хаалга цонхны зүг харцгааж, өчүүхэн чимээ гармагц юу бол гэж суутал, шилтгээний цамхагт шөнө дүлийн цаг цохиж, өрөөнд нь гэгээ татаад, тэр гэгээ дотор цагаан хатан үзэгдлээ.

	Өлгийн зүг одож өнгийн хараад, жаал хүүг уйлахад гар дээрээ авч, эрхлүүлэн энхрийлж нойрсуулаад, урд шөнийн адил үл үзэгдэн одлоо. Хаашаа, яаж далд орсныг нь сандарсан хоёр эм огт мэдсэнгүй. Туурга тушаа очоод л үгүй болчихсон шиг санагдлаа. Жаал хүүг үзэхэд амгалан сайхан нойрсох ажээ.

	Хоёр эмийн дотор онгойж, ирэх шөнө юу болохыг хүлээхдээ нэг их сандрахаа байж гэнэ. Чингээд мөн л урьд удаагийн адил, цагаан хатан хүрч ирээд, жаал хүүг энхрийлж энхрийлж үл үзэгдэн одсонд хоёр эм урьд шөнийн адил өглөө болтол сахисангүй, тэр дороо унтаад өгчээ. Чингэж дасаад, цагаан хатныг шөнө бүр тэр жаалыг өрхлүүлэн бүүвэйлэхэд нь огт ажиг сэжиггүй болж, үдэш нь унтаад л санаа амар нойр авдаг болцгоолоо. Цагаан хатныг тэр жаалд хайртайг нь мэдээд, айж эмээхээ байж гэнэ л дээ.

	Чингэтэл тэр хоёр эмийн нэг нь өвдөөд, оронд нь өөр хүн болжээ. Тэр нь, шөнө өнөөх цагаан гэгээ юм үзэгдсэнийг хараад учиргүй айн хирдхийж найз нартаа өглөө нь тийм жигтэй юм үзлээ гэхэд нь, цаадуул нь битгий ай, цагаан хатан тэр жаалыг сахих тул, ирэх шөнө санаа амар унт гэж гэнэ. Гэтэл тэр хүүхэд харах эм, дотроо тэр хий юм үзэгддэгт сайн итгэхгүй ноёны жаал агьд гэм учруулахад хүрвэл Тэнгэр сахиус болон эзэн ноёныхоо өмнө алдас болно гэж бодоод орой болоход, өнөөх шөнө дундын цагийг хэдийд болдог бол цагаан хатан үзэгддэг болов уу? гэж тэвдэн хүлээсээр байтал нь ирж гэнэ ээ. Мөн урьд удаагийн адил, тэр чигээрээ өлгийн тэнд очоод, жаалыг сэрэхэд нь өлгийнөөс нь гар дээрээ аваад бүүвэйлэх гэтэл нь шинэ харгалзагч эмэгтэй ангаахайгаа хамгаалж байгаа тахиа шиг зориглож тэр цагаан хатны гараас жаал хүүг бараг булааж авчээ. Цагаан хатан хориг хийсэнгүй. Баахан уурласхийж унтууцсан дүр үзүүлээд, тэр зүрхтэй харгалзагч эмийн зүг харж, 

	— Яасан дураараа хүн бэ, ингэж байх гэж? Энэ нялх жаалд би төрөл элэгний нь хүн шүү. Барих бүүвэйлэх эрх надад бий юм шүү дээ! Одоо ингэсэн хойно би энд дахиж үзэгдэхгүй гэж гэнэ.

	Өнөөх харгалзагч эмэгтэйг харсаар байтал, туурга тушаа очоод, христосын шашин номтой хүний загалмайн тэмдэг бэлгэдэн тэр туурганд наманчлал үйлдмэгц, туурга нь ангас хийж, цагаан хатан тэр ангайн нээсэн туургаар ороод ор сураггүй болж одлоо. Цагаан хатан үзэгдсэн шинж тэмдэг ч үгүй гэрэл гэгээ татсан нь замхраад, урьд адил харанхуй болж гэнэ.

	Өнөөх эмэгтэй сая ухаан орж, гартаа барьж байсан жаал хүүг өлгийд нь арайхийж аваачин тавихдаа сандарч сочсондоо хөл нь чичрээд, чүү чамай хөл дээрээ тогтож байсан ажээ.

	Түүнээс хойш цагаан хатныг дахиж үзсэнгүй. Тэр эмэгтэйн найз нь ч ахиж үзсэнгүй. Цагаан хатан, тэр ноёны агийг асран бүүвэйлэх гэж дахиж ирсэнгүй. Хожим тэр агь том болсон цаг, хэзээ хойно тэр жигтэй юм сонсоод, далдын сахиустай байснаа мэдэж, өлгийн дэргэд байж байснаа үл үзэгдэн одсоныг дуулаад ахин дахин хэлэлцэхэд нь сэтгэлд нь бодол төрж, тэр цагаан хатны шингэн далд туургыг ухаад үзвэл яадаг бол гэж чулууны дархнаар ухуулбаас, тэр туурганы хөндийд маш их эрдэнийн сан хадгалсан газар байж гэнэ ээ.

	Тэр их эрдэнийн зүйл бол өвгөд дээдсийн нуун хадгалсан өв хөрөнгө байсан байжээ. Петр Вок ноёнтон алт мөнгө эрдэнийн тэр их юмыг хураан авахдаа тэр алт эрдэнийг зааж өгсөн цагаан хатныг ерөөн дурсаж билээ.

	Цагаан хатан чингэж Шилтгээнцрийн угсааны сүүлчийн ноён Иахимд тус болсон гэдэг.

	1604 онд тэр Иахим ноён хүнд өвчин тусаад, насан эцэслэх цагийг нь хэн ч мэдээгүй байж, уг нь өвөл цаг, нэгдүгээр сар байсан юм гэнэ. Нэг шөнө маш их салхи шуурга тавьж цонх доргитол хуй салхи шилтгээн хэрмийн хүрээ дотор шуугьж байх үес Иахим ноёны лам нь унтаж байтлаа хүн дуудсан юм шиг болж нойрноосоо сэрээд босон харайтал, хаалга өөрөө нээгдээд, харанхуйд цагаан сүүдэр татсан юм шиг цагаан хатан урд нь зогсоод сүрлэг дуугаар:

	— Түдэлгүй миний хойноос яв гээд, ламыг хэт хавирч дэн барина гэхэд нь, цагаан хатан, 

	— Гэрэл дэн хэрэггүй гээд, дэнгийн шилийг үлээгээд орхисон нь, байшин дүүрэн гэгээ татаад, цагаан хатан, тэр дэн бариад, урт хонгилоор маш яаран, шүтээний газар чиглэхэд лам хойноос нь дагаад явжээ.

	Шүтээний газар ороод тэр багш лам ихэд сочин гайхаж олон зул тахил бариатай тэнгэр сахиус тахин хурах гэж байгаа юм шиг гэрэлтэй гэгээтэй болчихсон байв. Цагаан хатан, тэр ламыг нас нөгчих гэж байгаа хүнд адистид хүртээх рашаан тэргүүтнийг ав гэж дохин заагаад, Иахим ноёны хэвтэж байсан өрөөний зүг дагуулан очоод, дэнгийн гэгээ гэрэл нь бөхөж, цагаан хатан ч үүд дээр нь үл үзэгдэн одов. Лам хэдийн учрыг нь ухаад яаран урагш давшин орвоос, өвчтэй ноёноо сахин харгалзах эмс хэдийн нойрт дарагдан унтацгааж орхиод ноён нь амь тэмцэн амьсгалаа хураах гэж байсан байлаа. Багш лам нь яаран тонилохын ёсны залбирал уншиж, наснаас нөгчин буй хүнийг адистидлан амсуулдаг хишиг рашаан хүртээсэн гэдэг.

	Ииндршихийн Шилтгээнцэр хотын шилтгээнд үгээгүй ядуу хүнд амттайхан будаа агшааж цагаан хатны хишиг гэж түгээдэг эртний уламжлалтай байжээ. Жил бүр бөмбөгөр оройтой өндөр зоогийн газар нь байсан Улаан цамхагт хэдэн хоног тэр амттайхан будаа агшаан болгож, хуучин ноёны харьяат бүх нутгийн ядуучуулд өглөг түгээл хүртээх гэж ажилладаг байжээ. Чингээд, Ногоон Бархасбадь гарагийн өмнө Ангараг Бод хоёрт том гэгчийн голомтод нь их гэгчийн гал түлээд, гурван хөлт олон тулганд ваар савтай хоол хийж, хавтгай өргөн ёроолтой том гэгчийн тогоо өлгөөд тогооч нар нь тоймгүй их олон загас чанацгаан галаа өрдөж, утаа нь өөдөө суунаглан таван их өрхөөр дээд давхарт ороод, тэнд мах утдаг тасалгаанаас хундага мэт босгосон хулангаар гадагшаа утаа нь гардаг байлаа.

	Чингээд ногоон Бархасбадийн өглөө эрт хуучин бөөрөнхий цамхагт хонх дуугаргаж, долоо найман цагийн хооронд дохио өгч дэргэдэх хотынхон, тосгоны даргынхан, ойн цагдаагийнхны зэрэг тэр түгээлд туслалцан, журам сахиулагчид мэдэгдэн, шилтгээний гадаа тэр дохиогоор хөдөөгийн хүн, бүдүүн цув, сармай ёрог хувцастнууд хотоор цуван овооролдож бөөн бөөнөөр цувсаар, түрүүчийнхийг хувиа автал хойноос нь зүг зүгээс залгаж тогтмол дөрвөөд мянган хүн, заримдаа таван мянгаар ч тогтохгүй, бэрх жил ховор хомс цагт ялангуяа гучин жилийн дайны сүүлээр есөөд мянган ядуучуул хишиг хувиа хүртэх гэж цугладаг байжээ.

	Тэр олон бөөгнөрөн цугларагсдын дуу шуугиан тун их, хөл үймээн их бөгөөд дуу чимээ нь дороос өөдөө шилтгээн хүртэл дуулдаж байдаг асан.

	Чингээд, есөн цагийн алдад дахиад хонхны дуу хүнгэнэн дуулдаж хишиг түгээхэд бэлэн бэлэн болж, хоол түгээгч туслах хүнтэйгээ зэхээтэй байгааг мэдэгдэхэд, жагсан хүлээж байгаа олон амьтны дуу чимээ нь бүр ч их болж түгээл эхлэхийн дохио өгч их хонх гуравдугаар удаа хүнгэнэтэл, их үерийн уруй буусан шиг, зүг зүгээс шуугилдан хашхиралдаж, шилтгээний хэрмийн хаалга өөд чихэлцэн түрдэг байлаа. Нэг хэсгийг нь хэрэм доторх нэгдүгээр хүрээнд оруулж хэрмийн бүх хаалга түгжээд, манай сахиул гардаг байлаа.

	Хэрмийн дотоод нэгдүгээр хүрээнд орогсод боов хүртэж авч ирсэн аяга саванд нь шар айраг хийж өгдөг байжээ. Тэндээс тэднийг тогооны газар дагуулан оруулж, хүн бүхэнд талх, мөргө загас өгч, хамгийн сүүлийн нэг хүрээнд тэдгээр зочныг суулгаж, тостой нүнжигтэй шөл, загасны түрсээр, мөн загасны гэдэс дотроор хийсэн хоол, махан хоол өгөөд, сүүлд нь шар айраг, бал бурам найруулан амт оруулж, хурган засааны үрийн тосоор тосолсон татсан буудайн амттай сайхан агшаамал өнөөх амттайхан агшаамал будаа гэдгээ барьж, хишиг түгээлээ шовтолдог байлаа. Чингээд түрүүчийн цадсан олныг тусгай хаалгаар гадагш нь гаргаад, эргэж оруулахгүй гэж шалгаж хардаг байжээ. Тэр завсар нэгдүгээр хүрээнд дотогшлон орох хаалгыг нээж бас нэг бөөн олныг шилтгээнд хооллуулсаар, бүх л тэр цуван цугласан олныг цөмийг нь цатгаж, хувийг нь олгон дуусгадаг байжээ.19 Ядуучуулд анх тэр хишиг хувь түгээх журмыг цагаан хатан, насан эцэс болоод Шилтгээнцэр хотын шилтгээнийг эргэдэг онгон сахиус, буурал ээж болоогүй, сэрүүн тунгалаг, өршөөлт хичээнгүй эзэн хатан байхдаа үүсгэн тогтоосон юм гэдэг.

	Тэр үес хуучин шилтгээний нэг хэсгийг сэлбэн засуулж байсан юм байж, тариа будаа хадаж байгаа хүнийг эргэж үздэг цагаан хатан, тэр шилтгээн сэлбэн засаж байсан үйлтгэлийн олныг урамшуулж, хичээвэл тань та бүхэнд «амттайхан агшаамал» хоол өргөн барина. Та бүгдийн үр ачид тань, хичээнгүй өвгөд дээдсийн дурсгал болгон үеийн үед та нарт өргөн барьсан хоолны хувийг түгээн олгож байна гэж амласан юм гэдэг. Тэгээд барилгыг тэр намар орой гүйцээж амжсанд, цагаан хатан амласан ёсоороо хоол өгч, жил бүрийн тогтмол өдөр түгээл түгээдэг журам тогтоосон нь тэр байжээ.

	Тэгээд анх олон хүн цуглахад гадаа ширээ засан хоол өргөж байхад цас ороод, идээ хоол тэр «амттайхан агшаамал» гэдэгт нь цас орсонд, цагаан хатан, тэр хишиг түгээлийн ёслолыг хавар урин дулааны цагт болговол зүйтэй юм байна гэж, ногоон Бархасвад гэдэг өлзийт сайн өдөр «амттайхан агшаамал будаа» олонд өргөх өдөр болгоё гэж зарлаад үүрдийн үүрдэд явуулагтун гэсэн байжээ.

	Цагаан хатан үзэгдэхээ байсаар ч удлаа. Ийндршихийн шилтгээнцэр хотын шилтгээний дотоод хүрээгээр тэр Ногоон Бархасбадь өдөр нам гүм болж, харьяат нутгийн бүх ядууст хувь түгээдэг байсныг гагцхүү бөмбөгөр өндөр гэгчийн адартай тогооны газар, урьд цагт хоол дамжуулдаг байсан чулуун тоонолжит өргөн гэгчийн цонх нь л дурсгал болон санагдуулах ажээ.

	Тэр шилтгээнд цагаан хатны дурсгуулах бас нэг газар байдаг нь:

	Шилтгээний хатад ноёгтойн өргөөний ойролцоо байдаг Мари эх дагинын тахилын чимэглэлт орон болно. Тэр шүтээний газар тун эрт цагийн хаалгатай бөгөөд, туурганд нь их эртний зураг зураатайг үзвэл тэнгэрийн элч бараа болсон хонгор сайхан үстэй Мари эх дагинын зураг, Шилтгээнцрийн ноёд хатдыг Есүс тэнгэрийн тэр Мари эх дагинын өмнө сөгдөн мөргөж байгаагийн зураг, тэнгэрийн элч, хутагт богдын зураг тэргүүнтэн нь туурганаа энд тэндгүй зураатай аж. Хөхөргөн хөх адар болон туурганд нь Шилтгээнцрийн ноёдын тамга тэмдэг мөн тэдний хатдын тамга тэмдэг зураатай үзэгдэж, цайвар холбоосон унианд нь эртний балар болсон чех бичээстэй тэр чимээгүй нам жим шүтээний оронд сийлмэл дүртэй тахил шүтээний өмнө цагаан хатан бас сөгдөн мөргөдөг байсан юм гэж хэлэлцдэг. Тэнгэр сахиуст мөргөн залбирч, элгэн төрөл олныхоо төлөө наманчлан даатгаж байсан халуун сэтгэл нь насан эцэс болсон цагт ч тасраагүй хадан гэр түшсэн хойно ч ач үрийнхээ орон шилтгээнийг сахин эргэж, тэдний үр хүүхдийг нь тэтгэн гийгүүлж, тэднийхээ насан төгөлдөр ахуй үес тохиох зовол жаргалыг нь урдаас мэдэгдэн, өвгөд дээдсийгээ түших цэг болсон нэгэнд нь насан эцэслэхийг нь нуулгүй мэдэгдэж байсан билээ.

	САРНАЙ ЦЭЦЭГТ НУГАНЦАР

	 

	Тэртээ цаана нь халин харагдагч нарс модон төгөлтэй, найган халиурагч тарианы хоорондох нөмөрт уртаашаа хорин алхам өргөөшөө арван таван алхам бяцхан нуга газар, тэр тариа дунд нуугдаатай байдаг байнам. Захаар нь намхан иштэй улаан сарнай цэцэг эмжин ургаж онцгой харагддаг ажээ. Энэ бол өргөн уудам тэр газар ер байдаггүй цэцэг. Өөр хөрс шороонд идээшин ургадаггүй. Ондоо газар аваачин суулгахад ургасангүй. Үгүй хийх гэж ухаж хаяхад нь, жил болоогүй байтал соёолон ногоороод, сүрхий ургаж, төр нугын дунд нь хүртэл урган буй амуу.

	Сүсэгтэн дээдсийн гунилаар дархалсан тэр буйд газар, өнөөх цэцгээрээ нэршиж, Сарнай цэцгийн нуганцар гэж алдаршсан, Литомышлаас баруунш бараг нэг цаг явж хүрэх өндөр дэнж дээр Морашице тосгоноос цаахна байдаг.

	Орчин тойрныг тэндээс эргэцүүлэн харахад тун ч таатайхан, завсраар нь Маковын цамхаг харагддаг түгэл мод, ногоо дунд цайварлан харагдагч тосгон, ялангуяа зүүнш Ческе Тршебовийн зүг модтой толгод довцгийн зүг, мөн сайхан үзэмжит хуучин Литомышлын шилтгээнийг харахад таатай байдаг ажээ.

	Чехийн садан гэгчдийг шударгаар хамгаалагч Поступицийн Костковтон ноёдын анхны шилтгээн нь тэнд дөрвөн зуун жилийн өмнө сүндэрлэж, тэр шилтгээний дэргэдийн хотод Садантны цогчин дуган босгож, хотынхны олонх нь дан Садантай байжээ.

	Нэгдүгээр Фердинанд хаан, Садантны эсэргүүцлийг давсан хойноо Поступицын Косковтон ноёны Литомышлийн өв хөрөнгө шилтгээн сэлтийг хурааж аваад, тэр хотод мөн орчин тойронд нь байсан Садантныг хөөн зайлуулж билээ. Садантны нэгдлийн ахлах Аугуста Ян баригдсан нь тариачин хүний байдлаар зүс буруулан, Литомышл хавьд хоргодож байгаад, өөрөө биеэ санамсаргүй илрүүлжээ. Хөдөөгийн хүдхи тариачин хувцастайгаа мартаад, духныхаа хөлсийг арчих гэж улаан торгон алчуур өврөөсөө гаргахыг нь Шейнах20 жанжны дэргэдэх хүн хараад, тэр жанжны нь Литомышлийн шилтгээний мэдээч нь байсан цаг тул Аугустыг бариад, Литомышлд хүргэж орхисонд, тэндээс нь өөрийнхөө бичээч дүү Билектэй хамт Кшивоклат буюу Буруу ерөөлт гэдэг шилтгээнд хүргүүлээд, тэнд гянднаа чандлан хоригдож арван дөрвөн жил гаруй суужээ.

	Фердинандын хүү Максимилиан вангийн үед цаг тайван болж, Садантан, харийн газар цагаачилж явснаа буцаж ирээд, Литомышлид, мөн түүний хавиар суурьшсан боловч, удтал амар жимэр сууж эс чадсан нь, 1618 онд үүссэн их үймээнд автагдаж чех нутаг шашны байлдаанд машид эрстэж, ялангуяа Цагаан уулын дайнаас хойш бэрх зовлон тохиож билээ.

	Католик шашинтан бус хүн буюу католик бус шашныг эс тэвчигсэд цөм нутаг уснаасаа хөөгдөөд, Садантан Литомышлиас, мөн түүний хавийн газраас үлдүүлжээ. Хөөгдөн зайлахынхаа өмнө бүгдээрээ үгсэн хэлэлцсэн нь нэгэнт олон нийтээрээ дураараа шүтлэг тахилгаа гүйцэтгэж болохгүй болсноос хойш бүгдээрээ нэг удаа нийлэн цуглаж, хамаг олноороо тахидаг тайлдаг юмаа гүйцээе, тэгээд цөм төрсөн нутаг газраасаа хагацах ёс хийе гэлцээд, бултаараа цуглан хурах газар сонгохдоо, Морашицын тэртээх модон дундах нуга сонгон тогтжээ. Чингээд, шөнийн цаг чимээгүй харлан харагдах мод дунд, мөнх тэнгэрийн одон түгсэн бөмбөгөр огторгуйн дор аюулгүй гэж цуглаад, нутаг нугадаа хоёр ёсоор адистид хүртээд, эцэс сүүлд нь Тэнгэр сахиусандаа мөргөж, чин сүсгээр залбирал хөгжөөгөөд, цөм булт төрсөн нутгаас хагацан одохын ёс хийж, нутгийнхаа шорооноос авах нэг нь авч, нулимсаараа цацал өргөсөн газар дэлхийгээсээ адис авах нь авсан гэдэг. Чингээд, шашин ном, нутаг орондоо хайртай шударгын гэрч баримт нь болж тэр нулимснаас нь сарнай цэцэг ургасан ажээ.

	 

	[image: бичвэр, гадна талбай, хүн, бүлэг-г агуулсан зураг

Автоматаар үүсгэсэн тайлбар]

	 

	Тэр шөнө, мөргөл залбирлаа дуусаад, адистид хишиг хүртсэн алтан цомгороо газар булсан нь одоо хүртэл тэр цомгор нь өнөөх нугад газар дор булаатай хэвээрээ бий гэдэг.

	Он удахад улс амьтан тэдгээр Садантныг мартаж орхисон боловч, тэдний хагацан одох ёс гүйцэтгэж байсан газар нь олонд хүндтэй хэвээрээ агаад, тэр бяцхан нуга бол, урьд арай ч илүү сайхан орчин тойрны мод нь арай ч зузаан бөгөөд шивэр байж билээ. Өдгөө тэр модноос төгөл төдий үлдэж, цагаан тал болоод, бяцхан нугыг анжсаар хагалсаар нэг бяцхан зурвас үлдсэнийг бас хагалж тариалан болгон, орчин тойрны нь тарианы газартай ижил болгох гэж оролдсон байлаа. Орчин тойрны тарианы газрын дунд тэр бяцхан нуга бараг мэдэгдэхгүй болоод үгүй болох тийшээ ханджээ.

	Гэтэл тэр нугыг сахиулсан бас харж, Пшибыслав гэдэг Нэмэх алдрын тэндэх Жижкийн талбартай адил учрал тохиосон нь тэр бяцхан нугын газрыг хагалах гэж оролдоход, нэг бол анжис нь эвдэрдэг, нэг бол зүтгэдэг морь нь үхдэг байлаа.

	Сүүлд тэр газар маалинга тарьсанд ургаж цэцэглээд, зулгааж усанд дэвтээгээд хатаасан хойноо нухахад нь гал авалцаад өгч гэнэ. Тэр галаас байшин сав нь гал авалцаад, тэр маалинга тарьсан хүний хамаг хашаа хороо зоорь зөөш нь шатаад, охин хүүхэд нь осолдож гэнэ.

	Түүнээс хойш ер тэр Сарнай цэцэгт нуганцарт юм тарьж газар хөрсийг нь хөндөх амьтан үгүй болжээ.21

	Тэгээд 1813 онд тэр нутгаар оросууд, 1 дүгээр Наполеоныг байлдаж аялахдаа, зарим нэг нь тэр Сарнай цэцэгт нуганцрыг асуун сураглаж, тэнд байна гэж зааж өгөхөд мориноосоо бууцгааж сөгдөн тэр нуганцар дээр залбирсан гэдэг.

	Хуучдын зөгнөл үгэнд тэр нуганцарт улаан нилээ болтол цус урсгах догшин сүртэй тулаан болно. Тэгээд долоон хан ван чуулган чуулж, үүрдийн мөнх эв эе хэлэлцэн эртний чехийн Садантан, дайн дажин хийхийг эсэргүүцээчин, цус нөж урсгахыг эсэргүүцээчин, урьд цагт эх нутгаасаа хагацах ёс хийж байсан тэр нуганцарт, сарнай цэцэг дунд нь эвлэрэн нийлж, энх тайван болох юм гэдэг үг бий.

	Тэр нуганцарт сарнай цэцэг нь цэцэглэж, тойроод тарианы газар тариа будаа намиран халиурч, «хонин» цэцэг тэргүүтэн нахис нахис хийж байдаг таатай нам гүм сайхан газар ажээ. Гэвч, эртэс өтгөсийг дурдан санаад ирэхэд, нутгаасаа хагацан салах цаг болж, төрсөн газрынхаа хөрсийг нүднийхээ нулимсаар цацал өргөн хагацаж байхдаа, элэг зүрх нь эмтэрч байсныг санагдуулж нутгаасаа хагацсан тэр чехийн:

	Тэнгэр чамайг өршөөтүгэй, чех нутаг минь!

	Тэсгэлгүй гуньж гашуудан хагацаж одном гэж үнэн голоосоо шүлэглэсэн үг нь сэтгэлд хатангадан орж, нүдэнд тэр хөөрхий хагацагсад, хүний газар хөөгдөн одохдоо «Гэр орон өршөөлт нутаг» байсан газраа нулимс мэлтгэнэсэн нүдээрээ эргэн эргэн харж явсан нь үзэгдэх шиг болном.

	ТЭНГЭРИЙН ШИЙТГЭЛ ГЭДЭГ ДОМОГ

	l

	 

	Домажлицеэс Герман газар хүртэл Шумавыг дагаж ордог чухал яамыг зориг сайт хатан чийрэг Ходууд эрт балар цагаас сахин хамгаалж суудаг байжээ. Тэдний суурин тосгон гэвэл: Лхота, Поцийновице, Кийчов. Медааков, Тлумачов болон Страаж, Үүесд Драженов. Постшеков, Ходов, мөн одоогийн Кленч ажээ. Тэр суурин бол урьд цагт яг л вангийн хилийн ой хөвчийн зах хярхаг өндөр нам газар оршицгоож, нэвтрэх газар чухал зам дагуу хил хайч шадар зургаан милийн урт зурваст тархсан байжээ.

	Ходууд, хуучин чех хилийн цагдаа байж, хил хайчаа сахин зах нийлсэн германыг чех зах нутаг эзэлж, чех ой хөвчийг дураараа хядахгүй, хөвчид гөрөө хийхгүй, элдвээр сүйтгэхгүйг даасан улс байжээ. Дайсан халдах үед зам жимийг баталж, хаах хориглох, мод унагаж боолт хорио хийх, мөн тэр нутаг хавьд тулаан болоход оролцон тулалддаг байж гэнэ.

	Зэвсгийн сайн нь дэгээтэй балт сүх байж, хожим хойно урт богино буу хэрэглэж, түгшүүртэй цагт гарз нохойтой явдаг байжээ. Чех вант улсын харьяат бусад хүн зэмсэг хэрэглэх нь цаазтай болсон цагт ч гэсэн Ходууд зэвсгээсээ салдаггүй байсан байна.

	Чех ванг нутгаар нь морилох үед Ходууд зэмсгээ агсаж, нохойн толгойт гол тугаа барин ванг угтан ёсолдог заншилтай байлаа. Эзэн вангаа ёслон угтаад өртнийхөө заншлаар балт ундаа барьж зах нутгаа давтал хүндэт харуул болон үддэг байж гэнэ.

	Хүчир бөгөөд аминд аюултай алба хашдаг учир, Ходууд тусгай эрх дархтай улс байж, вангаас өөр ноёнд захирагдахгүй дархан улс байж, янз бүрийн алба үздэггүй, сахин хамгаалдаг ой хөвчөө дураараа эдэлж ан гөрөө хийдэг байжээ.

	Домажлице гэдэг хотдоо заргаа шүүдэг, тэр шүүхийг нь вангаас заасан. Ходуудын шүүлэнгэ» даргалдаг улс байжээ. Лүцембуркийн Яан, Дөрөвдүгээр Карел, Дөрөвдүгээр Вацлав, Подебрадын Ирши гэдэг вангуудын олгосон эрх дархын жуух бичиг, тамга, туг далбаагаа Домажлуцын шилтгээнд хадгалдаг улс байжээ.

	Сүүлчийн удаа Ходууд түйтэй 1620 онд герман бавортай зах нийлсэн чухал газар мод унагаж хаалт хийн, цэргийнхээ алба гүйцэтгэж, сүүлчийн удаа шумаавын их хөвчид Ход харуулын дуу дуугаа авалцах нь дуулдаж, нохойн толгой хар хөвөөт цагаан туг нь чехийн хил хайчийн тэр цагдаагийн толгой дээр нь сүүлчийнхээ удаа намиран хийсэж байв гэнэ ээ.

	Тэгээд Белохор гэдэг Цагаан уулын дайн болжээ.

	Дархан Ходууд нутагт нийтийн гамшиг нэгэн адил тусаад, Прагийн хуучин хотод хүн цаазаар авснаас хойш арван дөрвөн хоног өнгөрөөд байх үед 1621 оны зургаан сарын 21-ний эмгэнэлт явдлыг гүйцэтгэсэн хааны комиссарын нэгэн нь байсан Албенреутын дархан ноён Ламмингер Волф Вилем Гэдэгт Лихтенштейн гэдэг Гэрэлтчулуун шилтгээний Карелийн зарлигаар Ходууд харьяалуулжээ.

	Түүнээс хойш есөн жил болоход Ходуудыг тэр Ламмингерт 56 000 алтан зоосоор худалдаж, хамжлага болгожээ. Чингэхэд, тэр шинэ ноён нь, Ходуудын урьдын эрх дархыг огт хэрэгсэхгүй, ажил хийдэг хамжлага ард гэж үзэх болсонд, зоригт Ходууд дуугүй өнгөрсөнгүй, элэнцэг хуланцгаас уламласан эрх дархаа тэмцэлгүй алдахгүй гэж, шинэ захиргааг хүлээхгүй гэж заргалдаад, зарга нь их удаж, Ламмингер Волф Вилем ноён, заргын эцсийг үзэлгүй нас элэгдэж, хүү нь болох Максимилиан сая заргаа авсан билээ.

	Ходуудыг эрэлт хүсэлтийг нь огт хэрэгсэхгүй болгож, эрх дархыг нь хүчингүй болгосон. Үг өгүүлэл гаргавал халдах ял багагүй гэж perpetuum Silentium22 болж явагmун гэсэн шийдвэр тогтоол гарчээ.

	Тэр бол 1668 оны хэрэг ажээ.

	Тэр тогтоол гарсанд Ходууд ихэд сочин гайхаж, нутаг усаараа удтал амьсгал хураасан мэт чиг чимээгүй болчихжээ. Чингэвч, үүрдийн чимээгүй болсон хэрэг биш. Эрх дархаа мартаагүй, чөлөө учрал, төгс байсан цагаа мартаагүй, элэнцэг хуланцагт нь чех вангуудаас хайрласан хуучин жуух бичгийг нь Ходуудын итгэмжтэнгүүд чандмань эрдэнэ мэт хадгалж, тэр жуух байгаа цагт учир бий. Нэгэн цагт эрхээ олохын арга тасраагүй гэж итгэдэг байлаа.

	Тэгтэл Трхановын өнөөх ноён Ходуудын сэтгэлээ тэжээдгийн учрыг олж мэдээд, хуучин бичиг жуухаа хураалга гэж тушаасанд Ходууд, эрх дарх маань хүчинтэй юм байна гэж түүнээс болж ухаараад, эс тийм бол ноён яах гэж түүнийг авах гэдэг билээ! гээд тушаалыг нь дагасангүй, жуухаа ч өгсөнгүй. Чингэхэд Ламмингер хар баагаар авна гэж тулган сүрдүүлээд, хадгалж байсан Үездийн байшингаас албадан авсан боловч, бүгдийг нь хурааж чадсангүй. Хоёр хамгийн чухал жуух бичгийг Ходууд нуун дараад, Ломикар гэж нэрийг нь дууддаг тэр Ламмингер ноёнтойгоо дахин заргалдаж эхэлжээ.

	1692 онд Виен хотноо эзэн хаанд төлөөлөгч одуулж, хаантан элчийг өршөөнгүйгээр бараалхууллаа гэсэн сураг чимээ сонсоод, сэтгэл хөгжиж, өрх дархаа одоо л олж авна хэмээн горилоод, зарлиг заалт гаргахаас өмнө өнөөх Трхановынхоо ноёны алба залгуулахгүй гэж, ажилд нь ч гарахаа байжээ. Ламмингер заргалдаж, аюултай самуун өдүүлж байна гэж мэдүүлсэнд Плзений хязгаарын хейтман жанжин Хора гэгчийн бие Ходууд нутагт байцаар оджээ.23

	Ноён суудаг Трхановт Ходуудыг тосгон бүрээс нь зарлан дуудуулсанд шилтгээний хэрэм дотор цагаан маалинган хувцастнууд дүүрч, мөр зэрэгцэн шахалдаж, хүнд хар эсгий бүрх малгай, энд тэнд хурган малгай алаглан цөм, хязгаарын хейтман жанжин, юухан гэж зарлан сонсгох гэсэн юм бол хэмээн тэсгэлгүй хүлээж, Ходуудын олонх нь сайхан шийд дуулах байгаа. Заргаа авах цаг болсон байгаа гэж бодоцгоожээ.

	Удаж удаж, урт бужгар хиймэл үс зүүсэн, алтан хатгамал дээлтэй ноён хүн, хэрэм дотор цугласан олны зүг хандсан цонхонд үзэгдэж, тэр нь хязгаарын жанжин сайд байжээ. Хажууд нь нэг албаны хүн дагалдаж, хариу шийд сонсгох гэж тэсгэлгүй хүлээж байсан Ходуудад албаны тогтоол уншин сонсгосон нь: Ходууд хэдийн эрх дархаа алдаад, perpetuum Silentium бай гэж тушаасан байтал, түүнийг дагасангүй буруутай тул, ял шийтгэвэл зохино. Хэрэв эхэн ноёныхоо тушаал дагаж урьдын бурууг халбал, энэ удаа ял хэлэлцэхгүй болгосугай гэж сонсгосонд Ходууд ихэд гомдож, Ламмингерт халдан дайрсангүй нь яамай болж, Ходуудын эрх дархын төлөө зүтгэдэг үездийн тэндэх нутагтаа Ямаан гэдэг хочтой Сладки Ян гээч хүн олны боддог санадгийг илэрхийлж, хязгаарын жанжинд үг хэлэхдээ сая уншин сонсгосон юманд итгэхгүй байна. Ёс зүйд таарахгүй юм сонсгов гэж тушаал зарлалыг дагасангүй, олноороо эрх дархаа нэхэн шуугьжээ. Чингээд гомдлыг нь дахин Прагад давж заалдах шүүхээр хэлэлцүүлэхээр болж, тэр шүүхэд итгэлтэй чадалтай долоон хүнээ явуул гэж тогтоожээ. Үүнд өвгөн Хрубы Кристоф, түшмэл Драженовски, бас тэдний тэргүүн Сладки овогт Ямаан Ян нарыг одуулсанд, Прагад давж заалдах шүүхэд хүрэлцэн очиход нь урьдын эрх дархыг огт хэлэлцэхгүй, ноён Ламмингерийгээ дагахгүйг нь шүүж, тэр ноёны мэдүүлсэн бичиг Ходуудын болдоггүйг их л сүртэй бичсэнийг асуун шүүхэд, Ходууд эрх дархаа нэхнэ гээд заргаа авах гэж өнөөх хадгалж байсан хоёр жуух бичгээ үзүүлсэнд, шүүхийнхэн сармай дээр бичиж, лац тамга зүүсэн тэр жуухын зүүлт тамгыг нь хайчилж аваад, жуухыг нь тас тас хайчлаад, одоо хүчингүй юм гэж үзүүт, өнөөх долоог дагаж хүлээ. Ламмингер эзэн ноёныхоо юу л гэсний нь гүйцэтгэнэ гэж шахаа тангараг өргө гэсэнд эс дагажээ. Чингэхэд нь тэр долоог гянданд хорьжээ.

	Ламмингер ноёны захирагч түшмэл нь, ноёныхоо захиа хүсэл ёсоор гүйцэтгэж Ходуудыг баалан шахсан нь тун ширүүн тул түшмэлийн зарц нь хүртэл эсэргүүцжээ. Түшмэл, Дражиновт Хрубы Кристофын орон сууринд халдаж, Виенэд заргалдсан элчийн захиа занааг гаргаж өг гэж довтлоод Үездэд бас тэр аргаа хэрэглэх гэтэл бүгдээрээ эсэргүүцэж түшмэл Кош, уг нь ноёныхоо анчин дагуулж явсан тул, тэднээ өнөө олны өөдөөс бууд гэж тушаасанд, Үездийнхэн, тэр анчны буу цоорыг нь булааж аваад, ноёны шилтгээний боидааг барьж авсанд Кош түшмэл арайхан гэж мориндоо амжин мордож зугтаан оргожээ. Ламмингер сайхан шалтаг олж, цэрэг явуулахыг гуйсанд ёсоор нь болгож, нээрэн ч цэрэг мордож, юуны өмнө Үездэд хүрээд иржээ.

	Үездийнхэн, цэрэг цуух ирэхээс өмнө тосгоноосоо оргож, Хамрын модонд хоргодсонд, ойр хавийн тосгоны Ходууд бас цуглаж, өнөөх ирсэн цэрэг нь Пониновицед хүрэлцэн, Ходуудыг хөөсөн цэрэгтэй тулаан хийжээ.

	 

	II

	Олон Ходууд эрс, эртнийхээ эрх чөлөөний төлөө цусаа урсгав ч тус болсонгүй давуу хүчинд дарагджээ. Дал гаруй хүнийг нь барин олзолж, Плзен, Тын Стшибш зэргийн хотод хорин, самуун босгуул гэж зодуулж нүдүүлжээ. Бусад Ходуудыг тосгон дараалан зарлаж, ядуу чинээлэг ялгаагүй, цөмийг нь яг тариа хадах үеэр Трхановт ноёны шилтгээнд ирүүлээд, Евангели судраар адис авхуулан тангараг шахаа өргүүлж, Албенреутын Ламмингер ноёнтны албат хамжлага нь мөн бөгөөд, ач үр нь ч тэр эрхэм ноёны унаган албат боол нь болно. Урьдынхаа эрх дархыг хүчингүй гэдгийг бүгдээрээ хүлээн, эзэн ноёндоо ам гарахгүй явна гэж ам алдуулсанд, Трхановын тэр цуглаан тун ч хэцүү цуглаан болж, Ходууд, ноёны яамлах газрын үүдэнд нь нэр дуудахыг хүлээн, үг дуугүй уруу царайлан, санаа зориг мохоод, зүрхтэй нэг нь ч гэсэн, тэмцээд тэмцээд горьгүй гэдгийг мэдэцгээжээ. Шахаа өргөхдөө дуу нь бүдэг болж, зарим нэг нь ээрч, зарим нэгний хоолой нь чичирчээ. Ходын сонгон явуулсан Ямаан Ян, Хрубы Кристоф тэргүүтэн нь Прагад Шинэ хотын яаманд хориотой Албенреутын ноёнд албат боол нь болно гэж шахаа өргө гэж шахуулж байгаад, ар нутагт нь цөм шахаа өргөсөн чимээ дуулаад аргагүй дагажээ. Гагцхүү өвгөн Хрубы, Ямаан Ян хоёр шахаан өгч, гарын үсэг зурахыг татгалзаж Яны хэлсэн үг нь:

	— Ломикар биднийг шахан дарж болно. Дээдсийн эрх дархыг хүчингүй гэж ам гарах хэцүү. Манай тэр эрх дарх хүчинтэй. Тэнгэр сахиус мэдэж байна гэсэн билээ.

	Ноёныг дагана гэж баталгаа өгч, үсэг зурагсад гэртээ харих, өвгөн түшмэл Дражденовски, ач Ямаан Янтайгаа шоронд хоцорчээ.

	Тэгсэн чиг, Ламмингерийн сэтгэл бас ханасангүй, давж заалдах шүүхээс Ходуудад оноосон ялыг бага гэж, толгойн шүүхэд даван заргалдсанд аяд нь нийлүүлж, тэр толгойн шүүхээс тогтоосон нь, самууныг тэргүүлсэн Хрубы Кристоф, Ямаан Ян, Алиа гэдэг Чтвертакийг дүүжлэн алж, бусдыг Ходыг уруу татсан хувьд ичээн залхаах шонд зогсоож чандлан хорьсугай гэж ял шийтгэсэнд Виен хотод тэр тогтоолыг батлахдаа дүүжлэх гурван хүний нэгийг нь дүүжлэхээр тогтоосонд Ходуудын хамгийн нэртэй түшмэл байсан өвгөн Хрубы Кристоф Прагийн шоронд нас барж, Чтвертак Ямаан Ян хоёрын хэнийг нь дүүжлэн цаазлах вэ? гэж хэлэлцээд шүүхээс Ямаан Яныг «Хэл аманд сүрхий бөгөөд аюултайн дээр өршөөл гуйхгүйн хувьд бусдаасаа давуу үсэд зантай» тул дүүжлэн цаазалсугай гэж тогтоод, цаазаар аваачих гэж Плзенд авчраад, шийтгэлийн өдөр ойртоход Ламмингер тушааж, Трхадовын ноёныг эсэргүүцэн босож хөдлөгсдийг яаж залхаан шийтгэснийг үе улиран мэдтүгэй гэж Ходуудын тосгон бүрээс жаран найман хүнийг үр хүүхэдтэй нь Плзенд ирүүлж, Ямаан Яныг цаазаар аваачихыг үзүүлтүгэй гэж тушаагаад, өөрөө бас Ямаан Яны үхэхийг үзэх гэж иржээ. Ямаан Ян тэр үхлийн муугаар үхэхийн зориг хатуужиж, зөв юмны төлөө амиа алдаж, хилсээр үхэвч, төрийн шүүхэд Ломикар заргаа авсан ч тэнгэрийн шүүхэд би заргаа явна гэж зоригжжээ.

	Чингээд 1695 оны арван нэгэн сарын 28-нд цаазаар авах өдөр Плзенд тэр хотын хүн, мөн ойр нутгийн хүн өдий төдийгөөр цуглаж, цөмөөрөө цаазаар авхуулах тэр хүний хойноос цувж, төрөл садан нь бас балт сүхгүй, бие өндөр чилгэр эрс, жаран найман Ходууд, зарим нь сармай, зарим нь даавуу дээлтэй дагалдаж, хүүхдээ хөтөлсөн нь хөөрхий Ямаан Яныг өрөвдөн харж, царай баруйн явав. Ямаан Ян удтал хоригдсон учир мах мариа шуурсан боловч олон цэргээр бүслүүлэн зоригтой гэдгээр алхан явжээ.

	Тэр цувсан олон цөм хотын гадна гарч, хар цэмбээр бүрсэн хэнгэрэг цохиж явах дуу нь, эмгэнэл төгс сүртэй бөгөөд, амьсгал хурааж байгаа хүний хойноос цохидог сүмийн хонхны гунилт дуун мэт дуурьсах ажам. Хотын гадаа нэг өндөр газар хүн дүүжилдэг модны тэнд цэрэг хүрээлэн жагсаад, тэр хүрээ дотор хотын яамны ноёд түшмэд зогсоцгоон, морьтой цэргийн дарга, хязгаарын хейтман жанжин Хора, түүний дэргэд Албенреутын Ламмингер зогсож байв.

	Ямаан Яныг тэдний өмнө авчраад олон цөм чимээ шуугиангүй болж гагцхүү Ямаан Яны төрөл садан, нутгийн хүний уйлан хайлах гашуудалт дуу чимээ дуулдав. Ямаан Ян өөрөө дүүжлэх модны дор зогсоод, ламын адисалсан загалмайгаас христос шашны ёсоор үнсэн адис аваад орчин тойрныг эргэн харж, өөрийн нутаг усныхан, цугласан олныг хараад, морь унасан ямбатны дунд хамаг гай түйн эзэн болсон Ламмингерийг харж орхингуут гэдийсхийн нэлээд сэрүүн тэр өдрийн тунгалаг агаарт тодхон дуулдах өндөр дуугаар:

	— Ломикар аа, Ломикар! Хойтон өдий хүртэл чи бид хоёр Тэнгэрийн шүүхийн өмнө хамт зогсоно шүү! Тэнд чи бид хоёрын хэн маань...

	Гэтэл түшмэл тэвдэж сэлмээ суга татан гялсхийлгэж дохио өгмөгц, зандалчин тавцанг нь суга татмагц Ямаан Яны дуу амьсгал нь тасарч, үүрд чимээгүй болоод, Ямаан гэдэг цолтой Сладки Ян гэдэг эр насан эцэслэв.

	Ламмингерийн царай үхдэлийн адил цайвгар болж, сүрдэн харж байснаа морины жолоо залан хотын зүг яаран давхив. Ходууд, цугласан олон цөм сөгдөцгөөн, тэр нас барсан хөөрхийн хойноос өрөвдөн гуньж залбирав. Ходууд нутгийн хүнээр барахгүй, хамаагүй харийн хүн ч гэсэн, элэг эмтэрч уй гашуу болцгоон, Трхановын ноёныг тэр Ходууд эр, Тэнгэрийн шүүхийн өмнө хүрнэ шүү гэж дуудахад нь үгийг нь ам амандаа өрөвдөн өгүүлцгээжээ.

	 

	III

	 

	Ламмингер, Плзен хотоос Трхановынхоо шилтгээнд буцсангүй. Хатнаа Плзенд хүрээд ир гэж яаран элч давхиулж шилтгээндээ он гарсан хойно, намар тийшээ сая буцсан билээ. Үзсэн хүн болгон, түүнийг их л ондоо болж, эцэж турчихсан байна гэж хэлцлээ. Зан ааш нь муухай хэрцгий болж, урьдын адил гадагшаа ганцаараа гардаггүй, Ходуудаас айж дагалттай явдаг болжээ.

	Гэртээ байхдаа ямархан нэгэн бодол болж, өрөө дотроо цаашаа наашаа явдаг боллоо. Нойр муутай болж, унтахдаа муу зүүд зүүдэлж, нойр дундаа ёолдог бархирдаг боллоо. Ямаан Яны хэлсэн үг санаанаас нь гардаггүй сар тоолдог боллоо. Тэгтэл нэг жил болоод өнгөртөл ер шинж мэдэгдсэнгүй тэр хөдөөгийн эр дэмий зүхсэн гэж дотор баахан онгойх боллоо. Чингэвч үе үе санаанд нь ороод ирэхэд, Ямаан Ян нүдээ гялалзуулан Тэнгэрийн шүүхэд дуудаж байгааг зүүдэлдэг нь санагддаг байлаа.

	Чингээд сэтгэл сэргээх гэж Трхановынхаа шилтгээнд олон зочин урин, найр хурим, ан гөрөө хийдэг болжээ. Ходуудыг огт хөнгөвчлөхгүй ав хийхдээ, тэднийг өвгөдийн нь эзэн болж гөрөөлдөг ой хөвчид ан хөөлгөн шахуулдаг байжээ. Тэгсээр арван сар өнгөрөөд арван нэгэн сар боллоо.

	Анд яваад нэг орой зочидтойгоо ширээ тойрон сууж гадаа салхи хөдлөх шинжтэй. Ямаан Яны тэр үг дэмий үг байх. Энэ хүртэл юмны шинж үзэгдээгүй тул, бусад сар өнгөрүүлсний нэгэн адил энэ арван нэгэн сар өнгөрүүлнэ байх гэж сүүлийн үед дотор нь онгойсхийж талбиун болсон байжээ. Чингээд дарсанд халаад, Ямаан Яны хугацаа заасныг нь хүнд ердөө хэлдэггүй байснаа ярьж эхлээд элэг доог болгон дээрэлхэж;

	— Ээ, ирээдүйг мэддэггүй донгосдог муу Ямаан Ян аа! Ойндоо хүрээд байхад чи тэндээ, би энэ нартдаа байна шүү! гэж дуугармагц сандал дээрээ унаад өгчээ.

	Тэгтэл, гадаа их хуй хөдөлж цонхны өмнөх мод шуугиан, ноёны өрөөний хаалга нь өөрөө цэлийтэл нээгдэж, цонх хангинан жингэнэж зоогийн өрөөгөөр нэг сүүмэлзсэн сүүдэр шиг хүний дүрс үзэгдэв.

	Трханы ноён дуугаа хурааж ухаан алдаад нүд бүлтийн ширтжээ. Ямаан Яны дуудсан газар хэдийн яваад өгч, дэргэд нь байсан ноёд хатад хирдхийн сочиж тэсгэлгүй айн эмээжээ.

	Ламмингер үхсэний мэдээ Ходууд нутаг даяар тархаж, цөм Тэнгэр сахиусны хэсээснийг залбиран хэлэлцэж, Ямаан Яныг харамсан дурдаж.

	— Тэнгэрийн шүүвэр, тэнгэрийн шүүвэр! гэж хэлэлцлээ.

	Албенреутын Ламмингер ноёныг авсалж бяцхан нэгэн сүмд оршуулсанд хойноос нь Ходууд хараал тавьцгаагаад, бэлэвсэн эм нь оршуулах ёс гүйцэтгээд хэдэн охинтойгоо яваад өгч, дахин Трхановт буцаж эргэсэнгүй, он дуусахын янар шилтгээнээ, бас Коут, Рузмберк гэдэг шилтгээнээ худалдан эзэмшлээ салгажээ.

	Ходууд Ямаан Яныг гашуудсан эмгэнэх тэмдэг болгож нас барсан цагаас нь цагаан маалинган хувцас дээрээ хар өнгөтэй оосор зүүж зоригт тэр эрийг энхрийлэн дурддаг боллоо. Одоо хүртэл Ходууд хүн. Ямаан Яныг «хилсээр цаазлуулж одоо онгон сахиус болсон» гэж хэлэлцдэг амуу.

	ЯНОШИКИЙН ДОМОГ

	I

	Кралова Холе буюу Вангийн Ян уул гэдэг бол, Хроны уулархаг сайхан хөндий өргөн хөвчийн дээгүүр сүндэрлэн харагддаг өндөр ч уул, дурсгалтай ч уул. Шилд нь модгүй нүцгэн, нарлаг өндөрт нь салхи жавар хааяа л нэг намддаг бөгөөд нар салхи, үүл будан, их салхи шуурганд ч Вангийн Ян ууланд чулуун ширээ, хөвд хаг ургасан тун эртний байдалтай байдаг нь, өвс, арц мушгираатсан тарваган нарс дунд гозойж харагддаг. Эрт дээр цагт, тэр ширээ тойрон зочин гийчин сууж. Вангийн Ян уулын орчин тойрон хүн амьтны дуу чимээ хүнгэнэж байдаг асан. Тэр бол Мажаар газрын эзэн ноён Матиаш ван гэдэг зугаатай ноёны морилон ирэхэд тийм байдаг байжээ.

	Тэр ноён, Липтовын ууланд ав шувуу хийж, Зволений ой хөвчид баавгай, бодон агнахдаа бараа бологч олныхоо хамт Вангийн Ян ууланд буудаг байжээ. Ван ноён анд өмсдөг баринтагтайгаа, алтан бүрээтэй, бараа бологч сайд нь гоё сайхан долмон дээлтэй, гялалзсан агсарга бүстэй, өдөн өрвөлөгтэй, ховор ангийн үст малгайтай, агсаргаасаа сэлэм агсаж, гартаа жад барьцгаасан, минчгэр хүрэн царайтай, сүртэй соёо сахалтнууд, хүрч ирээд чулуун ширээ тойрон сууцгааж, халтар хар үнэг, чоно, бодон, барьдаг тайга нохой нь сэрүүцүүлэгч агаар огцом огцом татан залгилж хөлийн дэргэд нь хэвтдэг байжээ.

	Зарц нь уулын хормойгоос ирсэн хүнтэй нийлж, ихсийн зоогийн идээ дарс сав сэвэг дотроос гаргаж, тэр чулуун ширээ дээр тавилан ван ноён өндөрлөн сууж, сайд ноёдтойгоо найрлан, сэтгэл нь тэнийж, орчин тойрны уул, уудам шил, доогуур харлан харагдагч ой хөвч халиуран харагдагч хөндий тал нь алтан нарны гэрэлд тодронхон тунарч цагаан хэрэм шилтгээн гийн цайвалзаж, словак өргөн сайхан нутгийн суурин байшин, орд харшийн дээгүүр нь их шилтгээний дээвэр ваар нь улвалзан байхыг харж цэнгэн суудаг асан.

	Матиаш вангийн үед тийм байдаг байжээ.

	Вангийн өөд болсон хойно Вангийн Ян ууланд аа хулхаа болж, чулуун ширээ он удтал хоосорч эзэнгүй болж ирлээ. Тойрсон уулсын хормой хөндийгөөр бас байдал их өөр болж, их бага шилтгээнд ноёд язгууртан дур мэдэн харгисалж, нутгийн харц айл дарлагдан талхидуулахын зовлон үзэж, хүн амьтан ноёдын шударгагүйд эрстэн, тайж нарын албанд зарагдан зовж, насанд хүрч байгаа залуучуулыг «эр төөлж» цэрэг татна гэж амар унтуулахгүй болж ирсэн байжээ.

	Цагийн муу нь ирж, залуус харгис ноёдын дарлалаас дутааж, тайван сайхан нутгаасаа ууланд оргон босдог боллоо. Тэгээд боол харц байснаа «уулын эрс» болж ойгоор орон сууц хийж, Карпат уулын нүцгэн газар нь нутгийн тариалангийн талбайг орложээ.

	Тэр цөвүүн цагт Вангийн Ян уулд их хөлтэй болж, өнөөх чулуун ширээ тойрон сайн эрс ахлагч хүнтэйгээ суудаг боллоо. Тэр ахлах хүн хан яст ван хүн биш. Хорнотренчинын Тярховын Яношик гэдэг «уулын сайн эр» байжээ. Дараалан суулцдаг нь хээтэй хүрэмтэй, товимол агсарга бүстэй цагаан яст ноёд язгууртан биш, тэр сайн эрийн «нөхөр» гэдэг арван нэгэн «сайн эр, шахмал эсгий тойруулга малгайтай, ногоон цамцтан, цагаан цэмбэн өмдтөн, өргөн сур бүстэн, чархи гуталтан бөгөөд ноёдын адил илдтэн, эрдэнийн чимэгт зэвсэгтэн бус бүснээсээ хуйд зүүсэн хутгатан, бүснээсээ хошоод гар буу хавчуулсан бөгөөд гартаа балтан таягтангууд ардаа цахиур буутнууд: Суровец, Адамчик, Храйноха, Потучик, Гарай, Ухорчик, Тарко, Муха Дурица, Михалчик, Цоорчин аргат Илчик билээ.

	Өвлийн цагт л Вангийн Ян ууланд бууж, чулуун ширээ тойрон суудаггүй бөгөөд хавар цагаас хойд өвөл хүртэл ав гөрөө хийдэг улс байжээ. Яношик тэр хэдэн нөхрөө удирдан ядуу зүдүү гаслан зовлонтныг хамгаалан, шударга бусыг хэсээх гэж «дээрэм хийдэг» байлаа. Слован угсаатай тул муухай дарлуулж байгаа угсаатай түмнээ өрөвдөн хайрлаж, тус хүргэж үл чадах газар өшөөг нь авдаг хүн байжээ. Өөрийнхөө ч өшөө хам нэхэлцдэг байж л дээ. Яагаад гэвэл өөрөө эцгийнхээ хамт эзэн ноёндоо муухай гэгчээр дарлуулж, цус нөжөө урсгасан бөгөөд, эцэг нь сайн юм ер үзээгүй, ганц хүсэж явдаг нь хүү нь сайны захыг үзээсэй гэж хүсэл болсон тул, садан төрлийн нэгэн санваартан хүний сануулан хэлсэн ёсоор гавшгай сайн хүүгээ сургуульд оруулж, Яношик гэдэг хүү нь Кешмаркад лам болох хүнд заадаг латин хэл тэргүүтнийг үзэж байсан байна. Эцэг нь хүүгээ юм сургах гэж амандаа идэлгүй, хүүгийн зардалд нийлүүлдэг байжээ.

	Тэгтэл эзэн ноён нь дургүйцэж өвгөн албат харц хөдөөгийн хүдэх тэр эр хүүгээ ном сургаж ноён болгох гэлээ гэж элдвээр шахаж хавчин дарлажээ. Тэр үед ноён хүн их эрхтэй яая л гэвэл яах, ямар ч хилсээр дарлахад хориг хийх хүнгүй, тэглээ гэж шийтгэх газаргүй байж л дээ.

	Яношикийн эцгийг тариа төмснийхөө газар тун ч их ажилтай байдаг үед эзэн ноён нь дуудаж, нуга газар өвсөө хадаж байхад нь буюу хадсан өвсөө хатааж байхад нь эсвэл тариагаа хурааж буюу боож байх үеийг нь дайралдуулан, цаг алдаж болохгүй хамгийн чухал үеэр нь эзэн ноёны ажил хий гэж зүтгүүлэн, тэр хөөрхий өвгөний өөрийн хадсан өвсийг бороо усанд ялзартал, хэрэв тариагаа хадаж авч байсан бол, хадсан хураасан тариаг нь хээр чийг цохиж газар дээрээ ургатал нь эзгүйдүүлж өргөл барьцад бас аравтын хувьтай оногдолтой болгож ноёнд барих барьцыг голох шаарлах нь бэрх, эм тахиа галуу нэгийн баатай, барин одоход нь, эцэнхий болоод бага байна гэж заазалж, шилтгээнээс хөөн гаргаж, шахаж бордсон сайныг аваад ир гэж хавчсаар тэр хөдөөгийн өвгөнийг элдвээр хяхдаг байлаа. Тэгтэл, тэр хөөрхий өвгөн хүүгээ бодоод маш тэвчээртэй тэсвэрлэж, хэтэрхий хилсээр дарлуулах бүрдээ, аргагүйдэх тусмаа Яношик хүүгээ эрдэм ном сураад, эдэнд ингэж дарлуулахгүй хүн болно доо. Муу аавынхаа хөлийг үхэхийн нь өмнө нэг амраах сайн хүү болно доо гэж бодож явдаг байжээ.

	Тэгээд ч Яношик үнэн голоосоо хичээж сайн суралцдаг байлаа. Тэгтлээ сургуулиа нэг тасалдуулсан нь, нутгаас нь хүн гүйж ирээд, эх чинь их хүнд өвчин тусаад амьсгал хураах гэж байна. Гэртээ буцаж амьд дээр нь яаран уулз. Эх чинь хүсэн захиулж байна гэсэнд, тэр үед хорин нэгтэй Яношик тэр дороо шамдан гарч гэртээ чүү чамай хүрч ирээд, эхтэйгээ хэдэн үг сольтол, эзэн ноёны зарлага, хар сахалт хүрэн царайт хүн хүрч ирээд, маргааш эртэлж эзэн ноёны өвс эврээн хатаах ажилд хөгшин залуугүй, гэрийн эзэн, сургуулийн оюутан гэж ялгахгүй гар гэжээ. Яношик үхлүүд байгаа эхдээ сэтгэл зовсон учир тэр албаны хүнийг эс хайхран юу хэлснийг нь ч анзаарсангүй.

	Хөгшин эцэг нь тэр тушаалыг нь сонсон ухааравч урьд нь юу л гэсэн бол үг дуугүй дагадаг хүн, тэр нэгэн удаад татгалзаж эхнэр үхэх гэж, өрөөсөн хөл дөрөөнд өрөөсөн хөл нь шороонд байхад яана гэхэд, тэр албаны хүн, өөрөө тэр байдлыг үзсэн хойно, албан газар учрыг нь хэлнэ. Ийм учир байдалтай байхад нэг удаа тасалдуулахад хүрэхээс дээ. Яношик яах вэ гэхэд, ноёны ажилд үтэр түргэн гар гэж халдсангүй, оюутан хүн мөдхөн лам мяндагтан болох хүн, бас эх нь өвчтэй байна. Ноёнд учир хэлбэл хүний зовлон гадарлан уучлах байлгүй дээ гэж боджээ.

	Тэгтэл уучилсангүй!

	Үдийн алдад өнөөх албаны хүн давхиад ирж, бас хэдэн хүн хойноосоо дагуулаад, үхэх гэж байсан эмэгтэйн дэргэд ам мэдэн харааж, эцэг хүү хоёрыг олсоор хүлээд шилтгээнд аваачна гэж гурван гацааны тэртээ газар чирч хүргэсэнд, бөмбөгөр адартай байшинд вандан тавиастай уяхан торлог багц багцаар зэхээд өнөөх ноён нь хүлээж байв. Эцэг хүү хоёрыг оруулангуут дур мэдэн загнаж, вандан дээр хэвтүүлэн сураар татуулаад, өөрөө тавтайхнаар сууж, гансаа татаж хөлөө солбиод:

	— За, сайн торлогдоод бай. Зарлага чи тоолж бай. Хүн бүрийг зуу зуу торлогд! гээд Яношикийн зүг хүйтнээр инээмсэглэн, за үзэж бай? Одоо чамд латин гэдэг номын хэлийг чинь заана даа. Тушаалтан мяндагтан болохыг чинь үзүүлнэ дээ! гэжээ.

	Ноёны зардас хайр найргүй горлогдож, өвгөн ухаа алдаад, зарлагыг өнөөх зууг гүйцээн тоолох завсар нас баржээ. Хүү нь торлогдуулахыг даасан боловч босох гээд чадахгүй зогсох гээд хөл дээрээ тогтож чадах тэнхэлгүй болчихсонд, баасны тэргэнд үхсэн эцэгтэй нь амт ачуулаад гацаа гэрт нь аваачин хаяжээ. Эх нь амьд байснаа, нөхөр хүү хоёрынхоо тийм болчихсоны нь харахдаа элэг эмтэрч нас барах нь тэр ээ.

	Яношик бие баахан гайгүй болмогц, тэр айл гацаанаас зайлан одоод хот орж, сургуульдаа эгж очсонгүй уулаад оргон зайлжээ.

	Чингээд лус тэтгэн тусалсан гэдэг. Нэгэн өдөр модон бортогондоо ус хийж авах гэж хүнгүй зэлүүд газрын худагт очтол, эцгийн өвөөс үлдсэн ганц нохой нь хойноос нь дагаад явжээ. Тэр худаг шанд нь хадны ёроолд аж, орчин тойрон сондуу, долоогоно ширэлдэн ургасан газар юм асанж. Яношикийг ус авч байхад нохой нь тэр ширэлдэн ургасан мод бутан дотор шурган ороод, гэнэтхэн сүрхий хуцан бурж эхэлсэнд Яношик, тэр ширэлдсэн өвс модны зүг харваас, ямархан нэгэн хүн айн бархирсан мэт дуулдсанд ухасхийж нохойгоо хориод тэр ширэнгэд шурган орж үзвэл, «цагаан хувцастай ноёхон» байхыг зэрлэг сарнай цэцгийн, дунд үзэв. Байдал нүдэнд сайхан бөгөөд Яношикийн өмнө нь хүрч нохой хорьсон ачийг нь хариулах ёсны үг хэлж, цав цагаан дүртэй бөгөөд, юу л хүсвэл, тэр ёсоор дуртайяа болгоно гэсэнд. Яношик олон юм бодсонгүй:

	— Тэнхээ хайрла! гэж хэлсэн нь дарлагдсан олны хариуг нь харгис ноёдоос авахад бяр тэнхээ хэрэгтэй гэж бодсон ажээ. Тэр лусын ноёхон нь, зуун эрийн чадалтай болгогч балт таяг зэмсэг болгон өгч, илбийн судалтай бүс өгсөнд, тэр балт таяг гартаа бариатай цагт хэн ч Яношикийг давахгүй болгожээ.

	 

	II

	Тэр цагаас хойш Яношик сайн эр болж өөрийн өшөө, словен түмний өшөө нэхэх боллоо. Чингээд хяхагдан дарлуулсан хүн бүхэн түүнийг «нөхөр сэлттэй» нь «сайн эр» гэж магтан цоллож ерөөцгөөдөг байжээ.

	Аюултай цагт зоволгүй хоргодох урц босгож, нам газар айл гацаандаа нуун хоргодуулдаг тул тасхийм хүйтэн болж, уул мод хуу цасанд дарагдах үед өнөө «сайн эрс» томоотой айлд гэрийн зарц байдалтай өнгөрөх буюу өөр нэгэн эчнээхэн байдлаар өвөлждөг болжээ. Чингээд, урин дулаан болоод ирэхэд, уулаад гарч, «сайн эрийн» ажил хөөдөг бөгөөд Яношик цус нөж урсгахыг хүсдэггүй өөрөө ч хүний аминд хүрээгүй, бусдыг ч хүрүүлээгүй, эрхтэй чадалтай этгээдийг л даран хөдөлдөг байжээ.

	Тэнгэр сахиусанд амиа, бидэнд мөнгөө тушаа! гэж зэмсгээ гялалзуулдаг ажээ. Яношик ялангуяа харгис ноёд тайжийг довтолж дайран орохдоо өндөр дуугаар:

	— За ноёон, эвэр ургатал торлогдуулсан харцын төлөөнөө! гэдэг байжээ.

	Олз олоод бүгдийг нь нөхөр дагалтдаа хувь тавьж өөрийнхөө хувийг ядуу зүдүү гачигдалд өгдөг, эсвэл хадны хонгил агуй, хөгшин модны хөндийд хадгалан, мөнгө зоос, хувцас хунар, элдэв зэр зэмсэг дараатай далдалж, өчнөөн зоос мөнгө ноёд дээрэмчний огт олохгүй газар нүхэнд хийж булсан гэдэг. Вапор ууланд агуйд нь саатдаг бөгөөд тэнд эд эрдэнэ нуун дарсан гэдэг. Тэгээд Вапороос Новыхрад гэдэг Шинэ шилтгээн орох сур аргамжин гүүр татаж, Тисовецийн тэндэх ханан хадтай Шилтгээний хясаанд саатах дуртай байжээ. Дуу хөгжимд бас дуртай. Хоньчин айлын уул дахь гэрт ороод, цоор лимбэ үлээхийг нь таашаан сонсдог байж билээ. Бас охид зүлэг дээр дуулахад таашааж, эс дуулдгийг баалан, сайхан дуулсан хүнийг алтан зоосоор шагнадаг зантай байв гэнэ л.

	Өөрийнхөө «багачуул» гэдэг нөхөртэйгөө явж түгшүүргүй газар, ой модонд түүдэг галаа түлээд, харанхуй хавцалд буюу өндөр газар, Вангийн Ян ууланд буусан үес гавшгай Илчиктээ ая хөгжөө гэдэг байж, Илчик гурван салаа цоорт дуу ихт бишгүүр барин бишгүүрдэхэд нь, шөнөжин уул хөвчөөр дуурайн цуурай татаж, нөхөд нь сэтгэл сэргэн цэнгэтэл, Яношик ч, зэс гууль, загасны ясаар чимэн бүрсэн модон гансаа уугиуланхан, нэтийсхийсэн төв царай нь тунгалаг тэнүүн болдог байлаа.

	Заримдаа Вангийн Ян ууланд чингэж цуглан орой болтол суухдаа бас чимээ шуугиан багатай суудаг удаа ч байдаг байлаа. Тэр бол нөхдийн хэн нэг нь ширэнгэ мод дунд явж байгаад, аялан явж байсан буюу ямар нэгэн хэрэн хэсдэг оюутантай замд дайралдаад олзлон барьж ирсэн үед тийм байдаг байжээ. Яношик таалдаг гэж нөхдийн хэн нь ч, тийм тохиол өнгөрүүлдэггүй байжээ. Тэр оюутан нь нас ахимаг дүүмэг, ямар ч байсан, эзгүй ян ууланд чулуун ширээ тойрон галын гэрэлд сууж байгаа зэвсэгт «уулын эрсийг» дэргэдээ чоно нохой архиран сүртэй гэгчийн байгааг харуут царай нь зэвхий болж тэсгэлгүй айн хулчийдаг байлаа. Тэгтэл нохой ч номхордог. Илчик ч бишгүүрээ чулуу дээр тавьж орхидог. Сайн эрс огт ажиггүй сууж байдаг үүнд ганц Яношик л ирсэн оюутанд үг дуугардаг байжээ. Сүрдүүлж загнадаггүй, гагцхүү номтон санваартан адил, латин номын хэлээр юм хэлж, туршин шалгаж юм асуудаг байлаа. Гайхан бахардсанд нь бахархаж, хариулж мэдэхгүйд нь инээж хэрэв сайхан хариулбал магтдаг байлаа. Чингээд оюутан нь номоор сайн байвал «сайн эрчүүлд» ном гачой тавьж сурган хэл гэдэг байлаа.

	Тэгээд ирэхэд нь өнөөх эрчүүл тойрон цуглаж, түүдэгт гишүү мод тачигнан дуугарч утаа нь өөдөө харанхуйн зүг уугин, галын дөл нь дээшээ дэгдэн бадарч, дүрэлзэн хөгжиж, шөнийн харанхуйд үл үзэгдэгч орчин тойрны өндөр уулын магнай, Ян уулын тэр хавийг гэрэлтүүлэн туяараад өнөөх оюутан дуртай дургүй ч гэсэн, хадан дээр гарч ном тавьдаг, үүнд христосын номын ёсоор аж төрөхийг өгүүлэн, буянт сайн үйлийн учир, юманд хэвээр хариулал байдгийг номлодог байлаа.

	Чингэхэд сүмд ном гачой сонсож байгаа юм шиг орчин тойрны хүн цөм нам гүм, тэр өндөр газар, их уулын дунд, од түгсэн огторгуйн дор үнэхээр их эрхэм сүмд ном сонсдогтой адил ариун жавхлан төгөлдөр байдаг бөгөөд заримдаа чингэж ном тавьж байх үес сайн эрчүүлийн зарим нэг нь сэтгэл уяраад, уйлан хайлж, ном гачой тавигч оюутныг хамаг амьтны эцэс болж насан юүдэх үхлийн тухай өгүүлэхэд нь бодлого болсон толгойгоо доош нь дарж, тэр сайн эрчүүлийн тэргүүлэгч нь хүртэл сэтгэл хөдлөн, оюутныг ном гачой тавьж гүйцэхэд нь бүгдээрээ «амен» гэж бат оршуулах үг хэлэнгүүт Яношик нөхөр олондоо үг хэлэн сануулж, Тэнгэр сахиусны номын үг сонссон тул учир шалтгаангүйгээр хэнийг ч халдан гомдоохгүй, хилс гашууныг цагаатган тэтгэх хэмээсэн зорил үүргээ нэн хичээн бодох хэрэгтэй гэж өгүүлэх ажээ.

	Чингээд, ном тавьсан оюутныг хүндэтгэж аль л болохоороо зочлоод өглөө явуулахдаа малгайд нь дукат зоос хийж өгдөг, эсвэл сайн эрчүүлдээ тэр оюутанд шинэ хувцас хийх эд юм өг гэдэг байжээ. Тэгэхэд тэд нь хуйгаар цэмбэ авчраад, хувцсанд төчнөөн тохой цэмбэ орно гэж тохойгоор хэмжихдээ төмөр шиг мод гэдэг нэг модноос нөгөө мод хүртэл нэг тохой гэж хэмжихэд, тэр хөгшин төмөр шиг мод нь он удсан бүдүүн мод хоорондоо нэлээд зайтай учир тэгж хэмжсэн шагналын цэмбийг өнөөх оюутан нь арай чамай гэж үүрэн оддог байжээ.

	Яношик, Вангийн Ян ууланд буудаллах их дуртай. Хамгийн таатай нутаг газар нь тэр ууланд байж, ноёд Яношикийг бариулах гэж гурван баг цагдаа цэрэг мордуулсанд тулалдсан юм гэдэг. Тэр баг цэрэг нь, Яношикийг барих байтугай нэрээ ч хугарч ясаа ч хугарч амь зулбан зугтаан зулсан нь, Яношик ганцаараа тэдэнтэй тулахдаа, өнөөх автай чадалтай балтан таяг, зуун эр унагадаг тэр зэмсгээ барин тулж ялсан гэдэг.

	Заримдаа Яношик бас Липтовын Богд Микулашийн тэндэх Сэтрэхийн хөндийд, бас Рымавын хөндийд буудаг байжээ. Тэнд Яношик зургаан зуун цэрэг удирдсан нэг жанжинтай тулаад дийлсэн юм гэдэг. Жанжнаа унахад дагасан цэрэг нь ухаан амьгүй дутаасан гэдэг. Яношик бас зүсээ буруулж заншлан явдаг байсан нь, гуйранчийн дүрээр нэг айл гацаанаас нөгөө нэгэн айл суурин хүртэл явдаг, өөр нэг газар гэлэн хүний дүрээр хот балгадаар үзэгдэж, заримдаа бас морь унаад ноён хүний дүрээр ихсийн шилтгээнд хүрч ирэн хүндлүүлж байгаад, авах гэсэн юмаа аваад, тэнэг гэнэн ноёны нь шийтгэн хэсээгээд, цагдаа цэрэг дагалтын дүртэй ирэлцсэн сайн эрчүүлтэйгээ буцан оддог байжээ. Нэг энд, нэг тэнд үзэгдэн, Липтовт зарлуулан үзэгдээд, нэг мэдэх нь ээ хойд өдөр нь огт санаанд ороогүй газар Словак нутгийн нөгөө нэг захад үзэгддэг ажээ.

	Хэрэв ямар нэгэн хотод гэнэдүүлэн барих гэж оролдвол, огт баригдалгүй мултран гарчихдаг, эсвэл тэр хавийн нэгэн хөдөө тосгоны гуанз буудалд идэрмэг эрчүүлтэй наргиж суудаг байжээ. Сархад уулцаж сайхан дуу дуулалцаад, нэг мэдэх нь гэнэтхэн үгүй болчихдог байлаа. Тэгэхэд нь ноёд, тэнд байсан юм байна, тэгж байсан юм байна л гарт маань ороод байсан юм байна л гэж хэзээ хойно мэддэг байжээ.

	Ууланд тэгж хэдэн жил явж, харгис ноёдыг хэсээн залхааж, ядуу зүдүү хүнд туслан тэтгэж, дарлуулан хяхуулсан хүнийг асран хамгаалж явлаа. Түүний байх үед олон шилтгээн харшид албат харцтайгаа эелдэг сайн байсан нь өршөөл энэрэлтэйн учир ч биш Яношикийн гэсгээн цээрлүүлэхээс айж тийм байсан ажээ.

	Чингээд урвагч хүнээр бариулсан нь, дэргэдийн нэг жаал нь ноёд ямбатанд хаа хоргодож байгааг нь зааж, яаж аргалбал барьж болохыг хэлж өгсөн билээ. Тэр жаалд туслуулах гэж нэг айлын өрхийн тэргүүлэгчид бузар шагнал цутган хөлсөлсөн нь, Яношикийг сайн таньдаг учир байжээ. Тэр хүн, нэгэн өвөл өнөөх уулын дайван сайн эрийг ганцаарыг нь гэртээ урин залахад Яношик тэр хүнд итгэдэг байсан тул тэргэнд нь суугаад очжээ. Гэрт нь хүрч ирэхэд тэр хүн маш хүндэтгэсэн дүрэм үзүүлж, өнөөх айхавтар балтан таягийг нь түшин авсан болж гар мухарлаад, орон байшинд ороход цагдаа цэрэг хэдийн тосон хүлээж байсан байв.

	Яношик гэрт оронгуут халтирч ойчсон нь, шал дээр нь зориут буурцаг асгаж халтиргаатай болгосон ажээ. Ухасхийн босох гэтэл нь дайран ноцож, даран хүлээд орхитол, хүлээсээ мулт татаад цагдаа цэргийг хүлгээрээ алхиж, нэг тогоонд хэдэн цагдаа ордог юм бол? гэж дооглон зодож, цаадуул нь аргаа бараад, хаалгаар гадагшаа гарч дутаах гэж сандартал, зуухны цаанаас нэг үрчгэр эмгэн, 

	— Наадахынхаа бүсийг нь тас цохио! гэлээ.

Автоматаар үүсгэсэн тайлбар]

	Тэгэхэд нэгэн цэрэг бүс дундуур нь сэлмээр татаад авсан чинь өнөөх лусын дагинын хайрласан агсарга бүсэнд байсан тамирын судлыг тас аваад орхижээ. Тэр судал тасармагц тэнхээ нь сулраад, өнөөх зуун цэрэг нэгэн зэрэг дарах чадалтай балтан таяггүй болсноос хойш, олон дайрагсдын өөдөөс эсэргүүцэл болж чадсангүй. Тисовцийн ойр, Клиновцийн гацаанд Блах гэдэг айлынд тийнхүү баригдан гартжээ. Яношькийг хүлж тэргэнд ачаад гянданд хүргэж, урдаар Храхово буюу Буурцагт гэдэг, Римавын хөндийн нэгэн хуучин шилтгээнцэрт хориод, тэндээс нь Врановын гэдэг, Хэрээтийн шилтгээнд, Богд Микулаашийн хавьд хорьжээ. Тэнд маш чандлан агуулж, хэрмээс нь гинжлэн батлаад, эрүү шүүлт тулгахдаа ч тэр гинжтэй нь аваачдаг байсан гэдэг.

	Тэр хатуу бэрх хорионд байхдаа маш гутран гуньхарсан нь, өөрийнхөө амь биеийн хойноос чингэсэн биш, бусдын төлөө, ялангуяа хөөрхий ядуу түмнийхээ төлөө сэтгэлээ машид чилж, нөхдөө гунин санаж, эрх чөлөөтэй яаж явдаг байснаа, сайн эрчүүлтэйгээ Вангийн Ян ууланд яаж дархан суудаг, яаж тэдэнтэйгээ ногоон шугуй, уул хөндийгөөр, үүрийн шөнөөр, од түгсэн үеэр, өдөр нарнаар шөнө сарнаар явдаг байснаа уйтгарлан санаад улс түмнээ бодохдоо гүнээ сүүрс алдаж, 

	— Ээ хөөрхий түмэн минь! Хэн та нарыг өмөөрөн хамгаалах болно оо? Хамгийг чадагч эзэн тэнгэр минь, хөөрхий түмний минь өршөөн харж, зовлонг нь нимгэлэн хайрлаа! гэдэг байлаа.

	Чингэж гунин бодсоор, Липтовын Богд Микулаашийн газар шүүхэд шүүлгэж алах ял 1713 оны гурван сарын 13-нд оноолгосон билээ. Цэргээр тойруулаад, үй олон хүн дагалдуулан дүүжлүүрийн зүг хүрээд, уул мод эцсийн удаа нэг харж, насан орь залуу, ид чадал төгс тэр эр, тэнгэрийн алтан нар сүүлийнхээ удаа харж, хатан зориг огт мохолгүй, эр хүн шиг явж, дээгүүр харсаар тэнэгэр байдалтай хүрч ирээд, үхэхээс айдаггүйг муу ноёд үзэг гэж дүүжлэн алах өлгүүр модоо дөрөв тойрон бүжиглэсэн гэдэг.

	Яношик «уулын сайн эр» тэгж насан эцэслэсэн гэдэг.

	 

	III

	Яношикийн өнөөх чадал ихт алман таяг нь яасан бэ? гэдэг асуудал гарна.

	Ноёд түүнийг гартаа оруулж авмагц далд хийж долоон хаалганы цаанаа батлан хадгалж гэнэ ээ.

	Гэтэл тэр алман таяг нь тэр хорионд тогтсонгүй. Хаалгаа цавчиж эхлээд, цавч цавчсаар нэг хаалга цоо цавчаад, дараагийн хаалга цоо цохиж гараад, гуравдугаар хаалга тас цавчаад цааш нь цавчилсаар, долоодугаар хаалганд хүртэл нь Яношикийг цаазаар аваачих гэж туугаад явсан цаг байжээ. Долоодугаар хаалгаа сэт цавчаад, гартал, нэгэнт хождож Яношик хэдийн эцэслэжээ. Тэгэхэд өнөөх балтан таяг нь дархан хан уулын зүг арилан одоод, Яношикийн дуртайяа орогнон суудаг тэр газар нь хүрч, Вабгийн Ян ууланд нэгэн улиасанд шаагаатай байдаг гэдэг.

	Нөхөр садан сайн эрчүүл нь яасан бэ? гэвэл, гуньхармаар дарагджээ. Яношикгүй болоод ирэхдээ ноёдын давуу хүчинд автагдаж, уван цуван баригдаж, орон шоронд орсоор, гянданд үхэх нь үхэж, тэргүүлэгчтэйгээ адил нас эцэслэх нь эцэслэж, хамгийн муугаар үхсэн нь Суровец Якуб байжээ. Нэг буудахдаа хоёр сум тавьдаг бөгөөд дайсныг аянга мэт дуугаараа сүрдүүлдэг өөрийн нь хийсэн хоёр амтай, дунд нь ганц гохтой цахиур буу нь ч тус болж өгсөнгүй, хөөрхий тэр сайн эрийг хүрд дээр хөндлөн тавьж тарчилган цаазалсан билээ.

	«Уулын сайн эрс» чингэж үгүй болж одсон боловч нэрийг нь түмэн олон дурсан хадгалсаар иржээ. Ялангуяа тэдний тэргүүлэгч Яношикийн нэрийг тун ч энхрийлэн дурддаг анам. Тэрүүгээр явдаг юм асан, үүгээр нутагладаг юм асан, жим зам нь хүртэл энэ байна агуй нь энэ байна гэж дурдаж, далд дарсан алт эрдэнийн зүйлийг нь нэн их ярьдаг. Храйноха гэдэг сайн эр, Цагаан уулын хормойд24 нэгэн царс модны хөндийд, мөн ханан хадын хонгилд олзоо нуудагтай адил, хөгшин модны хонгилд галт эрдэнийг хийдэг байсан гэж ярьдаг анам.

	Словен айл гацаанд ногоон цамцтай, өргөн бүстэй, цагаан өмдтэй, гартаа балтан таяг барьсан, ардаа буу үүрсэн сайн эрчүүлийг шил дээр будгаар зурсан зураг байдаг. Өвлийн цаг үдшийн шөнийн уртад өрхийн тэргүүлэгч нь эртний юм ярин хүүрнэхдээ, «Уулын сайн эрчүүлийг» дурдаж, туурганд өлгөөтэй тэр зургаа зааж, цоорчин, мөн толгой дээгүүрээ балтан таягаа эргүүлж байгаа Суровцыг, зулзаган төмөр шиг мод, жодоо мод дээгүүр дүүлэнхэн харайж байгаа Храйноха нөгөө сайн эрчүүлийн зургийг зааж, ялангуяа Яношикийг онцлон үзүүлж, хүчин чадлыг нь хүүрнэн магтаж, юу амсаж, яаж ард түмнийхээ өшөө нэхэж хариуд нь яаж зовж, ноёдын гарт амь үрэгдсэнийг нь хүүрнэн ярихад гэрт нам гүм болж гэрийн эзэн буурал өтгөс гараараа зангаад, 

	— Зүүн онгод тэнгэр мэдэг! Өөрийнхөө словак түмнийг өмөглөсөн тул чингүүлжээ. Эртний вивангирид үзүүлсэн25 зүйлд хүүхэд минь Словактаа туслаар ирэх учиртай юм шүү. Тэгээд ирэхэд, аж төрөх маань амар болно. Хүрээд ирсэн ч байж магад шүү! гэдэг ажээ.

	 


ДЭЭР ЭРТНИЙ ВИВАНГИРИД ҮЗҮҮЛСНЭЭС

	 

	Мэлмийд тань нулимс мэлтэлзээд, 

	Мэндэн тэвдэх хэцүү цаг болоход, 

	Зориг сэргэхийн дохио сонсгож, 

	Золт ирээдүйн дуу минь дуурьснам.

	Эрбен.

Автоматаар үүсгэсэн тайлбар]

	 

	Эртний домгийн судар төгсвэй ний!

	Өнгөрсөн үлэмж алдар түүнээ гийнэм бөгөөд нөгчсөн их шуурган үйлийн машид гунил, талан сүйдгэсний чимээ нь балар дуурайн мэт сонстом. Бэрх цагийн харангуй сүүдэр нь зуу зуун оноор тусан үргэлжилж заримдаа одоо ч гэсэн мэдэгдсээр анам.

	Чех төрийн нутаг ус дотор бухимдам хэцүү үе тохиолдож ялангуяа ард түмэн нь талхидуулж байх үес нэн хүнд байжээ. Эрх чөлөөгүй аж байдал хатуу бэрх албан гувчуурт дарагдаж, ноёдын хатуу үйлтгэлд хавчигдан хүчээ барж, дарлуулан нухуулсаар, хүзүүгээ бөхийн дагаж, өчүүхэн төдий ч дотор онгойлгох горьдол хөнгөдөл хардаг байжээ.

	Тэр цаг хүн төрөлхтнийг хөл сайн үймүүлэн зовоож, албат харц түмнийг өлсгөлөнд унагаж, эх хэлийг нь доромжлон муушааж, үгүй хийн баллах юмны нэг гэж үздэг байжээ.

	Бухимдан гутрам, зориг алдрам болж, санаа сэтгэл алдарч, гагцхүү Тэнгэрээс л тэнхрүүлэхийг горилон хүсэж, эгээрэл горьдлын үндсийг нь сайн цаг ирэхийг бэлгэдсэн хуучин түүх судар залгаж, эртний бошиг вивангирид үзүүлсэн нууцын модонд нь жил дараалсан шинэ салаа үг дэлгэрсээр ажээ.

	Хөгшин эм домо модны харанхуй сүүдэрт хөдөөгийнхөн хувь зохиолоо гунин бодох зуны шөнөөр тэр шинэ салаа домог үг урган гарч, өтгөс өнгөрсөн үеэ дурдан хүүрнэж, уйдам бүрий баруйгаар буюу гэрэл муутай бүдэг дэнгийн сүүмэлзэх өвлийн үдшээр салаалан дэлгэрдэг байжээ. Зовлонтой цагт буюу хишиг өдрийн үдээс хойш гар газар хөл хөсөр амсхийдэг үгс бичигтэй өтгөс айл хөршдөө урьд ямар байсныг бичгээс дуудан, хойшид ямар болохын шинж тэмдэг юу байгаад өгүүлж, аюул эмээл бас л орон газар, хүн амьтанд шинэ сайн цаг ирэхээс өмнө тусна гэдгийг хэлэн дурдаж, тэр шинэ салаа үг домог дэлгэрсээр байлаа.

	Түүнийг сонссон хүн, дотроо эмээн сочивч, тэр бухимдал дотроос нь сэтгэл сэргэм горийн сайхан цэцэг дэлгэрч, нууцын тэр бошиглол бэлгэдлийн битүүлэг дотроос сэтгэл сэргээхийн найрт салхин татаж, зовлонд нэрвэгдсэн эх нутагтаа хайртайн сэтгэлийг сэргээх ажээ.

	Стадицууд овогтны анжисны тэндээс26 ирээдүйг бошиглосон дуу гарсан, мөн Либуши гүнжийн амаар ирээдүйг зарлиглуулсан бэлгэдэл, Сибиллийн амнаас гарсан бошигт үг, нүдгүй залуугийн билгүүн нүдээр ирээдүй хэтийг үзсэн нь хийгээд, чех нутгийн хишиг буян залгамжлах хувьтан гарах бий сэж горьддог тэр бүхэн нь ядарч зүдэрсэн олны сэтгэл санааг тэжээж зоригийг нь сэргээдэг байжээ.

	Тэр вивангирид үзүүлсэн үг, мөн зарим нутагт бас ирээдүйн түүх бошиглон хэлэлцдэг нь, хадан хясаанаас рашаан булаг ундран гарсантай адил дэлгэрснийг мөн сонсмуу. Тэр бэрх цаг үеийн хэцүүд гунин мохсон сэтгэлийг хэтийн сайхны бэлгэдлээр сэргээсэн рашаан шүүдэр мэт үе улиран дамжиж явсан вивангирид ажам.

	Тэр эртний хэтийг бэлгэдсэн домог сонсмуу!

	СИБИЛЛИЙН ВИВАНГИРИД

	 

	I

	 

	Саабын хатан эзэн Сибилла27 гэгээн мэргэн оюунтай хатагтай бөгөөд Саламуун хан юутай гайхам цэцэн гэгчийг олонт сонсоод, үзэн золгох асан гэж сэтгэл зүрхэндээ мөрөөдөн боддог болжээ. Чингээд, тэр вангийн хойноос Орислим хот орно гэж шийдэн тогтоод, бараа болон дагалдаж явах ноёгтой болон зэр зэмсэгт эр цэргийн тушаалтныг аян замд маш чинээлэг байдлаар зэхүүлээд, олон тэмээнд дээд сайн бэлэг ёсны юм ачуулаад аялан морджээ.

	Тэр хатан эзний харьяат улс, нийслэлт Сааба гэдэг хот нь, Африкт өмнө зүгт буй Орислимаас хоёр зуун дөчин нэгэн бээрийн газар алсалсан юм асан аж. Эзэн хатан тэр нийслэлт хотоосоо харьяат улсаасаа хар царайтын газраар Мисир улсаар дамжиж, Улаан тэнгисийн зах Араб цөлөөр замнасаар, Саламуун вангийн улс нутагт хүрч гэнэ ээ.

	Орислим хотод хүрч ирэнгүүт залуу эзэн хатан, хөлгөөсөө буугаад хөл нүцгэн явж, тэр Орислим балгасын арилугсан орон гэж түүгээрээ үзүүлжээ. Дээгүүрээ нэг модон гарамтай Цедрон горхинд хүртэл хөл нүцгэн явж, тэр гармын мод дээгүүр бусдын адил гарсангүй, тэр модноос адис аваад өөр газраар ус туулан гарсан гэдэг.

	Чингээд Калвари28 толгой дор нь хүрч ирээд, тэсгэлгүй өрөвдсөн мэт газар унан ойчиж, гараа алдлан гурван цаг хэвтжээ. Чингээд боссон хойноо Калвари толгойг хараад хайлан өгүүлрүүн:

	— Амгалан орштугай, аяа арилугсан орон! Аригуун бөгөөд түм түмэн үе дамжин, галав юүлтэл аригуун болтугай ний! гэжээ.

	Саламуун ван. Саабын хатан вангийн морилон ирснийг мэдээд, сүр их жавхлан төгөлдөр хүлэгтэн сайдуудын хамт угтан гарч, машид хүндэтгэж амар амгаланг нь асуун:

	— Энхрий гийчнийг ёсолмуй! гэжээ.

	Сибилла, Саламуун вангийн хамт орд харшийн зүг одоод, ачаа юугаа задалж, авч ирсэн ёсны сайхан юмыг барив. Тэр бэлгийн зүйлд шижир алт маш их бөгөөд эрдэнийн чулуу, урчуудын бүтээсэн гоёлын сайхан чимэг эдлэл, ховор нарийн эмийн үндэс үнэртэн сэлтийг өргөжээ.

	Чингээд хатан ван Орислимд есөн сар саатаж, Саламуун ван, орд харшийнхаа аль л сайханд зочлон байрлуулж сэтгэл сэргэм цэцэрлэгтэй сайхан үнэр анхилсан өрөө танхимд залан суулгаж хүндэт хатан вангийн зэргэд таацах эрхэм байдлаар байлгах гэж хичээжээ. Чингээд ярилцан ярилцсаар ван ноёнтон, тэр хатан ванг их мэргэн ухаантай хүн гэж танин мэдээд, хэт холын юм өгүүлэхийг нь сонсоод, ирээдүйн түүх бошиглон үзүүлмүү гэж хүссэнд, сэтгэл сэргэм сайхан цэцгийн хүрээлэнд хөгшин майлс, зайтун хушны сүүдэрт суух үес Сибилла балар хэтийн ирээдүйг тольдон үзэж бошиглон өгүүлж билээ.

	Нэн тэргүүнд ван ноёнд түүний улс ванлагийн тухай өгүүлж ванг хальсан хойно улс ванлаг нь хоёр хуваагдаж, харц хүн, ван ноён цөм эзэн тэнгэрээ шүтэх ёс алдахад хүрээд, харьтан омог хүрч ирэн бүх улсын хүн харыг ван ноён ястны хамт олзлон тууж Бабилоны газар аваачив.

	Орислим балгасны алдар нь бууран доройтоод Саламууны өндөрхөн босгосон их сүм, хот балгасын нэгэн адил эвдүүлэн сүйрнэ. Чингээд олон он өнгөрч, исраил түмэн29, зандалчинд дарлуулан зовохын туйлд хүрээд, ганц их тэнгэр сахиусандаа залбиран дуудаж, сайн цагийн зах нь үзэгдэж эхлэн, хүн амьтан орон нутагтаа буцаж ирэн, Орислим балгасаа сэлбэн босгож сүм их дуганаа сэргээн засах болно.

	«Гэвч, өөрийн ван ноёнгүй болно. Буруу номтой, бусад омгийн ван ноён төр барин сууж, сүүлдээ Ром улсын ноён захирах болно. Тэр цагт ван ноён минь, сайтар сүвлэж байгаарай. Мессиа гэдэг Тэнгэрийн хүү мэндэлж, элдэв ид шид үзүүлнэ. Өөрсдийн хүн, түүнийг танин хүндэтгэж чадахгүй тул, муучлан үзэж, үхэх ял унагана. Чингээд загалмай модонд хадуулж насан эцэс болно. Тэр загалмай модоо өөрөө Калвари гэдэг эмгэнэлт толгойд үүрэн аваачна. Тэр загалмай мод нь Адам гэдэг эн тэргүүний хүний мод болой. Эрт дээр Энхжиний оронд ургаж байсан нь, одоо тэр мод нь Цедрон горхины гарцан дамжуур болоод хэвтэж байгаа Аврагч түүний бие Эзэн тэнгэртээ амь юугаа тушаах Калвари толгойн зэрэг олон газар тэр Мессиа болон түүний нас эцэслэсэнтэй холбогдон арилгасын орон болж ирэх бий.

	Мессиаг зовоон эцэлгэсний хариуд Орислим балгаснаа Эзэн тэнгэрийн шийтгэл тусан, сүмд өргөсөн чиний тэр олон эрдэнийн сав чимэг цөм олз болж, Ром улс орно. Чингэвч, буруу номт Ромыг Христос ялгууж, ном ёс нь газар хотлоор дэлгэрч галав юүлтэл оршном».

	Чингэж өгүүлээд, Сибилла дуугүй болж, тэр өдөр өөр юм бошиглосонгүй. Саламуун ван, Сибилла ванжинг30 одсон хойно вивангирид үзүүлэн бошиглосныг нь сэтгэн санаж, эргэцүүлэн бодоод бичээчээ ирүүлэн Сибиллийн бошиглосон бүгдийг хэлж бичүүлээд, бусад ном судрынхаа хамт хадгалсан гэдэг.

	 

	II 

	Хойд өдөр нь Саламуун ван, Сибилла ванжинтай дахин цэцгийн хүрээнд учраад бусад газар орон, Эзэн их Тэнгэр, олон амьтны хар цагааны ялгах их өдөр хүртэл юу болохыг бошиглох ажаамуу гэж өчжээ.

	Сибилла хариу бошиглож, христостон олон болсоор, хаан вантай болно. Жүүд нар31 нимгэрч, засаг төрөө алдана. Христостон чингээд хямралдаж садар самуунд автагдам.

	«Хоорондоо итгэн дотночлох ёс алдагдана. Амандаа нэг юм хэлээд дотроо шал өмнөө юм бодох цаг ирнэ. Үнэн зөв ёс наймааны юм болж, бага буурай хүн дарлуулан хяхуулж явах болно. Чингээд Тэнгэр олон зүйлийн ёр үзүүлж сэнхрүүлнэ. Ухамсран эс дагахад нь Эзэн Тэнгэр ном ёсонд тэрсэлсэн учир гурван хувийн нэгийг арчин сөнөөнө» гээд Сибилла, ямар ямар ёр үзэгдэхийг бошиглон өгүүлээд, өрөө тасалгаандаа оджээ. Саламуун ван, тэр сонссон үгээ цөмийг нь бичиж тэмдэглүүлээд хадгалжээ.

	Хойд өдөр нь Сибилла тэр сэтгэл сэргэм цэцгийн хүрээлэнд хүрч ирээд Саламуун ванг сухай, зайтун, майлс модон дунд өглөө эрт нар сая уулын цаанаас мандаж байхад сэлгүүцэн бүхийг үзээд, ван тэр эзэн ванжингаас бас л хэт ирээдүйн түүхийг асууваас Ванжин, Саламуун ванд бичээчээ дуудан ирүүлж тэмдэглүүл. Чингээд тэр тэмдэглэл судрыг үүрдийн үүрдэд хадгалуул гэжээ.

	Чингээд ирээдүйг бошиглон зарлигламагц залуу ванжин хатны царай нь нэг мөсөн өөр болж, цагаан хувцастай түүний нүд нь вивангиридийн галтай болж, модны дор гишгүүр дээр зогсон онгоц ордослон бошиглосон нь.

	«Ван ноёон! Эзэн их тэнгэр чамд оюун их билиг соёрхож, чиний өмнө ч тийм их оюут хүн байгаагүй, чамаас хойш ч чамтай тэнцэх маш олон хаан ван гарах боловч чамайг гүйцэх ану үгүй. Тэр олон хаан ван цөм шинэ улс гүрэнтэй болно. Тэдгээр олон улс гүрэн буюу ванлагийн нэг нь алдар их цуутай, тариа будаа ихтэй болном. Тэр улс ванлаг бол Чех улс гэдэг болно. Хөлчил өвс32 дарсаар баян улс орон болном. Тэр орны хүн ард нь олон хот балгас босгож, түүний нэг нь мянган илүү байшинтай их хот болно.

	Тэр балгас хотол олонд алдаршиж орон даяарт манлайлах нь, вангуудын суурин болох учир болой. Тэндээс нь бузар булай хир хилэнц дэлгэрч, шударга бусын үйлс үйлдсээр Тэнгэр шийтгэж, ванг нь хураан татаж, харь овгийн ноёноор төрийг нь бариулна. Тэр харийн ван тэднийг хавчин хяхахын муугаар хавчих болж, зовлон ихэд амссан тэр цагт тэднүүс өөрийнхөө хэл аялгууны вантай болох ч болоосой гэж гашуудан мөрөөдөх болном.

	Тэр чех газар харьтан олон түрэн орж, зовлон үлэмжийг учруулнам. Дараа дараагийн вангууд албадан ажиллуулж ард түмнээ нэн зовоох болж, харц хүн эзэн дээдэстээ долоон хоногт дөрвөн хоног ажил хийгээд өөртөө гагцхүү хоёрхон хоног ажил хийхэд хүрнэ. Тэдгээр вангийн нэг нь урьд дуулдаагүй шинэ юм үүсгэж, ерийн олон түүнийг анхандаа ойшоох боловч алс хэтдээ тэр шинэ юмны нэрээр ардын хуучин эрхийг нь эвдэхэд хүрнэ. Хөдөөгийн ард ванг магтавч, язгууртныг үл ойшооно. Тэр вангийн үед хүн бүрийг шашин шүтлэгээ дураар сонгоно гэж зарлавч санваартныг үл ойшоох тул, төр барих үед нь олон хийд сүмийн жас жавыг сүйтгэж, олон сүм дуган эвдэхэд хүрнэ.

	Тэр ван газраа дээслэн хэмжүүлж албанд зүтгэх харцын ажлыг хөнгөвчилнө. Вангийн нас охор, дайнд уналгүй, орондоо үхнэ. Вангийн нөгчихөд олон гайхаж, үхсэн түүнийг амьдын адил үзнэ.

	Түүний дараа төр барих ван урдах шинэтгэлийн олныг гээж ширээнээ суух хугацаа нь халиад, орыг нь залуу бага ван залгаж түүний үед их дайн хөл дэгдэм. Хөдөөгийн ард олон, тариа будаагаа үнэ өртөггүй тушаахад хүрч, хураасан хамаг будаагаа барна. Цэрэгт их татагдаж, тухай бүр өөр өөр нэртэй цоохор цэрэг бий болж олноос хүнс хэрэглэл нийлүүлэх болно.

	Тэр цагт чех газар тариа төмс ургахгүй ган гачиг болж, Тэнгэр гал түймэр, хар салхи, мөндөр, их цас үер буулгана.

	Жил ирэх тусам хэцүүдэж, хөгшин залуугүй амь зуух нь бэрхдээд ер жир хүн амьтан дайны хөлд эрстэж, ганц хүүгээ цэрэгт тушаан зовно. Чингэвч олны аж байдал огт үл сайжран, бурангуй мунхагтаа автагдсаар хувцас хунар, зан ёс нь ихэд хувирна. Тэр цагт Эзэн Тэнгэр хилэгнэж, хот балгас бүгдийг сүйртэл бүгдийг хэсээнэ. Гагц Табор, Үүсти, Собеслав, Мелник балгасын төдий л тэр гамшгаас гэтлэн, үнэн ёс сахиж чадвал бүтэн үлдэх бий. Күтна Хора сөнөж, Плзен, Жатец, Храдец Кралове гэдэг Вангийн Шилтгээнцэр балгас, Коуршим тэргүүтэн вангийн бусад хот балгас дайсны хөлд үрэгдэх бий.

	Праг хотыг бусад балгасаас илүүц гэсгээж, гал түймэр, ус үерийн аюул тушааж, түүнээс үлдсэнийг дайсны хөлөөр үгүй болгоно. Эвдэрхий тэр балгасанд нарс, долоогоно ургаж, үнэг үенгийн гүйдэлтэй болно. Урьд алдартай тэр хот балгас хоосроод, нэгэн цаг дэлбэгч, тэрэгнийхээ дэлбэг жолоо барин тэр хот дундуур явахдаа чулуун гүүр дээр зогсоод, ташуураа тас няс хийлгэж чимээгүй хотод дуу гаргаад, хүүдээ: Энд урьд нь Праг гэдэг их хот байдаг асан. Тэнд хуучин хотын яам нь байсан юм гэх болно.

	Тэр цаг болтол элдэв муу ёр үзэгдэж, цөвүүн цагийн шинж мэдэгдэх нь: Өдөр богино болж, нар урьдын адил гийхгүй, өвөл урт болж, тариа хадах хүн үстэй дээлээс салахгүй болох бий.

	Дайн хөл үүдэх үед алба татвар маш хүнд болж хүн ард түүнийг гүйцэн залгуулж үл чадна. Эзэн харгис болж, хорих зовох нь үлэмж болно. Амьтан гасалж, эзэн ноён минь байдгаа өгч гүйцлээ. Үр хүүхэдтэйгээ ам цадах юмгүй, хамгаа хураалгаж дууслаа гэх болно.

	Чингэж гаслаад гаслаад нэмэргүй, ноёд албан гувчуур хайргүй гувчиж, ерийн амьтан амиа хаацайлахад хүрч: Ноёд оо, манай төлөө өөрсдөө алба залгуул. Харуйсан баруйснаа хураалгаад, даариндаа дарагдаж гүйцлээ. Юмгүй болж гүйцээд, одоо өгдөг юм үгүй боллоо гэхэд хүрнэ. Чингээд язгууртан даруй олон эрийг гянданд хорьж эгэл олон самуураад цус урсган тулна. Тулалдахдаа үр хүүхдээ өлбөрч үхэхийг үзсэнээс тулан байлдаж үхсэн дээр гэж хашхирцгаана. 

	Албат ардаа давшгүй алба гувчуураар хяхсан ноёдыг Эзэн тэнгэр ингэж хэсээн цээрлүүлэх болном.

	Газар орон нь чингэж самууран, хүн ард нь эвдрэн тулалдаж дөрвөн зүгээс хүчирхэг дайсан хүрээлэн орж ирнэ. Зүг бүхнээс их цэрэг цуух хөдлөн самуурна. Нийслэлээс тэр цуст байлдаан Бланик ууланд зүглэж, их цэрэг Бланик Начерадцийн хооронд Бейкович тосгоны тэнд буугаад, тулалдаан үүснэ. Түүний өмнө дайсан, Бланик уулыг зүглэхдээ шашин номгүй төчнөөн хүнийг хядаж, амьд үлдэх нь нэн цөөн тул, их тэрэгний бүхээгт хоргодон багтахын төдий л үлдэх бий.

	Тэр их тулаан болох газар нэг нуур цөөрөм гялалзан үзэгдэм, Байлдаан болохын өмнө дэглий мэт жигүүртэн нь, нуурын зэгс өлөн өвсийг түүж гүйцээд, Бланикийн дайнаас хэдэн жилийн өмнө нуур ширгэнэ. Тэгснээ дайнд цусаар бялхан дүүрч савнаасаа халина. Хашхиралдах их чимээ гарч, морь янцгаан унгалдах, хэнгэрэг нижигнэх, буу цоор пижигнэх сүртэй их дуу нь хорин дөрвөн бээрийн тэртээ дуулдах болно. Бүтэн арван хоёр хоног байлдаж, арван гурван хоног дээр Тэнгэр үнэн журамтанд туслан тэтгэж, Бланик ууланд хоргодуулсан цэргээ уул дотроос гаргана. Тэр цэрэг гарч ирэхэд, дайсны зориг мятарч дутаан оргоно. Тэнгэрийн цэрэг гайхамшиг сүр бадруулан дайсныг хөөн үлдэнэ. Дайсан дутаахдаа Прагийг хумхын тоос болгоод хөөгдөхдөө Рейн мөрний Колин хотын зүг дутаана. Тэнд хүрээд Тэнгэрийн цэрэг үл үзэгдэн одно. Хаа одсоныг Тэнгэр л мэднэ. Бланик ууланд буцаж ирэхгүй, хаа ч одсон нь хүнд үзэгдэхгүй бий. Бланикийн дайны дараа тэр нуурын цус ширгэж арван зургаан хоног дээр нь амьд үлдсэн үнэн журамтан гарцгаан учралдана. Тэнгэрийн авралаар мэнд гарсандаа гайхан баясна. Чингээд тэр нуурын зүг одоод, үхсэн үй түмэн хүн морийг сүрдэн харна. Тэр хүүр булж барах хүн хүч хүрэлцэмгүй ихийг махчин шувуу барна. Цуглан хурсан үнэн журамтны дунд санваартан хүн, нуурын голд нэг хожуул дээр тахилан ширээ засаж, ном залбирал уншиж Тэнгэрийг тахин тавиглана.

	Чингээд хүн бүр гэр орондоо буцаж, бүгдээрээ санаа сэтгэл нэгтэй эв их эетэй, хар цагаан ястан ёс сэтгэл нэгтэй болж, 50 жил өнтэй сайхан оршино. Чех ванлаг оронд хамаг юм элбэг хямд нэг шен хөх будаа 7 мөнгө, нэг шен буудай 12 мөнгө, хуучин чех нэг яндай, шар айраг хоёр корун, нэг жин бугын мах 2 корун, юм болгон элбэг дэлбэг, хаа яагүй амар жимэр, өлзийт сайхан болно» гээд Сибилла ванжин чимээгүй болсон билээ. Саламуун, ирээдүйн юм бүгдийг мэдэх хүсэл үлэмжийн учир галав юүлж, хар цагааныг ялгах Эзэн Тэнгэрийн шүүн шийтгэх өдөр хэзээ болохыг асууваас, хариулсан нь: Вантан минь, тэр тухай би мэдэхгүй байна. Тэнгэр эзэн, тэр нууцыг тэнгэрийнхээ элчид хүртэл мэдэгдээгүй зүйл ажээ. Гэвч ван танд хэлэхэд албан тушаалтан дунд тань сайн ч хүн байна, саар ч хүн байна. Саарыг нь сайнтайгаа адил үздэг үү? гэхэд нь ван хариулруун:

	— Сайн нь сайн байг, саар мууг нь хэсээн цээрлүүлнэм гэлээ.

	Сибилла өгүүлрүүн:

	— Вангийн үг түмэн зөв. Хүн сайн байвал, Эзэн Тэнгэр сайны хутаг нэмнэ. Саарлан хилэгнүүлбэл, заяасан насан хутгийг нь хасан цээрлүүлнэ. Хар цагааныг ялган шийтгэх өдрийн тухай миний мэдэх зүйл энэ төдийхөн болно. Нар сар, тэнгэр газарт олон шинж тэмдэг үзэгдсэний эцэст Эзэн Тэнгэр залрах бий гээд нэгэн хэсэг дуугүй болсноо:

	— Миний вивангирид бошиг ийм л байна даа, Саламуун ван минь! Сонсон тогтоож ав. Миний үг ёсоор болтол олон зуун он өнгөрөх бий. Хойчийн олон үеийн хүн, Сибилла миний хэлсэн үгийн үнэн мөнийг гэрчлэх цаг ирнэм гэжээ.

	Өглөөний тэнгэр үүрийн туяа татаж, найрт салхин салхилан, сайхан цэцгийн үнэр ханхлан, сэтгэлд таатай цэцэрлэг дунд сухай, майлс, зайтун модны дунд ванжин хатны дээд гишгүүр дээр нь зогсон байсан хашир мэргэн Саламуун ван тэр залуу хатны өмнө мэхийн ёсолжээ.

	 


[image: бичвэр, цагаан, хуучин-г агуулсан зураг

Автоматаар үүсгэсэн тайлбар]

	 

	НҮДЭН БАЛАЙ ХҮҮГИЙН ВИВАНГИРИД

	Чехийн ван Дөтгөер Карел хаан гэдэг, 1362 онд Герман улсаас Норимберг хотоор дайран нутагтаа буцаж явах замд Шумаавын их хөвчийн захад хүрч ирээд Коут гэдэг гацаанд, Домажлицаас асар холгүй газар төрөлхийн нүдэн балай33 нэгэн залуу байдаг, чин сүсэгт бөгөөд хэт ирээдүйн юм мэддэг тольддог гэж хавийн олонд алдартай хүү бий хэмээн сонсжээ.

	Чингээд Дөтгөөр Карел тэр гацаагаар нь дайран ороод, нүдэн балай тэр хүүгийн бяцхан орон гэрт нь хүрч ирэнгүүт морин хүлгээсээ бууж, гэрт нь орвоос, тэр нүдэн балай хүү ширээнийхээ ард сууж байсан байв.

	— Сайн хүү мэнд байна уу? гэж эзэн ван, тэр хүүгийн амрыг асууж гэнэ. Нүдэн балай хүү аятай сайхнаар хариулаад, манай ван эзэн хаан, хутагт эр амгалан айлдаж байна уу? гэж асуув.

	— Хутагт эр гэж шүтлэгтэн намайг нэрлэдэг учир юу билээ? гэж хаан асууж гэнэ. Бас намайг хаан хүн гэж яаж мэдэв? Нүдэн балай бөгөөд намайг танайхаар дайрахын хэл мэдээ үгүй атал яаж мэдэх чинь тэр вэ? гэж гэнэ..

	— Үйлс явдал тань Таныг хутагт хүн гэдгийг гэрчлэн үзүүлж байгаа хэрэг. Танд тэтгүүлсэн ядуу буурай хүн таныг буянтай хутагтан хүн гэж гэрчилж байна л. Таны босгосон сүм дуган, босгож байгаа сүм дуган мөн Таныг буян хутаг төгөлдөр хүн гэдгийг гэрчилж байнам биш үү? Газар орон юугаан өнтэй баян болгож байгаа тань чех түмний эцэг адил халуун халамжтай байгаа эзэн байна л. Таа. Чех түмнээ халамжилж, хэлийг нь хэчнээн энхрийлж байдаг хүн байна. Та минь. Гэвч зургаан жил хүрэхгүй үгүйтэйн хирд чех хэлийг доршоон үзэж, шоолон тоомсорлохгүйн цаг үзэгдэх бий.

	Чингэж хэлээд, хаан ноёныг өөд болон заларч, идээний дээжээс зоогло гэсэнд Дөтгөөр Карел дэргэд нь сууж, идээнээс нь идэлцээд, хэт ирээдүйн төлөвийг асуун хэлсэн нь:

	— Аяа сайн хүү, хорвоогийн нар харах усан нүд Тэнгэр эс заяавч, хэт ирээдүйг тольдон үзэх билгүүн нүд чамд хайрлажээ. Тэр учир чамаас миний гуйх нь түрүүн дурдаж байсан юмаа тодосгон, миний улс нутаг хэтдээ юу болох нь вэ? улс орны минь алдар сүр аль хэр удаан мандах бол? гэдгийг хэлж өгмүү? гэхэд нь, тэр хүү үг өчилгүй, цэрд аваад ширээ дээрээ хэдэн үсэг зайтай зайтай бичээд орхисон нь:

	К. В. 3. А. Л. И. В. Л. Ф. М. Р. хэмээн бичээд өгүүлрүүн:

	— Үсгийн тоогоор төр барих ван бий. Даруй таны үе залгах болном. Таны насан эцэслэж, хүүгийн ширээнд суух үед дотоодын дайн самуун үүсэн, ихэд цус асгарна. Гэвч цэргийн алдар сүр, олз омог нь орон дотооддоо үлдэн шингэж, чех газар хохирол ухрахгүй, харин ч олон дайсныг хариулан, алдар юугаан мандуулнам.

	Чингэвч цагийн эрхшээлээр чехүүд сахилга журмаа алдаж, эвдрэл хямралд унах бий. Зан ёс нь эвдрэх бий. Харийн хүн, герман, франц, итали вар чехийн нүдэнд илүү эрхэм хүндтэй үзэгдэх болж, чехүүд янзын хачин маягтай хувцас хэрэглэх болно бий. Хотын яамны түшмэд хахууль авах болно. Үнэн шударга, хууль ёс үгүй болно. Шүүгч нар хэрэг шүүхдээ, хүний эрх тушаал, хөрөнгө чинээ нэр сүрийг харгалзах болно.

	Буурай амьтны дууг нь сонсож хайхрах хүнгүй болно, ёс журам алдагдана. Тэнгэр хилэгнэнэ. Тариа хагалах нь нэмэгдээд, тариа будаа нь хомсдон дутаж чех газар Тэнгэрийн хишиг дутна. Урд дуулдаагүй алба гувчуур гарч ирнэ. Тулаан дээр тулаан залгана. Эмээс нь эрийг нь, эцгээс нь үрийг нь хар хүчээр салгаж цэрэг татна. Төрийн дээдэс, шашны ихэс цөм чех хэлээ үзэн ядах болно. Германчууд Прагад эзэн сууна. Өдий төдий олон чех хүн эх хэлнээсээ ичих зовох болж, чех хэлээ ерөөс мэдэхгүй гэж нуун буруулах болж, чех гэдгээ мартахын туйлд хүрч, муугаа үзүүлнэ.

	Чингэхийн цагт Коуршим нутагт нэгэн өндөр газрын модны орой нь хатах болж, өлөн турхан болно. Чех нутагт дайсан халдах нь үерийн ус мэт урсан ирж олон царцаа нөмрөн ирэх адил болно. Гагцхүү Ууп Орлице хоёрын хоорондох нутагт аюул зовлон тушаахгүй өнгөрнө. Чингээд тэр бүгд бэрх зовлон туулан давсан бүхэн сайн цаг үзэх хувьтан болно гээд дуугүй болоход нь, Дөтгөөр Карел асууруун:

	— Сайн хүү минь, чиний вивангиридэлж, ирээдүйн төлөвийг үзүүлсэн чинь сэтгэл цөхрөлтэй ажээ. Энэ хэдэн үсэг бичсэн чинь, чухам юу юу гэсэн үсэг вэ? хэмээвээс өчрүүн:

	— Сайн алдарт ван сонс! Тэр үгсийн утга бол:

	К. Энэ бол, Та өөрөө мөн.

	В. Ваацлав, Таны хүү.

	З. Зикмунд, Таны нөгөө хүү.

	А. Албрехт. Австри хүн, түмний тавнан34

	Л. Ладислав, Албрехтийн хөвүүн.

	И. Йирши ван, Чех хүн.

	В. Владислав. Польш хүн.

	Л. Лудвиг, Унгар хүн.

	Ф. Фердинанд, Испани хүн

	М. Максимилиан, Чех хүн

	Р. Рудолф, Максимилианы хөвүүн.

	Ван асууруун: — Дараагаар яах вэ? хэмээвээс дуугүй болсон хүү өчрүүн: — Самуун дэгдэж ноёд вангууд тогтохгүй. Вангийн угсаа мэсэнд тасраад, ванжин төр барихад нэнд бэрхдэм. Олон дайсан тэр ванжинг эсэргүүцэн хуйвалдаж, чех ванлаг мөхөх тийш хандана. Ноёд харгис болж, харц ард урьд өмнөөс ер үзээгүй муухай дарлал амсах аюултай цаг болно. Тэнгэр Чех орныг хэсээсэн ину болъюу гэхэд нь Дөтгөөр Карел гуньхарч сүүрс алджээ.

	— Тэр зовлонг хариулж болдог асан болоосой. Улс ванлагийнхаа төлөө юугаа ч, амиа ч тавихаас, би буцахгүй асан. Аяа Тэнгэр минь, тэр муухай гамшиг зовлонгийн үндэс шалтгаан нь хилэнцэт надаас л бүү үүсээсэй дээ! гэхэд нь нүдэн балай хүү өгүүлрүүн:

	— Буянтай хутагтай хүн гэж би таныг эс хэлсэн бил үү? Карлштейн гэдэг Карелийн чулуун гэсэн шилтгээндээ бацаг барин, алдас хийснээ гэмшин наманчилж, ард түмнийхээ төлөө залбиран суудаг байнам Та. Буян хутаг төгөлдөр аж, тэр шилтгээнд амсхийдэг алтан ор тань хүртэл, үл зохих хэнийг ч, хүүг тань ч гэсэн эс зохих хүн бол хэвтүүлэхгүй, айхавтар өлзийтэй ор байна даа.

	Чингэж хэлээд дахин цэрд авч, бас хэдэн үсэг тавьсан нь:

	П. П. В. Ф. гэж бичээд өгүүлрүүн: П. Умар зүгийн улс Чех улсад халдан дайрч газар орныг олзлон тална.

	П. Дор газрын, өмнө зүгийн Турк мэт буруу номтон гэсэн үсэг номын хаан тэдэн лүгээ үлэмжид тулалдах болно. Тэр тулаанд нь чехүүд хүчин тусалж, тэр дайнд их ч цусаа урсгана, зоос мөнгө ч үлэмжийг нийлүүлнэ.

	В. Дорно зүгийн нэгэн улс омогтон гэсэн үг. Хүчин сүр ихт улс. Айл зэргэлдээ улс түмэнтэйгээ тулалдавч чех ванлаг оронд ямар ч гэм хор үгүй.

	Ф. Энэ сүүлчийн үсэг бол, Чех газар үерийн ус мэт дайран орж ирэх зэр зэмсэг барьсан маш олон хүн гэсэн үсэг. Франц, Герман зэргийн өрнөдийн улс ажээ. Чингээд хамгийн сүүлчийн хамгийн их дайн тулаан болж, гуньхрахдаа амьтан Тэнгэр сахиусандаа залбиран тэнхрүүлэхийг гуйн өчих болном.

	Эзэн тэнгэр тэр цагт Чех ванлаг орныг өршөөн нигүүлсээд, тэнхрүүлэн тэтгэнэ. Бланик уулнаас морьтон баатрын цэрэг гарч бүх чех улсын дайсны сүр сүлдийг дарахад богд Вацлав цагаан морин хүлгээ хүлэглэн, Бланикийн цэргийг хэдэн өдөр үргэлжлэх тэр догшин сүрт дайнд удирдана. Тэр дайнд харьтан дайсан хамх дарагдан сөнөж, амьд үлдсэн нэг нь Чех газар орноос үлдэн хөөгдөнө. Зарим нэг нь далд нуун хоргодовч богд Прокоп таягаараа цөмийг нь хөөн үлдэнэ! Чех ванлаг улс дайсан этгээдээс ариутгагдаж чөлөөтэй сайхан болно.

	Чингээд амар амгалан болж, чехүүд цөм нэгэн болж хуран нийлээд, эв эетэй болон, цуцран дарлуулсан чех хэл нь өргөмжлүүлэн мандаж, чех хэлнээсээ ичих урвах хүн огт үгүй болном. Цөмөөрөө уг гарлаа бахархан, өвгөд дээдсээ эрхэмлэн таашааж, өөрсдийгөө ингэж тогтнуулан чадсандаа бахархах болном. Ажил хийхдээ гуньхран бэрхшээхээ байж, эх нутгийнхаа төлөө уйгагүй чармайх болном. Сул үг цөөрч, чамбай ажил ихсэж, үнэн сэтгэлээсээ мэрийх болном. Тэр үнэн сэтгэлийн төлөө, Ван Та маань, эх нутгаа өргөн чимж байнам бус уу хэмээсэнд Дөтгөөр Карел ван дотор онгойж өчрүүн:

	— Аяа Тэнгэр сахиус минь, Чех улсыг минь тэр цагт өлзий жаргалт болгон соёрх оо гээд босож, тэр нүдэн балай хүүгийн гараас барин өгүүлрүүн:

	— Надтай хамт Праг орж, миний шилтгээнд суу. Тэнд чамайг сайхан асарна гэхэд нь, нүдэн балай хүү зөвшөөж, Карел вангийн хамт Праг ороод, ванг шадардан, насан элэгдтэлээ бараалан суусан гэдэг.

	ПАВЛАТА ХАЛАСЫН АЙЛДСАН НЬ

	 

	Крконошийн уулсын хормойд Высоке буюу Өндөр гэдэг бяцхан хотын Павлата35 Халас гэдэг айлын хүн, нэгэн зуун арван таван нас насалж, юүтгэхийн үед үр хүүхэд, ач, жич... гуч нь тэр өвгөний амьсгал хураах гэж хэвтэж байгаа газар нь хуран цуглаж, тэр өтгөс ерөөл гэрээсээ хэлж, үр садан олондоо захисан нь: — За, би тань үрийн үрд буцдаггүй газартаа явах болж, үр хүүхэд өнөр олон та бүхэн, элгэн садан та нартайгаа салан хагацах ёс хийсүү. Тэнгэр надад нэгэн зуун арван таван насны хутаг заяалаа. Энэ ертөнцөд би мөн ч удлаа. Өнтэй сайхан он жил олныг ч үзлээ. Манай чех ван Ладиславын36 төр барих үед нэлээн ч их зоос мөнгө, үе үеийн хааны алт мөнгөн зоос хураан хадгалж авсан шүү.

	Үр хөвүүд та нар минь ч, бас нэлээд мөнгө зоос хураан хадгалж авах бий. Хожим нэгэн цагт их тахал гарч, юмны үнэ маш хатуу болно шүү. Тавин жил болохын алдад айхавтар гэгчийн шинэ тахал гарч ирээд уул өндөр газар суудаг хүн амьтан үхэж барагдаад, чоно тосгонд орж, хүнгүй болсон юм шиг цонхоор нь шагайн харж улих болно.

	Сүүлээр нь тахлын гол их нь тусан өвөл, бацгийн үеэр түг түгсээр, Христос мэндэлсэн зул сарын хорин тавд хүрэхдээ, үй олон хүнд тусах тул тариа хураах хүнгүй богд Вацлавын дүйцэн өдөр хүртэл, зарим газар богд Мартины дүйцэн өдөр хүртэл тарьсан тариа тэр хэвээрээ байх болно. Тэгээд хар цагааныг шүүн ялгах өдөр мөдхөн болох бий.37

	Бас, урьд Жижка жанжны үеийнхээс илүү их дайн хөл Чех нутагт үүсэн чехүүд эв эе тасарч, Фердинандаар ван суулгана. Итали, Нидерланд, францын зэрэг янзын улс, Германаас гадна Чех нутагт орж ирээд чехүүдийн сайн зоос мөнгийг цөмийг цөлбөн аваачиж, манай уулнаас эрдэнийн чулуу ухаж авах болно.

	Тэр гамшгийн өмнө Чех ванлаг улсын дотор ихэд эвдрэл хямрал, шударга бус элдэв явдал гарна. Ноёд, харьяат ард олноо хэтэрхий хяхан дарлаж, үнэн шударга ёс ер ноёд болон түшмэд огт мэдэхгүй болно. Тэнгэрийг зүхэн муу хэлж, тулам дүүрэн шударгаас нэг чимхийн төдий эрх мэдэл илүү гэцгээх болно.

	Тэр бүгдээс болж хөдөөгийн хүн бүгд эрх тушаалтнаа эсэргүүцэж, ноёдыг шилтгээнээс нь үлдэн хөөж жанчина. Тэр их гамшгийн өмнө их зуд болж, цас үлэмж орж, салхи шуурга хөдөлнө. Рокитницед Павлата Халас намайг нүүрс түлж байсан цагийн хүйтнээс зүйрлэшгүй их хүйтэн болно. Намайг нүүрс шатааж байсан тэр үед баавгай ойн мод дотор хүйтнийг дааж чадалгүй, миний нүүрсний зууханд дулаацах гэж ирсэн билээ.

	Шөнө юм асанж, тасхийм хүйтэн юм асанж, тэгээд баавгай галын нэт талд дулаацаж, нөгөө талд нь би зогсоод, талхнаасаа хаяж өгсөөр байдаг талхаа хугалан хаясаар барах шахаж билээ. Хойд шөнө нь өнөөх баавгай бас ахин хүрч ирээд, би бас л талхнаасаа өгч, тэр маань талх идсээр номхорч билээ.

	Гурав дахь шөнө ирэхэд нь би хэдийн бургас мушгиж, анхлан талх өгч байгаад илээд үзлээ. Тэгээд мушгисан хусан аргамжийн үзүүрээр хамрыг нь дөрлөөд гэртээ Высоке хүртэл хөтлөөд ирсэн билээ. Тэндээс Праг хүртэл хөтлөн ороход минь. Лабын эхний Брож надтай явалцсан билээ. Тэр үед бэрх хүйтэн байсан боловч миний залуугийн үеийнхээс нэн их хүйтэн болох бий.

	За, бас юу ч гэж та нартаа захих билээ дээ? Миний хэлсэн зүйл гуньхралтай боловч түүнийг үзэх хүн, намайг үнэн үг хэлж гэж танин мэдэх цаг ирэх бий.

	Амьтан их ондоо болж, сайн үг захиж хорьсныг ч сонсохгүй, Эзэн Тэнгэр бийг ч бодохгүй, хар цагааныг ялган шүүх өдөр бийг ч бодохгүйгээс болж, чехүүд тэр гамшиг зовлонг өөрсдөө үүсгэх түүхтэй байна. Хонгор хүүхэд минь та нар бас нэгэн хэдэн тайван сайн жил үзлээ. Тэр бол, манай ван Владиславын төр барих үеийн явдал. Чингээд дараа нь Фердинанд болно.

	Фердинандаас хойш бараг өөрийг нь байх үед тэр бэрх он жил тохиолдоно. Матиаш вангийн үед муу юм үзэгдээд, Фридрих вангийн үед бүр ч хэцүүдэх тул амьтан гасалж, ингэж байхаас үгүй болсон дээр гэх болно.

	Тэр их хөл дайн, Анбестас ванг төр барьтал үргэлжлэм бөгөөд түүнээс хойш цаг сайжран, тэр ванг хоёр нэрээр нэрлэх болно. Үг нь сайн бөгөөд сүсэгтэн ван болно. Павлата Халасаас ирээдүй цагийн гай түйтгэр, эвдрэл хямрал, ван ноёдын учир Палата Халасын өгүүлсэн ину энэ болой.

	 

	ХЭТИЙГ ӨГҮҮЛСЭН ЭЛДЭВ ҮГ

	Потштыны шилтгээний эвдэрхийн ёроолд Эм Бүргэдийн горхины дуутай чимээтэй ус дундаас хадан хясаа цухуйж, хөөсөрсөн долгионы гүйдэл дунд байдаг нь, нутгийнхан, хавар усны үерлэн нэмэгдэх, намар татран нимгэрэхийг нь тэр чулууны байдлаар хэмжин үздэг байлаа. Заримдаа тэр ургаа хадан чулуу улайдаг байжээ. Тэр нь чулууны орой дээрх хотгороос улаан ус халин урсаж, цус садарсан шиг алаглуулж орхидог байлаа. Тэр улаан ус нь дайн хөл, тахал болохын ёр заасан гэж амьтан сочдог байжээ.

	Бүргэдийн горхины шуугиан чимээ ихт ус дунд тэр ургаа чулуун хад, түмэн жил байсаар ирсэн бол дуугүй болдог бас нэгэн цаг байжээ.

	Шаазгай хүрч ирээд тэр чулууг хага тоншиж орхино. Тэгэхэд чех нутагт гай болно. Дайсан түрэн орж ирээд амьтан дарлуулж бэрх өвчин тархана гэсэн эртний домогтой ажээ.

	1866 онд Потштыны ноёны харьяат газар нэг барилга босгож бүдүүн чулуу хэрэгтэй болсонд тэр аж ахуйн эрхлэгч нь хуучин шилтгээний дор усны дунд байдаг чулуу хага цохин хэрэглэ гэж эвдүүлсэнд хууччуул хаг ургасан тэр чулуу үгүй болсонд гаслалдан өөдтэй юм болохгүй нь дээ гэж хэлэлцжээ.

	Тэгтэл, удаа ч үгүй прүсүүд гэдэг германчууд цөмрөн орж ирлээ. Эртний домогт учир байна гэж урьдын түүхтэй юм нь тэр л ёсоороо болохыг үзжээ. Шаазгай хага тонших юм гэсэн нь тэр чулуу эвдүүлэгч хүн Шаазгай гэж нэртэй хүн байж, дайн хөл болж дараагаар нь бэрх өвчин бас гарчээ.

	Эрт дээр цагаас Бүргэдийн горхины тэнд, одоо Костолец-Сүмт гэдэг хот байсан газар нэгэн их сүм байж гэнэ ээ. Тэр сүмийн хонхны цамхагт нь алтан хонх өлгөөтэй байжээ. Амьтны хир хилэнц ихдээд ирэхэд тэр сүм, цамхаг, хонх цөм газар шингэн далд орсон гэдэг.

	Тэр хөндийд сүм дахин сүндэрлэн босоод, алтан хонхны дуу нь дахин дуулдах үед шинэ сайн цаг болох юм гэдэг. Тэр цаг болохын янар салхи, усны тэртээх бэлээр нарс мод тарьж, зулзаган нарс ургаад харанхуй их туж болно.

	Тэр нарсны захын нэг мод38 хатаад үндэс нь өмхөрсөн хойно хар гахай хүрч ирээд, үндсийг нь ухаж гаргахдаа өнөөх алтан хонх ухаж гаргах юм. Тэр хонх бол, газар дор анх шингэсэн газраасаа яв явсаар тэр захын ганц модны үндэс байсан газар хүрч ирэх юм гэдэг.

	Өргөн хөндийд Ошкобрх гэдэг нууц төгөлдөр өндөр уул, мод нь ногоорон хөхөрч, хадан хясаа нь цайлзан харагддаг.39 Түүний царс агч мод, уд, хайлс навч нь чичгэнэдэг улиас, цэнгэл мод, гилгэр хус модны сүүдэрт самрын мод, зулзаган агч мод, хар агч мод тэргүүтэн зууралдан хутгалдаж ургах газар гайхамшигт цэцэг, чадал ихтэй өвсний зүйл байдаг байжээ.

	Орой дээр нь эрт цагт Либүше гүнж, Либице шилтгээнээсээ бариулсан модон хонгилоор гардаг байжээ. Тэр уулын дотор бас нууц зүйл бий. Хувилгаан цэрэг тэр уулын дотор зүүрмэглэн суудаг юм гэдэг. Чехүүдийг тун ихээр цухалдан дарлуулахын цагт сэрээд гарч ирэх түүхтэй юм гэдэг.

	Тэр цагт тэр уулын хормойн өргөн хөндийгөөр тулааны чимээ дүүрнэ. Умар зүгээс, Прүс гэдэг герман газраас дайсан цөмрөн орж ирээд, чех бүх ванлаг улсыг хяхан дарлаж, Цидлин, Мрлин хоёрын хооронд цөмөөрөө сөнөнө. Тэр газар сүүлчийн тулаан тулалдаж, Прүс ван хиартлаа дарагдаж, дутаан зайлах түүхтэй. 

	Прүс ван үлдсэн цэрэгтэйгээ чех газраас дутаахдаа, хилийн ойр Хроновын тэндэх Нааходын цаадах талд хөгшин нарс модны сүүдэрт амсхийнэ. Өөрөө ч амсхийнэ, бүх цэрэг нь ч хамт амсхийнэ. Бүх цэрэг нь тэр үед нэг хэнгэрэг тойрон суух төдий хүний тоотой үлдээд байх цаг бөгөөд чех газар хамгийнхаа сүүлчийн удаа амсхийн сууж, улбар холтост нарс модны доорх зах зааг газар суузнаад, хил даван одоход нь чех ванлаг улс тэдгээр германаас үүрд салан амрах нь тэр болно. 

	Их самуун болно, тулалдаан болно. Улаан нэлээ болтол цус асгарна, гэвч, чех ванлаг улс эцэстээ энх цаг үзэж юлд мэс хуйнаасаа огшин сугарахгүй болно. Хэдийд тийм болох вэ? гэвэл Сарнай цэцэгт нугын сарнай цэцэг нь гол ишээсээ дэлгэрч, бүх нуга дүүрэх цагт, тэгнэ. Тэр үед тэнд долоон ван чуулган чуулж, тэр нуга дээр сарнай цэцгийн дунд хэлэлцэн, үүрдийн энх тунхыг тогтоож, манай газар оронд амгалан сайхан болном.

	 

	Эндэх цаг хамагт буйн учир дэлхийд бий. Дэлхийн гайхамшиг ч үгүй болно. Солнице гэдгийн дэргэдэх толгой дээр буй чулуун загалмай, жил тусам мэдэгдэхүйц далд орж байдаг нь бүрмөсөн, газрын гүнд шингэхэд тэр цаг нь болно.

	Махын уул гэдэг Бор уулын өндөр ханан хаданд оёж байгаа цамц өвдөг дээрээ дэлгээд сууж байдаг чулуун хатан бий. Жил бүр их баасан гараг гэдэг дүйцэн өдөр сүмд Христосын зовлон эдэлснийг эгшиглэх үест тэр чулуун хатан тэр цамцандаа зүүгээ нэг татдаг юм.

	Жилд л нэг татдаг. Тэгээд сүүлчийнхээ удаа зүү татаж тэр цамц оёж гүйцэхэд нь, нартын энэ замбуулин үгүй болж, хар цагааныг ялган шийтгэх өдөр болно гэдэг.

	БЛАНИКИЙН40 МОРЬТОН БААТАР

	 

	Буянаа дэлгэрсэн Карел ванд нүдэн балай хүүгийн вивангирид бүхий эртний чех домгийн сүүлчийнхийг сонсмуу. Тэр Бланик уул оройгоос нь зүг бүхэн тийш цөмрөн буусан хөхөлбий хөвч модон хэрэмтэй, бөглүү буйд нутаг, дов толгод, ургац тааруухантай тал газрыг нэтийсхийн маш ихэмсэг байдлаар халайн үзэж оргил магнай нь холоос тэмдэгтэйеэ үзэгдэн, ойртоод ирэхэд хүн улам улам ч ажин харах ажээ. Үүлтээд байвал тэнгэр муухай болж, цэлмэнхэн хөхрөнхөн тодорч байвал тэнгэр цэлмэг сайхан байдаг ажим.

	Бланик уулын орой дээр нь төмөр шиг мод, жодоо, гацуур модны сүүдэрт их төлөв нурсан чулуун хэрэм үзэгддэг бөгөөд хаг хөвд ургажээ. Модон шилтгээнийг хамгаалж байсан агаад тэр модон шилтгээнээс одоо ор мөр нь ч үгүй.

	Гэвч хэрмэн дор, тэр уул дотор зэр зэмсэг өвч морьтон цэрэг нойрсон үүрэглэж «Богд Вацлавын цэрэг» гэгч нь нойрны дунд хүлээнхэн сууж, дайнд оролцох гэж дуудуулах цаг ирэх учиртай гэж хүлээдэг ажээ.41

	Бланик уулын хадат өндөр оргилын ёроолд зүүн бэлээр нь гулдан хаалга шиг нэгэн хад бий. Тэнд уулнаа орох газар буй бөгөөд нэгэн булаг байдгийг Бланикийн морьтон баатад нэгэн удаа сарны гэрэлд уулын хормойн модны наана буй нуга дээр ирэхдээ тэр булгаас хүлэг морио усалдаг гэдэг. Тийм шөнө тэр хавьд дүнгэр дүнгэр чимээ анир, хэнгэрэг цохих, цэргийн бүрээ татах дуу дуулддаг гэдэг. Тэгээд үүрээр чимээ намдаж, морьтон баатад хүлэг морьтойгоо хадан хаалгаараа дотогшлон орж, уулын нууц төгөлдөр гүнд нь далд ороод, гагцхүү нуга дээр олон морьтон цэргийн явсан ул мөр үлддэг ажээ.

	Богд Вацлавын цэрэг нойрсон байдаг тэр хадан агуйд ганц нэгэн хүн орж үзсэн гэдэг.

	Урьд нэг хүүхэн, Бланикийн хавьд өвс хадаж байж гэнэ. Тэгтэл нэг морьтой баатар эр ууланд орж цэвэрлэн татлаад өгөөч гэхэд нь айлтгүй дагаад орж гэнэ. Уулын ам хаалга нь нээлттэй байж хөндий матмал адартай, хадан танхимтай, мундаг баганатай, тэр баганад зэр зэвсэг өлгөөтэй байхыг үзэж гэнэ. Шарангуй хачин өнгөтэй уудам гэр агуй дотор, их сүмийн дотор орсонтой адил чив чимээгүй байжээ. Ханан хадны ёроолд онгоц дагуу эмээлтэй морь эгнэн зогсоцгоож, ширээ чулуу тойрон тэр танхимд олон морьтон, ширээний зүг доошоо харцгаан сууцгаажээ. Цөм унтаатай, морин хүлэг нь толгойгоороо тоглож, туурайгаараа цавчиж, сүүлээ шарвахгүй огт хөдлөхгүй ажээ.

	Тэр хүүхэн ороод ийш тийшээ ажин харваас, хөдлөх хүн нэг ч үгүй тэгэхэд нь хогийг нь шүүрдэж, ажлыг нь амархан гүйцээд агшин зуур цэвэрлэн татлаад өгчхөж. Тэгэхэд нь хэн ч хориглосонгүй, хэн ч дуугарсангүй сэрсэн ч үгүй. Орсон замаараа гараад гэртээ харихад нь хаа алга болчхов оо? гэж гэнэ.

	Тэр хүүхэн гайхаад, ирдэг л цагтаа хүрч ирсэн гэж гэнэ, Тэгэхэд нь өвсөнд гараад жил эзгүй байснаа ойн дээрээ хүрч ирлээ гэхэд гайхаад, тэгсэн тэгсэн гэж хэлж гэнэ. Түүнийг нь сонсоод нэг жил болсноо мөдхөн хүрээд ирсэн гэдэг учрыг нь ухаарчээ. Гэтэл гурав хоноод тэр хүүхэн нас барж гэнэ.

	Тэр хүүхнийг дуудсантай адил Лоуновицийн нэгэн төмрийн дархныг үл таних нэгэн морьтон баатар морь тахалж өгөөч гэж дуудаж гэнэ. Дагаж очоод, морь тахалж гүйцэхэд нь, уутанд нь хог хийж өгсөнд зэвүү нь хүрээд уулын өмнө асгаж орхиод гэртээ харивал, ор мөргүй болоод нэг жил болчихсонд үгүй болчихлоо гэж уй гашуу болж байсан байв. Тэгэхлээр сая учир мэдэж, уутаа сэгсрээд үзэхэд нь дотроос нь гурван алтан зоос ойчсонд, хог гэж хаяснаа биш боллоо гээд Бланикийн ууланд яаран очиж үзвэл, хог асгасан газар нь хог ч үгүйг зоос ч үгүй байжээ.

	Бас нэг хоньчин хүн хонио алдаад, хойноос нь явж Бланикийн ууланд өөрөө төөрч алга болсон гэдэг. Бас нэг жаал хүү, тэр хоньчин шиг тэр ууланд бас нэг жил болсноо мэдэлгүй гарч ирсэн гэдэг.

	Тэр цөм эртний хэрэг. Бланик уул битүү, ихсийн жавхлантай, сүртэй бөгөөд орчныхоо бөглүү зэлүүд газар орныг хялайн бодлого болсон мэт нам гүм ажим. Богд Вацлавын цэрэг нойрсон арай босох цаг нь болоогүй мориныхоо туурайгаар манай ванлаг улсыг товрог болгох их олон дайсан эх нутагт маань халдан ирэх маш их аюултай цагт босон хөдлөх түүхтэй юм гэнэ.

	Тэгэхэд шинж мэдэгдэж, Бланик уулын модны орой хатаад, уулын оройд байдаг хатсан хөгшин царс мод ногоороод, хадны ёроолын булаг усны ундраа нь маш их болж уруу буух юм гэнэ. Тэгэх цагт Бланик Начерадцийн хооронд улаа асгаруулсан их байлдаан дэгдэж Пусты буюу ширгэмэл гэдэг нуурын дэргэд байдаг хатангир мод, тэр байлдааны өмнө хөхрөн навчлаад, нуур нь дайнд урссан цусаар дүүрэх юм гэдэг. Үхэн байлдах тэр тулаанд уйлан гутрах нь үлэмж боловч, Чехүүд хүчин давуу дайсантай машид баатарлан тулж, тухайлсан нэгэн цагт Бланик уул онгойж, өвч зэвсэгтэй морьтон баатар уулан дотроос гарцгаан, Богд Вацлав, цагаан морио унаад, цэргээ чехүүдийг тэнхрүүлээр удирдан заларна.

	Дайсан гэнэт цочин хэлмэгдэж, ухаан амьгүй Прагийн зүг дутаан, тэр сүрт дайны төгсгөл нь тэнд болно.42 Их догшин тулаан болох тул цус Ограховоос Карел вангийн чулуун гүүр хүртэл урсана гэдэг. Тэгэхэд Богд Вацлав цагаан морио хүлэглэн тугаа мутартаа бариад чехүүдийг удирдан, Чех ванлаг улсын бүх дайсан харьтан этгээдийг газар орноосоо үлдэн хөөнө. Чингэхэд нь богд Прокоб, Сазавын хамба багш, таягаа барин туслалцана гэдэг түүхтэй.

	Чингээд энх өлгий болж, Чех орон амар сайхандаа жаргана. Тэр их тулалдаанд их олон чех хүн үрэгдээд, үлдсэн нэг нь зоригтон эрс тул, өвгөд дээдсийнхээ болон өөрсдийнхөө алдсаныг ухамсран мэдээд батад тогтож дайсан этгээд дарлан халдаж үл чадна.

	Энэ болбол, эртний домог, манай газар орны хэтийг айлдсан вивангирид болно.

	Аяа, хайрт эх нутаг маань энх жаргалтай болтугай. Үе улиран ач үр тань чадал арвижтугай, харш бүгдийг давах болтугай, эх хэл сайхан эрх энэ эрхэм ариун өнө батад сахин хадгалтугай.

	Хад мэт бат хэзээд агуу их хүчин төгөлдөр ахуйн тулд үе улиран түмэн тань хөдөлмөр зориг чангарсаар атугай.

	Тэр учраас бид «Чехийн эртний домог» үүнийг уншин үзэхдээ, халуун сэтгэл халамжит бодлоГоор бичсэнтэй нь адил, халуун сэтгэл халамжит бодолтой үздэг байна. Чингэж үзсэнээрээ түмэн ардынхаа сэтгэл санааг нь ухааран таньж, ардынхаа гүн ухаан, ёс түүхийн үүднээс юмыг үздэг учир санааг нь ухамсран таних болж байна. Чингээд тэр асарт хаалгаар нь дотогшлон, Йирасекийн зохиолд босгосон чех түүхийн жавхлан төгөлдөр эрхэм шилтгээнд нь орохдоо, дал ганц ардын уран саналга төдийхнөөр бус баттай чухам бодитой юмаар боссон түүнээ цаашид үзэгдэх олон зүйлийг ухааран таних болном. 

	Үүнийг чех аялгуунаас уг домгийн арван зургаадугаар шид гарсны улаагчин хонин жилийн хаврын тэргүүн сарын шинийн хоёрын өдөр монгол аялгуунаа хөрвүүлэн гүйцээд, миний сайн таньдаг Нейедлы гэдэг чех эрдэмтэн хувьсгалч бөгөөд чех утга зохиолоо үлэмжид судлагч бичгийн хүн түүний төгсгөлийн үгийг шинийн гурванаа буулгаж бичиг судар, утга соёлоор чех түмнээс наашгүй түүхт монгол ардын дотроос чехийн Йирасек гэдэг эрхэм зохиогчтой адил ард түмэндээ халуун сэтгэлтэй зохиолч гарах болтугай хэмээн монгол уншигч олондоо ах дүү чех улсын зохиолын сангаас танилцуулах гэж зорьсондоо өглөө, үдшийн цагаар орчуулан төгсгөж, олон улсын шилдэг сайхан зохиолоос сонгодог зүйлийг нь эх монгол хэлэндээ яруу сайхнаар хөрвүүлэн буулгах чадалтай дуун хөрвүүлэгчид олон гарах болтугай гэж энэ хэдэн үг бичвэй. 

	Буурал орчуулагч Ринчен.

ТӨГСГӨЛ

	ЭРТНИЙ ЧЕХ ДОМОГ бол Йирасекийн хамгийн их алдаршсан номын нэг нь амой. Юуны өмнө залуучуудын сэтгэлийг татжээ. Мөн насанд хүрэгсэд ч машид таалах ажээ. Тэр нь ч бас аргагүй хэрэг. Йирасек тэр номоо бичихдээ зохиох чадлынхаа туйлд хүрсэн үедээ бичиж, «Ф. Л. Бека» гэдэг зохиолын тэргүүн хэдэн боть нь гараад, «Манайханд» гэдгийн тэргүүн боть бий болж байх үед бичсэн билээ. Уг домгийг найруулан бичсэн нь маш чадамгай. Бас утга агуулгаараа ч учиртай байнам. Чехийн түүхийг Йирасекийн үзүүлсэн зүйлд нэвтрэх хаалганы адил болно. Тэр учраас бид чехийн түүхийн дүр дүрсийг Йирасекийн уран зохиол яруу бичгийн бүтээлээр үзүүлснийг нь ард түмэндээ үзүүлэх гэж, Йирасекийн зохиолын эл мөчлөг дэвтрийг энэ «Эртний тууж» гэдгээр нь эхлэн туурвиж байгаа билээ.

	Йирасекийн сэтгэлийг чехийн түүхийн хусынхныхаас өмнөх үе нь болох ноёд вангуудын үе, язгууртан сурвалжтаны үе нь болох бөгөөд ноёд охь манлай болж, харц ард нь юу ч биш байсан үе нь татаагүй. Йирасекийн чехийн түүх нь хусынхны явдлаар эхэлдэг байна. Тэр үе нь бол, чех түмний үгээ хэлсэн үе нь болно. Гэвч, урьдах үеийг нь бас огт дуугүй өнгөргөсөнгүй. Тэр үеэс ч гэсэн, одоогийн манай түмэнд мэдүүштэй анзаарууштай юмыг нь олж, ардын уран саналга бүтээлийн зүйл болсон домгийг олсон байна. Тэр домогт ард түмэн, нэн дээр эртний өнгөрсөн үед сэтгэл анхаарлыг нь татсан юмаа сонирхжээ. Мөн түүгээрээ хойшид уламжилсан явдлыг ч чимэглэжээ. Цаашилбал: Тэр домогт тэр нэн дээд эртний үеийн ард түмний аж байдал, хүч хөдөлмөр нь бас тодорч байгаа хэрэг. Тэр учраас Йирасек, 1892-3 онд бичсэн «Бүгдийн эсрэг» гэсэн романдаа чех түмнийхээ нэн үлэмж хүчин чадал» алдар их нэрийг үзүүлсэн зохиолынхоо дараа нь 1894 онд «Эртний чех домог» гэдгийг гаргаж, орчин үеийнхээ уншигчид чех түмнийхээ бүтээлч чадлын баян элбэг, гоо сайхныг нь нэн эрт цагийнхаас өдгөө байгаа гэдэг үед нь хүртэл үзүүлэх гэжээ. Чингээд эл номоо Вартош Франтишек гэдэг, ард түмнийхээ аж байдлыг судлагч тэр үеийн нэнд алдаршсан бөгөөд нэн ч гавьяатан морав тул, мөн түүгээрээ чех шинжээч болох хүнд зориулсан байна. Түүгээрээ ч гэсэн өнгөрсөн үеийн ямар нэгэн дүрийг чухалчилсан хэрэг биш, ард түмнээ эрхэмлэн дээдэлсэн гэдгээ заажээ.

	Тэр учраас ч дэвтрээ эхлэхдээ, нутгийн маань балар их ойт газрыг анх хүрч ирэн ургац сайтай тариа болгож хүч их хөдөлмөрөө гаргаад, хойч ирээдүйн бидний өлгий болсон орон суурин газрыг өлзийтэй сайхнаар босгогсод тэдэнд зориулан, дуртгал болгосон байнам. Чех нутаг маань «Газар сайгүй дэлхийн их баялагтай, атар их үржил чадалтай. Газар шороо ашиглах чадалтай хүн олныг хүлээсээр байсан байжээ. Тэр эзэн улс нь хүрч ирээд, атрыг нь эдэлж, газар дэлхийгээ хүнд хүчир хөдөлмөрөөрөө эрхэм дээд болгож, олсон газар нутаг, хэл үгээ хамгаалж, олон тулаанд урсгасан цус, хөдөлмөр зүтгэлийнхээ хөлс гоожуулснаараа нутаг усаа амилан ариулсан байнам» гэж Йирасек манай тэр анхны баатад-хөдөлмөрийн баатдыг дурдан амуу. Чингээд юуны өмнө өгүүлэхдээ, нэн дээд эртний цагт манай ардын өөрсдөө зохиож, нутаг усанд маань чех түмний аж төрөх болсон үүсгэлээс нь эхлэн дээд өвөг Чех, Крок, түүний охид, Амрагжин Либүше хийгээд Пшемыслын домог» манай ардын тогтоож, анхныхаа үүсгэлийг мянган жилийн эцэст өгүүлсээр ирсэн тэдгээр бүхнийг өгүүлсэн байнам. Тэдгээр домгийн анх сонирхон тэмдэглээч нь Космас гэдэг 12 дугаар зууны эхний үеийн манай анхны судар түүхийн хүн, наян насны сүүдэр зооглосон өтгөс, багадаа өндөр их настан өтгөсөөс сонссон бүгдийгээ тэр аравдугаар зууны улс болох дээдсээс сонссон түүнээ нэгд нэгэнгүй тэмдэглэж уламжилсан билээ. Тэр домог нэн эртний зүйл бөгөөд манай ардын уран бүтээнгүйгээс бидэнд тэр тэмдэглэлийн төдийхөн л анх уламжилж ирсэн болой. Чингээд ч дараа дараагийн үе залгагсад дамжуулсаар иржээ. Домог тэдгээрийн сонгодог тэмдэглэгч нөгөө нэг нь чехийн түүхийг шүлэглэн найруулж арван дөтгөөр зууны эхээр бичсэн Далимил гэгч бөгөөд гутгаар нь Либочаны Хааек Ваацлав. Түүний зохиосон түүх нь, чех ардын зуун жилээр нэн дуртай үздэг ном нь болж, Далимилын зохиолтой адил эртний тэдгээр домгийг бараг роман шиг боловсруулан зохиосон зүйл болно. Чингээд Цагаан уулын дайнаас хойших гуньхралтай үед, мөн тэр үеэс ч хойш ер манай өвгөд дээдсийн маань үеэс уламжилж ирсэн домог түүнийг чингэж сэтгэлд орцтойгоор найруулсан хүн гараагүй. Чингээд Йирасек гарч ирээд, «Эртний чех домог» гэдгээрээ даруй дөтгөөр нь болж домог тэдгээрийг маш яруу сайхнаар өгүүлсэн сонгодог зохиолч маань болж ирлээ л.

	Йирасек зохиохдоо, дан ганц тэр нэн дээр эртний домгоор хязгаарласангүй тул түүний эл дэвтрийг үзэгсэд, дан ганц нэн дээд эртний домог л байна гэж үзвэл, зохиолын санааг нь мушгин ташаарсан болном, Йирасек бичсэн бүхэндээ өнгөрсөн юмыг өгүүлэхдээ, орчин цаг болон ирээгүй цагийн суурь зам нь болгож үздэг лүгээ нэгэн адил, энэ зохиолдоо ч гэсэн, ардынхаа түүх, дараач үеийг нь өгүүлэхтэй холбогдох зүйлд ардынхаа уран зохионгуйг дагаад, найруулан бичсэн нь, тэр үе хүртэл чех утга зохиолд ер байгаагүй бөгөөд байх юм гэдгийг огт мэдээгүй зүйлийг үзүүлэн чаджээ. Тэдгээр домгийн нэн дээд эртнийхийг өгүүлээд манай улс түмэнд маань христосын ном ёс үүсэн бий болоод цаашаа ямар болж ирснийг манай ард түмэн чимэн өгүүлсэн домог түүнийг өгүүлнэм. Чингээд Дөтгөөр Карел вангийн сайхан үе нь ардын уран саналгад маш таатай санагдаж, нэгэн мөчлөг домог бий болж ирсэн нь: Чулуун гүүрний домог, Карлын домог, Танхай гудамжны домог, Прагийн Шинэ Хот үүдсэн домог, Каролины домог болно.

	Йирасек тэдгээрийг мөн сонирхон амь оруулжээ. Цааш нь Жижка гарч ирнэ. Ардын маань хүүрнэн ярихдаа бахаддаг юмны нэг нь билээ. Цагаан уулын дайнаас хойших харгис бурангуйчууд, манай ардын сэтгэл санаанд Жижкийг аль л муу муухайгаар гутаан харлуулах гэж ядаж билээ. Ард олон, тэр жанжнаа нэвтэрхий мэддэг, их хайрладаг, хүндэтгэдэг байгаад, жанжныхаа домгоор тэр хавь үеийн бүгдийг чимэн өргөжээ. Йирасек түүгээр нь домгийнхоо манлай чимэг болгожээ.

	Ардын өөр баатар, Козина, Яношик ардын сэтгэл бодол, уран саналгад нь чимээстэй бас байдаг ажээ. Мөн Чех улсын манлай гол нь болсон бөгөөд хот бүгдийн маань эх болсон Праг бас л олон сайхан домогтой, Орлой цагийн домог, Фаустын байшингийн домог, өвөрмөц гайхамшиг хүн болон газартай, түүн дотроос этгээд аж амьдралтай жүүд, тэднээс ардын дуртгалын саналын өв санд домог болон орогсод нэгээр тогтохгүй зэргийг цөмийг нь Нирасекийн ном зохиол багтаан сонирхуулжээ.

	Тэгээд тэр зохиол нь, чех түүхийн жинхэнэ Йирасекийн баг дотор оруулах үүд хаалга нь мөн ажээ. Тэр үүд хаалга нь бүтээн босгож уран саналгаараа чимэн гийгүүлсэн нь ард түмэн болох тул улам ч эрхэм сайхан үүд хаалга болж байсан болой. Ардынхаа тэр саналга ухаарлыг Йирасек тэр хэвээр нь хадгалан уламжлахдаа бас уран сайхнаар өгүүлэн найруулдаг түүгээрээ улам ч чадал оруулсан байнам.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Одоо тэр сууц хороо ганцаараа үлдээд, дэргэдэх Троцнов гэдэг тосгон нь хэдийн үгүй болжээ.




	[←2]
	 Одоо Прагийн Ршетезийн гудамжийн 243 дугаар байшин




	[←3]
	 Өвч хуягтай байсан Жижкийг нүүрээ мэдэж бай гэсэн санаа байжээ. Тэр чех бичээсийн дор нь сүүлд латинаар Жижкийг муулсан үг бичсэн нь, мажарын төрийн сайд, Эстергомын ханчен Ладислав, Раабийд саатаж байхдаа: Zisska sub has turri jaculo persussus ocellum. Qui tantum unur erat perditit atgue operam. Caecusut оррressit patriamguе tidemque baemone (sic meritus) саеса Barathrа petit хэмээн бичээс хийжээ.




	[←4]
	 Ийржик вангийн эцэг ноён даруй мөн




	[←5]
	 Лүжэес Шинэ шилтгээн хүртэл явах зам дагуу Цагаан морьт гэдэг тосгон бий. Тэр тосгоны хавиас Өндөр Татарын зүг орох зам салаалдаг юм. Тэр шинэ шилтгээн өндөр Татарын замын хооронд нь хэдэн зуугаад алхам газрын тэртээ Жижка жанжны ширээ гэдэг өвс ургасан дугуй хэлбэртэй шороон далан бий. Өндрөөрөө нэг метр, өргөөшөө найман метр орчим, дээрээ тэв тэгшхэн. Тэр ширээний тойрон газар баахан ухан хүрээлж шороог нь: даланлан овоолсон байдаг амуу. Тэр ухмал хүрээний гадна талын захад нь Лисийн хэдэн мод ургаж, хүрээний дотоод талын захаар нь бас Лисийн мод тарьсан нь «Жижка жанжны ширээг» лисийн мод давхар хүрээлжээ. Тэр хавь газрын эзэд нь эртнээс нааш хамгаалсаар ирсэн бөгөөд дээр цагаас нааш улс амьтан, тэр «Жижка жанжны ширээг» хөндөж халдсан хүн өөдөлдөггүй, муугаа үздэг юм гэж батад итгэдэг ажээ.




	[←6]
	 Нас барсан өдөр нь 1424 оны арван нэгний өдөр болмой.




	[←7]
	 Жижкийн ясны дэргэд нь модон хуурцагт дурсгалт юмыг нь, дайнд хэрэглэдэг бялууг нь тавилцсан билээ. Чингээд авс оршуулсан газар нь, Жижкийн дүрийг сийлсэн хөшөө чулуу босгожээ. Тэр чулуу дээр хожим латин үсгээр үг сийлсэн нь: Anno 1424. Die joves ante festum Callitbita functus joannes Zizka a саlicerector rerum publicarum laborantium in nomine et pro nomine Dei Hoc tempo conditus est, гэжээ. 1522 онд тэр сүм хайлж, хожим дахин шинэтгэн босгох гэж газар ухахад, яг Жижка жанжны яс тааралдаж дурсгалт юм нь хуурцагтаа муудчихсан хэвтэж, бүтэн юмнаас ганц бялуу нь байв Түүний байдал, дунд зэргийн уртлаг хатгуур үзүүртэй, уртаараа хоёр төө оосортой төмөр байсныг Жижкийн авс дээр өлгөсөн байжээ. 




	[←8]
	 Тэр авсан тушаа нэг баганад чулуун таваг байсан нь уртаашаа төө дөрвөн хуруу хэмжээтэй, өргөөшөө нэг төө нэг хуруу, зузаанаараа нэг хуруу, ганц үе сэнжээр өлгөөтэй байжээ. 16-р зууны үес Жижкийн авсанд өргөмжилсөн олон бичээс сийлүүлсэн байж билээ. Авснаас нь баахан холхон Хус Жижка хоёрын дүртэй эвхмэл тахил байж, гуу хүрээ дээр нь латин үг үсгээр магтсан шүлэгтэй байжээ. Белохор гэдэг Цагаан уулын дайнаас хойш Вршесовииын Вилем ноён, Уурхайт уулын зоос дэлдэх газрын дарга, 1622 онд тэр алдарт баатар жанжны авсыг хага цохиулан үгүй хийлгэжээ.




	[←9]
	 Жижка өөрөө, 1423 онд цэрэг байгуулахдаа чингэж өгүүлсэн байна.




	[←10]
	 Тэр газар нь Жижка жанжны хөшөө дурсгал босгоод, дайснаа даран дайн хийсэн газрын нэрийг нь сийлсэн байжээ.




	[←11]
	 Эрт урьд тэнд сууж байсан германчууд чннгэж нэрлэдэг байсан юм гэнэ лээ.




	[←12]
	 Гүн уурхайд орж ажиллах уурхайчин, уурхайн амсарт босгосон саравч дор цуглаад, орох ээлжээ хүлээн, бууж болно гэж дороос нь тоншиж чимээ өгөхийг хүлээн сууж байхдаа уншлага залбирал хөгжөөж суудаг байжээ.




	[←13]
	 Хутагтай Барборын сүмийг 14-р зууны дундуур үүсгэн өндөрлөхдөө нэр нь одоо үл мэдэгдэх уран барилгачин хүний зураг төслөөр босгосон бөгөөд, хусынхны дайнаас болж сүмийн үйлтгэл зогсоод хоёрдугаар Алдарай вангийн үес сая үргэлжилжээ. Хануш уран багш 1489 оноос үйлтгэлийг нь дааж, 1489 оноос Простейов хотын алдарт Рейсек Матей 1506 онд нас элэгдтэлээ залгуулаад 1512-1523 онд Лоуны Бенеш даажээ. Бенешийн сүүлээр тэр сүмийн үйлтгэлийг бас хэдэн уран багш нар дагаад, анхны зураг ёсоор нь гүйцээгүйг 1558 онд дуусгаж мөнгө хөрөнгө дутан удсаны нь гүйцээжээ.




	[←14]
	 Найман сарын арван нэгний өдөр




	[←15]
	 Зандалчнаас аргалан мултарсан хүнийг барьж хөөж болдоггүй, амь гардаг байжээ




	[←16]
	 Праг хотын хүн, Праховец Ондрой тэр цаазын царс модны дэргэд 1515 онд модон дуган босгожээ. Түүнийг хуучрахад Подебрад хотынхон, Уурхайт Уулынхантай нийлж 1662 онд Мари эх дагинын дуган босгоод, өнөөх цаазаар авхуулсан уурхайчны ясыг нь дугандаа оршуулсан билээ. Чингээд, нэгдүгээр Леополд хааны үед тэнд нэг даяанч суудаг болж, хоёрдугаар Иосеф хааны үед тэр дуганыг эвдээд худалдаж орхисон юм. Подебрадынхан, тэр дуганыг худалдахад нь авч, нуун хадгалаад шинэтгэжээ. Тэр дуганд уурхайчны хоёр сийлмэл хөрөг, бас цаазаар авч байгааг дүрслэн бичээс хадсан хоёр зураг, уурхайчныг цаазаар авсныг сануулан дурдатгаж, дуганы үүдэнд нь тэр явдлыг тэмдэглэсэн бичээс байжээ. Тэр бичээст уурхайчныг цаазаар авахад Мюнстерберкийн сэнгүн ноён байлцсан гэж дурдсан нь андуу болно. Ийржик вангийн хүү, мюнстерберкийн ноён Ийндших тэр хилс хэрэгт огтхон ч холбогдолгүй байсан хүн.
Арван наймдугаар зууны хоёрдугаар хагас гэдэг нь, нарийвчилбал 1777 он болно. Нөгөө Клукийн тосгоны тэндэх царс модыг 1842 онд ухаж үгүй хийжээ.




	[←17]
	 Улс амьтан цагаан хатны домог ярьдаг нь, Шилтгээнцрийн угсааны хатан арай биш, тэр шилтгээнд ч байдаггүй, усанд байдаг юм. Хүнд үзэгдэж, хүүхэд багачуулыг сочоож айлгадаг үхэхийн ёр зөгнөдөг юм гэж хэлэлцдэг асан. Тэр хатны нэрийг нь зарим хүн Перхта, зарим хүн Перүте, бас Прихта ч гэдэг. Морав нутагт Шперехт ч гэдэг угтаа германы Берхта гэсэн нэр байжээ.




	[←18]
	 Балбин гэдэг зохиолч, цагаан хатан бол Лихтенштейн гэдэг Гэрэлтчулуун Шилтгээний ноён Янд богтлуулсан Рожмберк шилтгээний Перхта мөн байх гэжээ. Тэр хүнтэй суугаад маш их дарлуулаад, энэрэлгүй харгис нөхөр болон түүний хатуу сэтгэлтэй төрөл төрөгсдөөс салан холдож, Крумлов, Шилтгээнд, бас Биен хотноо эгчийндээ суудаг байсан. 1476 онд нас барсан нь, нөхрөөсөө гурван жил сүүлдсэн тэр хатан ноён хоёрын зураг. Ийндршихийн Шилтгээнцэр гэдэг хотын Шилтгээнд нь хадгалаастай. Ёстой зураг нь биш бололтой, байдал нь арван зургадугаар зууны үеийн хүнтэй төстэй Балбин дурдахдаа цагаан хатныг (1449 онд нас барсан) Шилтгээнцрийн Менхарт ноёны өнчин үрийг өсгөн хүмүүжүүлсэн гэдэг нь байж болохгүй юм. Перхта хатан тэр үед Микуловт нөхрийндөө сууж байсан юм. Чухамлавал, Майдбүрк шилтгээний эзэн ноёны охин Маркета, (1362 онд нас элэгдсэн) Шилтгээнцрийн ноён Ийндршихийн хатан байсан тэр хүн л, цагаан хатны домог бий болгож, цагаан хатан гэж хэлэлцүүлсэн хүн мөн бололтой. Тэр Шилтгээнцрийн Маркета бол, бэлэвсэрсэн хойноо Крумловдах чавганц нарын хийдийн чавганц болсон билээ.




	[←19]
	 Ядуучуулд хувь түгээх гэж дээр цагаас нэрлэж байсан тэр түгээлийн үед арван зургаадугаар зууны үес хүн бүхэнд бас хагас денар зоосны зэд түгээдэг байсныг хоёрдугаар йосеф хааны үед бүрмөсөн зогсоож, тэр хувь түгээхийн оронд Чернин ноёдын харьяат газар ядуусыг тэтгэх сан байгуулсан билээ.




	[←20]
	 Шейнах Шебестиан гэдэг нэртэй жанжин байжээ.




	[←21]
	 Одоо тэр нугын хүйсэд нь загалмай тэмдэг босгоотой юм.




	[←22]
	 Тэр үед албан бичигт хэрэглэж байсан латин хэлээр үүрдийн чимээгүй гэсэн үг болно.




	[←23]
	 1693 оны хоёр сард




	[←24]
	 Цагаан уул бол, Бага Карпат ууланд Вах голын сав газар бий.




	[←25]
	 Вивангирид гэж ирээдүйн юмыг тийм болно гэж бошиглон үзүүлэхийн нэр. Уг нь санскрид хэлээр вийагирид гэж монгол үсгээр дээр эрт цагт буулган бичсэн үсэгт эртний монгол хулсан үзгийн бичигт в-й хоёр үсгийг нэгэн урт шүдээр бичдэг байсан тул түүний нь вийагирид гэж бичсэнийг й үсгийг в үсэгтэй адил урт шүдээр бичсэнийг в гэж танилгүй, в гэж уншин дадсан олон зуун жилийн уламжлалаар монгол хэлнээ вийагирид гэдгийг вивангирид гэж дуудах олон зуун жилийн уламжлал тогтон ирсэн учир, вивангирид гэж манай хэлний дуудлагад орсон нь жишээлбэл, аритметик гэж герман хэлэнд байдгийн т үсгийг орос хэлнээ Пегер хааны үеэс ф үсгээр дуудан ариф метика гэдэг болсон уламжлалтай ёс адил зүйл болно. Оросын арифметика гэдэг нь уг нь грек хэлний үг боловч, европ нар түүнийг одоо ганц орост байдаг орос үг гэж үзэх болсонтой адил манай вивангирид гэдэг маань, уг нь энэтхэг үг боловч дэлхийн монголч эрдэмтэн цөм энэтхэг гаралтай боловч. энэ хэлбэрээрээ бол монгол үг гэж үздэг амуу




	[←26]
	 Стадицууд овогтны тухай, энэ Эртний чех домгийн эхэнд нь Либүшийн домог Пшемыслын домог гэдгийг үзмүү. Орчуулагчийн тэмдэглэл.




	[←27]
	 Сибилла гэдэг нэрээр ирээдүй хэтийн юмыг тольдогч эмэгтэйчүүдийг нэрлэдэг болжээ. Плато гэдэг эртний грек гүн ухаантан нэгэн Сибиллийг мэднэм бөлгөө. Ер нь есөн мэргэн эмс байсан гэдэг. Дундад эртний үед арван хоёр гэдэг, арван дөрөв ч хүргэн үздэг байжээ. Нэн алдаршсан нь Күмесийн Сибилла аж, Ромын ван Сүрхий Таркуин гэдгийг хэтийг бошиглон үзүүлсэн есөн судар олж ав гэж авхуулсан болно. Таркуин ван үнэ маш их гэж цааргалсанд эхний гурван номыг нь шатаагаад, үлдсэн зургааг нь уг есөн судрын амласан үнээр ав гэж шахахад нь, ван бас татгалзжээ. Чингэхэд нь бас гурван судрыг нь шатаагаад, үлдсэн гурвыг нь есөн судрын анх дуудсан үнээр ав гэж дурдсанд ван эцэст нь анх амласнаар үнэ өгч, бас шахуулжээ. Тэр судар нь Ром балгасны Капитолд хадгалаатай байгаад Христосын өмнөх 83 онд галд хайлжээ.
Тэр судраас Сибиллийн элдэв бошиг үзүүлсэн үг сургаал нь Христусын 1-4-р зууны завсар үед грек хэлээр зургаат хэмийн хэмжээтэй (оросоор гекзаметр гэж грек хэлнээс нь орчуулалгүй хэрэглэдгийг чех зэргийн хэлнээ хекса гэж зургаат метр гэж хэм гэж мэдэх тул шестимерш гэх зэргээр орчуулдаг нь, манай монголоор даруй зургаат хэм, зургаатын шүлэг гэсэн үг болно. Хорьдугаар зууны шувтаргаар орчуулж хэрэглэдэг боловсорсон үед үүнийг орчуулж буй тул бусад орчин үеийн боловсон бичгийн уламжлалтны нэгэн адил монгол үгээрээ тийнхүү грек утгыг нь нэвтрүүллээ, Манай монгол бичигт эл зуршил маш дээр эртнээс байсан болохыг цухас тэмдэглэлтэй. Орчуулагч). Шүлэглэлийн байдалтай юм байжээ. Уг нь хэд хэдэн хүний зохиол аж, грек тэдгээр бошиг зарлигийг латин хэлээр орчуулж, тэр латин орчуулгаас нь бараг бүх европ хэлнээ буулгасан билээ. Бидний мэдэх, чех хэлэнд буусан хамгийн эртний Сибиллийн бошиг вивангирид нь, даруй 15-р зууны үеийн зүйл бөгөөд чех улсын музейд хадгалаатай байдаг. Тэр судраас уламжилж чех нутагт холбуулан тэмдэглэсэн зүйл ч бий. Энэ номд дурдсан вивангиридийг түүнээс авсан болно.
Тэр хоёрдугаар зүйл нь мөн л мадаггүй, 16 буюу 17-р зууны үед шүлэглэн найруулж бас, барлан тархаасан ану мөн буй. Тэр Сибиллийн бошиг дуу нь ийм өмнөх үгтэй:
 
Вивангиридч Сибилла сонс
Хачин гайхамшигт ёрос
Чех нутагт тохиолдом
Худал биш үнэн болом
Энэ дууг уншин үзтүгэй
Үнэн байдлыг шинжтүгэй.
Чамд эчнээ зүйл мэдтүгэй.
Чингээд тэр дууны хэлэх байдал нь
Эзэн Йисүс Христосын нэрээр инуу
Эхэлтүгэй аяа дагуун аригуун минуу
Өлзийтэй тэр дагуунуу хүчнээр 
Чехүүд өөдлөх болтугай бүгдээр 
Аяа Чехүүд хуран цуглатугай
Бүгдээрээ сонсон чагнатугай, 
Миний дууны үг нь учиртайвшуу, 
Хэт ирээдүйг зарлиглалайвшуу
 




	[←28]
	 Саламуун гэдгийг орос хуучин бичиг сударт Соломон гэж бичдэг уламжлал Христусын ном орчуулсан үеэс залгамжилж, Калвари гэдгийг нь оросоор Голгофа гэдэг бөгөөд, Орислимыг орос сударт Иерусалим гэж бичдэг бараг мянгаад жилийн уламжлал бий. Монгол бичгийн уламжлалд Орислим гэж мөн олон зуун жилийн эртний бичиг соёлын уламжлалтайг энд дурдлаа. Орчуулагч.




	[←29]
	 Исраил гэдгийг латин үсгээр тэмдэглэдгийг орос бичиг аялгуунд Z-ыг-з-гэж бичин дуудах заншил бий учир оросоор Израйль гэж Христусын Библи судрын орчуулсан цагаас одоо хүртэл бараг мянгаад жилийн уламжлалтай ажээ. Монгол хэлнээ орос зэрэг хэлний з нь даруй-с-болдог авиан зүйн зүй тогтоол эртнээс нааш буйн жишээ нь, оросоор дунза гэдэг тамхийг монголчууд дүнс, фанза гэдэг нэгэн зүйл торгомсгийг панс, оросоор киргиз гэдгийг хиргис, оросоор Казах гэдгийг хасаг гэдэг монгол хэлний авиа зүйг мэдэгсэд, монгол хэлнийхээ тэр зүй тогтоол дагуу бусад хэлнээс орсон үгийн зүйлийг зохицуулахыг таних боловсролтой байх ёстой болно. Орос бичгийн хэлнээ манай Сэлэнгэ гэдгийг Селенга гэж, манай аймаг гэдгийг Аймак гэж бичин дууддаг нь, орос хүн, Сэлэнгэ, аймаг гэж бичиж буюу дуудаж чадахгүйн учир биш, орос хэлний авиа зүйд зохицуулан дуудах бичих олон улсын нийтийн журмыг ухааран мэдэх учир, өөрийнхөө хэл бичигт тааруулан хэрэглэж байгаа учир болно.




	[←30]
	 Монгол хэлнээ жин гэдэг дагавар эм хүйс заадаг тул Нууц товчоонд эмэгтэй татаарыг татааржин, эмэгтэй монголыг монголжин гэх зэргээр нэрлэсэн байдаг бөгөөд шинэ үеийн хэлнээ мөн эмэгтэйг ялгах хэрэгцээ бүхий газар эл, жин дагавар хэрэглэж, Киевжин гэж Киевлянка, Варшавжин гэж Варшавянка, Мажаржин гэж Мадьярка, Венгерка, ван гэж Король, Ванжин гэж королева хэмээн ялгах арга бололцоо манай өндөр соёлч өв их уламжлалт эх хэлэнд маань байгааг мэдүүштэй анам. Орчуулагчийн тэмдэглэл.




	[←31]
	 Иудей гэдэг нэр монгол хэлнээ дээр эрт цагаас жүүд гэж Ойрхи Дорно дахины хэлнээс орсон бөгөөд еврей гэдэг улсын уул нэр нь болно. Й— И нь монгол хэлнээ Ж болон сэлгэдэг ёс бусад хэлэнд ч бий бөгөөд оросын иудей гэдгийг чехүүд жид гэдэг. Тэр нь орос хэлнээ доромж утгатай болж ирсэн аваас польш чех хэлэнд ерөөс тийм утгагүй еврей угсаатан гэсэн нэр. Герман хэлэнд йудей, франц хэлэнд жюйф, монгол хэлэнд жүүд, полыи чех хэлэнд жид, орос хэлэнд иудей гэдэг нь Бизантийн грек хэлний дуудлагаас уламжилж, монгол дуудлага нь латин үсэгтэн өрнөд зүгийн соёлт улсаас уламжилсан гаралтай нэр болно. Орчуулагчийн тэмдэглэл.




	[←32]
	 Хөлчил өвс гэж орос, чехээр хмель гэдэг ургамлын нэр. Хөлчөөдөг шар айраг хийдэг ургамал болно. Шар айраг гэдэг монгол нэр бол төвөдөөр чан гэсэн үг. Түүнийг англиар бийр гэж орчуулдаг нь англи, орос толинд үзвэл, даруй оросоор пиво гэсэн үг болно. Англи-Чех толинд үзвэл мөн чехээр пиво гэсэн үг болно. Чех-орос-польш зэргийн слав хэлнээ тэр үг пить гэдгээс үүссэн ундаа хэмээсэн үг бөгөөд, монголчууд нэн эртнээс нааш шар айраг гэж нэрлэсээр ирсэн нэртэй бөгөөд дэлхийн олон улсын дунд соёлт улс бүхэнд эл ундны өөр өөрийн нэр байдаг нь монгол хэлэнд бас их дээр цагаас монгол нэртэй байсан соёлт уламжлал ажээ. Орчуулагчийн тэмдэглэл.




	[←33]
	 Тэр хүүгийн түүхийг сонсвоос, Седлецийн дуганд яс тэгшилсэн Прагийн орлой гэдэг төрийн цаг бий болгогч нь гэж хэлэлцэх ажам.




	[←34]
	 Тавнан гэсэн үг бол язгууртан хүний хүргэн гэсэн үг. Хан хүн тавнантай харц хүн хүргэнтэй гэдэг ажээ. Орчуулагч.




	[←35]
	 Виен хотноо хааны шадар номын санд хадгалан буй 17 дугаар зууны үеийн бичмэл эхийг үндэслэж Ф. Менчик гэдэг хүн ном болгож гаргасан үг нь бий. Тэр эх бичмэлийг үзвэл 1500 оны орчим Халасын айлдсан үг бөгөөд мөнхүү бичмэлд өгүүлсэн нь өндөр гэдэг бяцхан балгасанд Эзэн Тэнгэрийн сүмд ном тавигч Дер дарда
Шимон гэдэг санваартан 1510 онд бичигт буулгасан хэмээжээ




	[←36]
	 Ладислав гэдэг нь Польш гаралтай чех ван, Ягеллотан ч гэж угсаагаар нь нэрлэдэг ину буй. Ягелло гэж Польш ван. Түүний үр нь Ягеллотан болжээ.




	[←37]
	 16 дугаар зууны үед европ зүгт Эзэн Тэнгэр, олон амьтны хар цагаан үйлсийг нь шүүн ялгах эцсийн өдөр болох бий гэж ихэд итгэн боддог байсан цаг байжээ.




	[←38]
	 Сүмт гэдэг тэр бага хотын захад нэг хөгшин нарс мод байсанд газраас дээш хүний гар хүрэх газар хүртэл загалмай тэмдэг зай завсаргүй сийлээтэй. Хажуугаар нь өнгөрсөн хүн бүр нэг бяцхан загалмай тэмдэг сийлэх заншилтай байсан нь загалмай нь эвдрээгүй удвал тэр тэмдэг сийлсэн хүний нас урт болохын тэмдэг гэж үздэг байжээ.




	[←39]
	 Подебрад хотоос нэгэн бээр (оросоор миля гэж нэрлэнэ) төдийн газар өмнө зүгт буй.




	[←40]
	 Бланик уул бол, Влашим хотын хавьд Лоуниович гэдэг бяцхан хотын тушаа байдаг уул. Бланик гэж нэртэй хоёр оройтой уул. Бага Бланик гэдэгт нь хоёрдугаар Йосеф хааны үед эвдэн буулгасан дуганы нураа цайлзан харагдаж, Их Бланик гэдэг нь 600 гаруй метрийн өндөр гайхамшигт хайрхан уул. Вангийн өмч нэгэн модон шилтгээн урьд байжээ. Дөтгөөр Вацлав ван, тэр Бланикийн шилтгээнийг авгынхаа хүү Прокоп гэдэгт өгч, 1402 онд Вен хотод гянданд хоригдох үед нь, унгар ван Зикмунд тэр Прокопыг Вацлавын талын хүн гэж бариад, Бланикийн тэнд авчраад, хэрмэн дэнж дээр хүлээд, Бланик шилтгээнээ тушааж өг гэж буудуулжээ. 1799 онд В. М Крамериус нэгэн инээдэмтэй ном: Засмукийн Зденек нөхөд сэлт буюу Бланикийн оройд хориотой морьтон хэмээгчийг нийтэлжээ. Түүнд уг тууж явдлыг нь Засмукийн Зденек гэдэг нэгэн хүний явдлыг оруулан дэлгэрүүлсэн нь, Крамериус ямар нэгэн харийн зохиолоос үлгэр авч найруулсан билээ. Тэр Засмукийн Зденекийн тууж ном амьтан сонирхоцгоож, тэр номд гарсан Засмукийн Зденекийн явдлыг Бланикийн морьтон баатадын домогтой хутган холих болжээ. Крамериусийн номоос хутгалдсан тэр сэдвийг Клицпера В. К. «Бланик» гэж нэрд гарсан жүжиг зохиол 400 хэрэглэсэн билээ.




	[←41]
	 Дээр дурдсан Ошкобрх уул, Нааход газар, Хроновын тэнд буй модтой Туров уул, Цагаан уул тэргүүтэнд мөн цэрэг бүгэн суудаг гэсэн ийм домог хэлэлцдэг хэд хэдэн уул бий. Бусад улсын домогт мөн ийм үг домог бас байдаг нь, франц, Герман хоёр улсад Их Карл хааны цэргийн тухай ийм домог бий. Германд шар сахалт Фридрих вангийн тухай мөн ийм домогтой. Польш нар, Эмсийн уул гэдэгт нойрсон буй цэрэгтэй гэдэг. Бас Таатрын ууланд нойрсон буй Их Болеслав вангийн цэргийн домог бий. Силез, Литвад мөн ийм домог байдаг. Эдгээр бүгдийг бодвол, эл домгийн зүйл цөм дорно зүгээс тархан гарч ирсэн Ази гаралтай аж, загалмайтны аян дайны үед европ нар олж сонсон, өрнө зүгт дэлгэрүүлсэн бололтой.




	[←42]
	 Зарим домогт Пелхршимов гэдэг Бадарчийн хотын тэндэх Свийдник гэдэг уланд шувтрах юм гэж хэлэлцдэг үг бий.

